
Ni tal kan u Jesús 
u tulebßal u Tiixhla Espíritu

1  1 As tul vaqß bßen u bßaxa 
ußujeß see, pap Teófilo, as 

kat untzßibßa bßen see tiß unqßa 
bßaßnileß skajayil uvaß kat ul ibßan 
u Jesús as tukß unqßa uvaß ul 
ichus kan Aak xoßl unqßa tenameß.
2 As kat bßex ilej u qßiieß tul uvaß 
kat eqßol veßt jeß Aak tu almikaß, 
tan maßtik itzaqßtik kan Aak 
taßn u Tiixhla Espíritu te unqßa 
apóstol uvaß txaaelik taßn Aak.
3 As tul maßtik ikam Aak, as kat 
ikßuch veßt tibß Aak te chajnaj tu 
kaßviinqil qßii, texhlal tetz uvaß 
maßtik tul taama Aak unpajte. 
As kat tal kan Aak isuuchil tiß u 
tenameß uvaß at jaqß u tijleßm u 
Tiixheß.

4 As tul atik veßt Aak xoßl unqßa 
apóstol, as ech tal kan Aak ileß 
te chajnaj: —Yeßl ex la el ex tu u 
Jerusalén. Pet lanal etxßebßeß uvaß 
alel kan taßn u Kubßaal Tiixheß, 
echeß uvaß kat val sete,
5 tan xeß kuxh aßeß kat taqßkat 
kuß u Xhuneß unqßa uxhchileß. Pet 
ech koj ex, tan yeß kuxh jatvaßt 
qßii stuul la ok veßt u Tiixhla 
Espíritu tu vetaanxelaleß,— tißk 
Aak.

Nijeß u Jesús tu almikaß 
6 As tul molik tibß u Jesús 

tukß unqßa niman tetzeß, as 
ech tal veßt chajnaj ileß te Aak: 
—¿Pap, ma cheel la ooksa veßt 
u kutenameß snimil tiß unjoltu 
unqßa tenameß echeß uvaß bßanik 
taßn bßaxa?— tißk chajnaj.
7 As ech tal veßt u Jesús ileß: —Jit 
etetzeß uvaß la etootzi jatu la 
ibßaneß. Pet taßn u Kubßaal Tiixheß 
ootzin tetz tukß u tijleßmeß.
8 As tul la ok u Tiixhla Espíritu tu 
vetaanxelaleß, as la ekßul veßt etijleßm. 
As la epaxsa veßt u bßaßnla yoleß 
sviß xoßl unqßa tenameß tzitzaß tu u 

Jerusalén, tu u Judea, as tukß tu u 
Samaria. As lanal oon ex timoxtel u 
vatz txßavaßeß skajayil,— tißk Aak.

9 As tul kuxh tal u Jesús unqßa 
yoleß, as til veßt chajnaj ijeß Aak 
tu almikaß. As sotz veßt Aak tu 
umaßl u suutzß.
10 As antelik kuxh isajin jeß 
unqßa uxhchileß tiß Aak tu 
almikaß, as aat kuxh til unqßa 
uxhchileß uvaß txaklik veßt ok 
kaßvaßl unqßa ángel skßatz uvaß 
vaßlik chit ipolal unqßa toksaßmeß.
11 Ech tal veßt unqßa ángel ileß: —Ex 
aa Galilea, ¿kam uvaß antel kuxh 
ekaßyik jeß tu almikaß? Tan tuk uloj 
u Jesús vatz u txßavaßeß unpajte. 
As kam chit ijeß Aak kat etila tu 
almikaß as echat chit tul Aak tuk 
uloj tikaßpa,— tißk unqßa ángel.

Nitxaap ichßexel u Judas
12 As tzaa veßt unqßa uxhchileß 

viß u vitz uvaß Olivos. As ul veßt tu 
u Jerusalén, tan kamal pokßoßchil 
ißl ixoßl u vitzeß tukß u Jerusalén.
13 As tul ok veßt unqßa niman tetz 
u Jesús tu u tenameß, as echik 
ijeß chajnaj tikaßv ichup u kabßaleß 
uvaß nik ivatkat u Lixh, tukß u Pißl, 
tukß u Maxh, tukß u Bartolomé, 
tukß u Mateo, tukß u Jacobo uvaß 
ikßaol u Alfeo, tukß u Simón uvaß 
Celote chßelel, as tukß u Judas uvaß 
ikßaol umaßt u Jacobo.
14 As tul nikat imol tibß unqßa 
apóstol tukß unqßa ixojeß, tukß 
unqßa titzßin u Jesús, as tukß 
u Maßleß vitxutx Aakeß, as 
unvatzulik chit unqßa uxhchileß 
skajayil tiß inachat Tiixh.

15 Tu umaßl u qßii, as kamal 
vajkßalal (120) unqßa niman 
tetz u Jesús uvaß molik tibß. As 

txakpu veßt u Lußeß xoßl unqßa 
tenameß. Ech tal veßt ileß:
16 —Vitzßin vatzik, kat chit bßex 
ibßanlu veßt u yoleß uvaß tzßibßamal 
kan uvaß tal kan u David taßn 
u Tiixhla Espíritu tiß u Judas 
uvaß naj eqßon bßey vatz unqßa 
uxhchileß uveß kat txeyon u Jesús.
17 As tul antik u Judas sukuxoßl. As 
antik naj atik tijleßm tiß u aqßoneß.
18 As kat loqßpu umaßl u txßavaß 
tiß u puajeß uvaß kat ikßul naj tiß u 
vaßlexheß uvaß kat ibßan naj. As tul 
maßt ichßuybßaßt tibß naj, as jojel 
ibßen veßt naj tu txßavaß. As qßixmu 
veßt naj spokßoßch. As motxik veßt 
el tzan u taqßitxaß najeß.
19 As pax veßt itzibßlal u yoleß xoßl 
unqßa tenameß tu u Jerusalén. 
Estißeß oksal veßt Acéldama tiß 
u txßavaßeß tu viyolbßal unqßa 
tenameß tu u Jerusalén, tan aß ni 
tokkat u yoleß uvaß «loqßel taßn 
ijaßmil kajal,» tißk u yoleß.
20 As aal chit bßaßneß uvaß la 
chukax ichßexel u Judas, tan 
ech ni tal umaßl u yol ileß uvaß 
tzßibßamal kan tu Salmo:

La kaaik kan tatinbßal naj.
As yeßl umaj uxhchil la atin 

stuul, tißk u yoleß.
As ech ni tal umaßt yol ileß tiß naj:

La ok veßt umaßt uxhchil 
sichßexel, tißk u yoleß.

21 Estißeß techal chit la ok 
umaßtoj naj sukuxoßl tiß talat 
isuuchil uvaß kat ul taama u Jesús. 
As il kaßl unqßa naj ileß xekeltel sqiß.
22 As tul antik chajnaj xekik sqiß 
tul uvaß sikuß Aak xeß u aßeß taßn 
u Xhuneß, as tul nik ixaan Aak 
sukuxoßl, as tul kat jeß veßt Aak tu 
almikaß. As il chajnaj ileß atiltel 
sukuxoßl cheel,— tißk u Lußeß.

23 As itxaa veßt chajnaj kaßvaßl 
unqßa naj. Umaßl naj Xhußl uvaß 
Barsabás as Justo chßelel naj 
unpajte. As umaßt naj Matías ibßii.
24 As ech tal chajnaj ileß tul 
inach chajnaj Tiixh tiß kaßvaßl 
unqßa najeß: —Axheß Kubßaal 
Tiixh uvaß ootzin tetz unqßa 
qaanxelaleß skukajayil, as bßan 
bßaßnil. Kßuch sqe abßiste kaßvaßl 
unqßa najeß uvaß txaael veßt s-aßn
25 tiß tok veßt sichßexel u Judas 
uvaß kat taqß kan u tijleßmeß taßn 
u paasan tziileß tiß ibßen tu u 
choobßal paaveß,— tißk chajnaj.
26 As ijaj veßt chajnaj itxumbßal 
te u Tiixheß tiß kaßvaßl unqßa najeß 
tiß uvaß abßiste naj la kaai. As aß u 
Matías kat kaa veßteß. As ok veßt 
naj xoßl junlavat unqßa apóstol.

U tulebßal u Tiixhla Espíritu 
tiß unqßa niman tetz u Jesús

2  1 As tul ilej veßt u nimla qßiieß 
uvaß Pentecostés, as kßulik 

tibß unqßa niman tetz u Jesús. 
As vatzulik chit unqßa uxhchileß 
svatzaj.
2 As aat kuxh tabßi veßt unqßa 
uxhchileß ivulun ikuß chßußl umaßl 
u vaaß echeß kajiqß tu almikaß. As 

xoßvebßal chit ivuluneß tul ok tu 
kabßaleß uvaß xonlikkat unqßa 
uxhchileß.
3 As aat kuxh til unqßa uxhchileß 
ichee umaßl u vaaß echeß taqß 
xamal. As ipaxi veßt bßen tibß 
tiibßa unqßa uxhchileß sijununila.
4 As taqß veßt u Tiixhla Espíritu 
itxumbßal unqßa uxhchileß 
skajayil tiß iyoloneß. As xeßt veßt 
yolon tu kaßt yolbßal, tan aß u 
Tiixhla Espíritu kat aqßon ste uvaß 
la yolon tu unqßa yolbßaleß. 

5 As nimal unqßa tiaal Israel 
uvaß tzaanaj tulaj unqßa tenameß 
skajayil as atik tu u Jerusalén 
tu u nimla qßiieß, tan nik toksa 
taama tiß inachat Tiixh.
6 As tul vulun ikuß chßußl tu 
almikaß uvaß echeß mam kajiqß, 
as mamaßla tenameß imol veßt 
tibß stiß. As nikat isotz veßt ikßußl 
unqßa tenameß, tan tabßi veßt 
unqßa tenameß uvaß nik iyolon 
veßt unqßa niman tetz u Jesús tu 
kaßt unqßa yolbßaleß tetz junun 
unqßa tenameß.
7 As sotz veßt ikßußl unqßa tenameß. 
As teqßo chit veßt taama. As ech 
tal veßt ileß svatzaj: —¿Jit kol 
aa Galilea unqßa najeß qßa uveß 
niyoloneß?
8 ¿As kam qßi uveß ni qabßi 
veßt iyolon chajnaj tu unqßa 
kuyolbßaleß uvaß kat kuchßiiabße?
9 Tan at uxhchil sukuxoßl uvaß 
aß kat chßiikat tu u Partia, tu 
u Media, tu u Elam, tu u 
Mesopotamia, tu u Judea, tu u 
Capadocia, tu u Ponto, tu u Asia,
10 tu u Frigia, tu u Panfilia, as 
tukß tu u Egipto. As at uxhchil 
uvaß aß tzaanajkat tu unqßa 
tenameß tu u Africa uvaß vatz 

bßen u Cirene, tukß kaßt unqßa 
uxhchileß uvaß aa Roma uveß 
jejleßl veßt tzitzaß uvaß tiaal Israel 
tukß unqßa uxhchileß uvaß jit tiaal 
Israel uvaß kat toksa tibß niman 
tetz u Tiixheß.
11 As at uxhchil sukuxoßl uvaß 
aa Creta tukß unqßa aa Arabia. 
As ni qabßi iyolbßet chajnaj u 
kuyolbßaleß tiß talax isuuchil 
vibßaßnil u Tiixheß uvaß achvebßal 
chittuß,— tißk unqßa tenameß 
svatzaj.
12 As kat teqßo veßt taama unqßa 
tenameß skajayil. As sotz veßt 
ikßußl. As ech tal veßt kaßt unqßa 
uxhchil ileß svatzaj: —¿Kam 
ni tokkat uveß ni tucheß?— tißk 
unqßa uxhchileß.
13 Pet ech koj unkaßt unqßa 
uxhchileß, tan tzeßlebßal kuxh ste. 
As ech nik tal ileß: —Qßabßareeleß 
unqßa najeß,— tißk unqßa uxhchileß.

Ni tal u Luß viyol u Tiixheß 
te unqßa tenameß

14 As txakebß veßt u Lußeß tukß 
junlavat unqßa apóstol. As taqß 
veßt jeß u Lußeß tuul iviß. Ech tal 
veßt ileß: —Ex kumool tiaal Israel 
uvaß tzißaßn tzaanajkat ex tukß 
ex uvaß jejleßl veßt ex tzitzaß tu u 
Jerusalén, etabßitaj u yoleß uvaß 
tuk val sete.
15 Tan yeßl oß qßabßareel koj oß 
echeß uveß netaleß, as tul aßn 
bßeluval oora cheel qßalaßm.
16 Pet aß uvaß ni tucheß uvaß 
tzßibßamal kan taßn u qßajsan tetz 
viyol u Tiixheß uvaß Joel, uvaß 
ech ni tal ileß:
 17 «Ech la ibßan ileß tul uvaß la 

bßen ilej unqßa qßiieß uvaß 
aßn tuleß:

Tan la vaqß veßt kuß tzan 
vunTiixhla Espíritu tiß 
unqßa tenameß skajayil.

As la tal veßt unqßa meßal 
ekßaoleß vunyoleß.

As la til veßt unqßa txul 
aamaeß unqßa veeß echeß 
vatzikß.

As la vatzkßu veßt unqßa qßesla 
chaj aamaeß,

 18 tan tu veßt unqßa qßiieß, as la 
vaqß kuß tzan vunTiixhla 
Espíritu tiß unqßa niman 
vetzeß, tiß unqßa najeß tukß 
unqßa ixojeß.

As aßeß la alon veßt vunyoleß.
 19 As la unkßuch veßt unqßa 

kßuchbßal tetz u vijleßmeß 
vatz u almikaßeß uvaß la 
teqßo veßt taama unqßa 
tenameß staßn.

As la unkßuch veßt unqßa veeß 
uvaß xoßvebßal chittuß vatz 
u txßavaßeß, as echeß kaj, 
tukß xamal, as tukß sibß uvaß 
echeß suutzß.

 20 As la tokin veßt ivatz u qßiieß.
As la kajun veßt ivatz u ichßeß,
tul yeßxnaj ilej u qßiieß tiß 

u vulebßaleß, in uvaß in 
veBßaaleß,

tan xoßvebßal chit la ibßan tu 
u qßiieß uvaß alel kan svaßn.

 21 As la unqßalpueß unqßa 
uxhchileß uveß la ootzin 
in uvaß in iTiixh,» tißk u 
Tiixheß.

22 Vitzßin vatzik, ex kumool 
uvaß tiaal Israel, etabßitaj u yoleß 
uvaß tuk val sete, tan ootzimal 
setaßn uvaß aß u Jesús, u aa 
Nazaret, uvaß kat ikßuch u Tiixheß 
u tijleßmeß sukuxoßl, tan tukß 
vibßaßnil u Jesús kat ibßankat u 

Tiixheß unqßa nimla bßaßnileß tukß 
unqßa kßuchbßal tetz u tijleßm 
Aakeß uvaß kat teqßo taama unqßa 
uxhchileß stiß.
23 As tul aß u Jesús uvaß kat 
etxeya. As kat etoksa ok tiqßabß 
unqßa bßanol vaßlexheß echeß uvaß 
kßujlu kan taßn u Tiixheß. As kat 
etaqß jeß vatz u kuruseß. As kat 
eyatzßa.
24 As an chit u Jesús kat 
eyatzßa uvaß kat ul taama taßn 
u Tiixheß. As yeß kat olebß u 
kamchileß stiß, tan kat teesa veßt 
u Kubßaal Tiixheß u Jesús tiqßabß 
u kamchileß.

25 As kat itzßibßa kan u David 
unqßa yoleß tiß u Jesús tul ech tal 
ileß:

Nik vileß uvaß at chit u 
Kubßaal Tiixheß sunkßatz.

As yeßxhebßil la xoßvisan 
in, tan echen Aak tu 
vunsebßaleß.

 26 As estißeß uvaß vaßl chit ichiibß 
u vaanxelaleß.

As vaßl chit unbßitz taßn 
chiibßichil.

As kßujleßl unkßußl seeß uvaß 
axh la aqßon itiichajil 
vunchißoleß unpajte.

 27 As yeß la aaqß kan u 
vaanxelaleß tu u atinbßaleß 
uvaß atkat unqßa kamnajeß.

As axh la bßanon uvaß yeßl 
vunchißoleß la qßeei, in uvaß 
kßujlu kan in aßn.

 28 As alel sve aßn uvaß at 
untiichajil la ibßaneß, tan la 
ul vaama unpajte.

Estißeß uvaß mamaßla 
chiibßichil at tu u 
vaanxelaleß, tan at chit axh 
sunkßatz tiß chit ibßeneß, tißk 

u yoleß uvaß itzßibßa kan u 
David.

29 As, vitzßin vatzik, tuk val 
isuuchil sete kam uvaß ibßan u 
qßesla kubßaaleß uvaß David. Tan 
kat kami, as kat mujli. As il 
vijulil ileß atiltel sukuxoßl cheel.
30 As qßajsan tetz viyol u Tiixheß 
u David. As atik skßußl u David 
uvaß maßtik talat kan u Tiixheß 
ste uvaß aß la ulkat u Cristo xoßl 
unqßa tiaal David. As la ok u 
Cristo ijlenaalil tiß u kutenameß 
echeß uvaß kat ibßan u David.
31 As tul yeßxnik ul u Cristo, as 
tal kan u David isuuchil unqßa 
yoleß, tan ikßuch veßt u Tiixheß ste 
tiß uvaß yeßl u taanxelal u Cristo 
la kaaik kan tu u atinbßaleß uvaß 
atkat unqßa kamnajeß. Pet la ul 
taama Aak. As yeßl vichißol Aakeß 
la qßeei tu txßavaßeß.
32 As aß u Jesús uvaß kat tulsa u 
Tiixheß taama. As estißeß ni qal 
isuuchil sete cheel,
33 tan kat eqßol veßt jeß u Jesús 
tu almikaß tisebßal u Tiixheß. As 
aß u Kubßaal Tiixheß kat aqßon u 
Tiixhla Espíritu te u Jesús echeß 
uvaß alel kan taßn Aak. As aß u 
Jesús kat aqßon veßt kuß tzan u 
Tiixhla Espíritu sqiß. As aßeß uvaß 
netileß as netabßi cheel.
34 Tan kßuxh yeß kat jeß veßt u David 
tu almikaß, as ech tal veßt aak ileß:

«Ech kat tal veßt u Kubßaal 
Tiixh ileß te vunBßaaleß:

Xonebßen tu vunsebßaleß,
 35 as la voksa veßt axh 

sbßooqßolil tiß unqßa 
uxhchileß uveß ni chßoßn 
taama seeß,» tißk u David.

36 Estißeß tuk val sete, jankßal 
ex uvaß ex kumool tiaal Israel, 

palojtaj ex stuul uvaß aß u Jesús 
uvaß kat etal iyatzßpu vatz u 
kuruseß, as aßeß u Cristo uvaß 
kat ikßujbßaß kan u Tiixheß. As 
kuBßooqßoleß u Jesús taßn u 
Tiixheß,— tißk u Lußeß.

37 As tul tabßi veßt unqßa 
tenameß viyol u Lußeß, as teqßo 
veßt taama skajayil. Ech tal veßt 
ileß te u Lußeß tukß te junlavat 
unqßa apóstol: —¿Qitzßin qatzik, 
kam la kubßan veßt cheel?— tißk 
unqßa tenameß.
38 As ech tal veßt u Luß ileß: 
—Ejalputaj vetxumbßaleß. As 
kußojtaj ex xeß u aßeß tukß vibßii 
u Jesucristo. As la sotz veßt 
vepaaveß. As la ul veßt u Tiixhla 
Espíritu setiß uvaß la taqß u Tiixheß 
sete,
39 tan etetz veßteß uvaß alel kan 
taßn u Tiixheß uvaß la taqß Aak 
sete. As tetz unqßa meßal ekßaoleß 
tukß unqßa uxhchileß uveß echen 
tu unjoltu unqßa tenameß, tan 
jankßal unqßa uxhchileß uvaß la 
imolo u Tiixheß tiß inimaleß, as 
tetzeß unpajte,— tißk u Lußeß.
40 As nimatel yol nikat tal u Lußeß 
xoßl unqßa tenameß tiß ibßeyat 
ste. As ech tal veßt u Luß ileß: 
—Eteesataj el tzan etibß kßatz 
unqßa uxhchileß uvaß vaßlexh 
kuxh nibßaneß,— tißk u Lußeß.

41 As jankßal unqßa uxhchileß 
uvaß kat niman u yoleß uvaß kat 
tal u Lußeß, as kat kuß veßt xeß u 
aßeß. Kamal oxvaßl mil tachul 
unqßa uxhchileß uvaß kat ok veßt 
xoßl unqßa niman tetz u Jesús tu 
u qßiieß.
42 As nik inima veßt unqßa 
uxhchileß u chusbßaleß uvaß 
nik ichus unqßa apóstol. As 

unvatzulik chit veßt vitxumbßaleß 
skajayil, tul nikat imol veßt tibß tiß 
ijatxax veßt u echbßubßaleß svatzaj. 
As nik inach veßt Tiixh.

Unqßa bßaxa niman 
tetz u Jesús

43 As kat chit ok veßt xeß taama 
unqßa uxhchileß skajayil tiß u 
Tiixheß, tan mamaßla kßuchbßal 
tetz vibßaßnil u Tiixheß nik ikßuch 
unqßa apóstoleß.
44 As unvatzulik chit itxumbßal 
unqßa niman tetz u Jesús. As 
vatzulik chit veßteß tukß unqßa 
tetzeß skajayil.
45 As nikat ikßayi veßt unqßa 
niman tetz u Jesús unqßa tetzeß. 
As nikat ijatx veßt vijaßmileß xoßl 
unqßa imooleß kam uvaß nik 
isaßvit stiß.
46 As yeß nik iyaßsa veßt unqßa 
niman tetz Aakeß ikßulat tibß jun 
qßii vatz viqßanal u tostiixheß. As 
tukß chit chiibßichil nikat ijatx 
veßt u echbßubßaleß svatzaj tulaj 
ikabßal, tan ivatz chit Tiixh 
taanxelal.
47 As nik toksa veßt iqßii u Tiixheß. 
As bßaßnik veßt itxumbßal vatz 
unqßa tenameß. As jun qßii nikat 
inaßsa veßt u Kubßaal Jesús tachul 
unqßa niman tetzeß, jankßal unqßa 
uxhchileß uveß nikat isaß Aak 
iqßalpul vatz vipaaveß.

Nibßaßnxisal umaßl u koßx

3  1 Tu umaßl u qßii, jeß veßt 
u Lußeß tukß u Xhuneß tu 

tostiixheß tiß inachat Tiixh tu 
oxvaßl oora kußqßii.
2 As xonlik umaßl u naj uvaß 
koßxik chit stitzßebßeß tziß u 
tostiixheß uvaß Bßaßnla Tziß Kabßal 

ibßii. As nikat ijoy naj ipuaj te 
unqßa tenameß uveß nik tok tu 
tostiixheß.
3 As tul til veßt u koßxeß uvaß 
aalik tok u Lußeß tukß u Xhuneß tu 
tostiixheß, as ijoy veßt naj ipuaj te 
chajnaj.
4 As isaji veßt u Lußeß tukß u 
Xhuneß u koßxeß. As ech tal veßt 
u Lußeß ileß: —¡Saji tzan oß!— tißk 
naj.
5 As tul tabßi u koßxeß u yoleß, 
as titzßa naj uvaß kamal la taqß 
chajnaj ipuaj naj uvaß tala.
6 As ech tal veßt u Luß ileß: —Yeßl 
puaj eqßomal svaßn. Pet kam 
uvaß eqßomal taßn u vaanxelaleß, 
as la vaqß see. Tan tuk val see, 
tukß vibßii u Jesucristo uvaß aa 
Nazaret, txakpen. As xaanen,— 
tißk u Lußeß.
7 As tul tal veßt u Lußeß u yoleß, 
as itxey veßt naj u sebßal iqßabß u 
najeß. As itxakpisa veßt u Lußeß 
naj. As yakßin veßt u toj najeß tukß 
u qul toj najeß.
8 As txakebß veßt naj. As yujpu 
veßt naj. As xaan veßt naj. As 

xekebß veßt ok naj tiß u Lußeß tukß 
u Xhuneß vatz iqßanal u tostiixheß. 
As nikat iyujpu veßt naj tiß toksat 
iqßii u Tiixheß.
9 As tul til veßt unqßa tenameß 
skajayil uvaß nikat ixaan veßt naj 
as nikat toksa naj iqßii u Tiixheß,
10 as texhla veßt unqßa tenameß 
naj uvaß naj uveß nikat ijoy 
ipuaj tul uvaß xonlik naj tziß 
u tostiixheß uvaß Bßaßnla Tziß 
Kabßal. As teqßo veßt taama unqßa 
tenameß, tan bßaßnik veßt naj. 

Ni tal u Luß 
viyol u Tiixheß tu u tostiixh
11 As u najeß uvaß maßtik 

ibßaßnxisaleß, as yeß nikat ichajpu 
veßt naj viqßabß u Lußeß tukß u 
Xhuneß. As teqßo veßt taama 
unqßa tenameß stiß. As imol veßt 
tibß unqßa tenameß tiß chajnaj 
tu viteentail u tostiixheß uvaß 
Salomón ibßii.
12 As tul til veßt u Lußeß, as ech 
tal veßt ileß: —Ex kumool tiaal 
Israel, ¿kam qßi uvaß vaßl kuxh 
eteqßot etaama sqiß as tiß uveß 
netileß? ¿As ma oß bßa kat olebß 
oß skujunal tiß ibßaßnxisal u najeß 
uveß netitzßa? ¿As ma tiß u bßaßneß 
uveß nu kubßaneß vatz u Tiixheß 
as kat olebß oß stiß?
13 Pet tuk val isuuchil u yoleß sete, 
tan aß u Tiixheß uvaß nik inima 
unqßa qßesla kubßaaleß u Abraham, 
tukß u Isaac, tukß u Jacob, as aßeß 
kat oksan iqßii viKßaoleß uvaß Jesús. 
Pet ech koj ex, tan kat etxey u 
Jesús. As kat etixva, tan kat 
etaqßoßk vatz u Pilato. As yeß kat 
esaß, tul kat tal u Pilato ichajpuleß.
14 As kat etixva u jikla aamaeß 
uvaß yeßl ipaav ati. Pet aß u najeß 

kat etal ichajpuleß uvaß yatzßol 
aama.
15 As aß u aqßol tetz u kutiichajileß 
kat etal iyatzßpeß. As aßeß kat 
tulsa u Kubßaal Tiixheß taama. As 
ootzimal sqaßn uvaß isleßl veßteß.
16 Tan tiß uvaß kßujleßl kukßußl tiß 
u Jesús, as kat ibßaßnxisa u Jesús 
u najeß uvaß ootzimal setaßn uvaß 
at sukuvatz. As tiß u kßujlebßal 
kukßußleß uvaß kat taqß Aak sqe as 
kat ibßaßnxisa Aak u najeß echeß 
uvaß kat etil cheel.

17 Pet ootzimal svaßn, vitzßin 
vatzik, uvaß tul kat etal iyatzßpu 
veßt u Jesús, as exeß yeß kat pal ex 
stuul tukß unqßa eqßesaleß tiß uvaß 
aß u Jesús u Cristo.
18 Pet tul kat etal iyatzßpu veßt 
u Jesús, as kat bßex ibßana uvaß 
alik kan taßn u Tiixheß tul kat tal 
kan unqßa qßajsan tetz viyoleß tiß 
uvaß la ipalebße u Cristo unqßa 
kßaxkßoeß. As techal la kami.
19 As tuk val sete, ejalputaj 
vetxumbßaleß. As ekßaxataj 
vepaaveß, aqßal uvaß la sotzsal 
vepaaveß. As la taqß veßt kuß tzan 
u Tiixheß vibßaßnileß setißaj,
20 tan la ul veßt u Jesús unpajte 
taßn u Tiixheß, tan kßujlu kan taßn 
u Tiixheß uvaß aß u Jesús u Cristo.
21 Pet tuk atinoj u Jesús tu 
almikaß, techanal la ibßan u 
Tiixheß tuch unqßa veeß skajayil 
echeß uvaß tal kan u Tiixheß, tan 
naßytzaneß ixeßtik tzan unqßa 
qßajsan tetz viyol u Tiixheß tiß 
talataß,
22 tan ech tal kan u Moisés ileß 
te unqßa qßesla kubßaaleß: «As 
la ichaj tzan u Tiixheß umaßt u 
qßajsan tetz viyoleß xoßl unqßa 
tenameß tiß talat isuuchil unqßa 

yoleß echeß uvaß nunbßaneß. As la 
enima viyoleß skajayil kam uvaß 
la ul tal sete.
23 As abßil uvaß yeß la niman 
viyoleß as la eesal el xoßl unqßa 
tenameß,» tißk u Moisés.

24 As aß kat xeßtikkat tzan 
unqßa qßajsan tetz viyol u Tiixheß 
tiß u Samuel tiß talat kan unqßa 
yoleß tiß uveß ni tuch cheel. As 
echat kat tal kan unjoltu unqßa 
qßajsan tetz viyol u Tiixheß 
skajayil.
25 As tuk val sete, vitzßin vatzik, 
uvaß exeß la kßulun u akß tzaqßiteß 
uvaß alel kan taßn unqßa qßajsan 
tetz viyol u Tiixheß. As antel 
etetzeß u yoleß uvaß alpik kan te 
u Abrahameß, tan ech tal u Tiixh 
ileß ste: «Tukß vibßaßnil umaßl 
vaviaaleß uvaß la vaqßkat kuß tzan 
vunbßaßnileß tiß unqßa tenameß 
skajayil vatz u txßavaßeß,» tißk u 
Tiixheß.
26 As setißeß kat ichajkat tzan u 
Tiixheß viKßaoleß bßaxa, tul kat ul 
vatz u txßavaßeß tiß uvaß la ekßul 
u bßaßnileß xeß Aak as tiß uvaß la 
ejalpu vetxumbßaleß. As la etaqß 
kan u vaßlexheß uvaß nebßaneß,— 
tißk u Lußeß.

Ni tal u Luß tukß u Xhun 
viyol u Tiixh xoßl unqßa iqßesal 
oksan iyol tenam vatz Tiixh 

4  1 As tul antelik kuxh iyolon 
u Lußeß tukß u Xhuneß xoßl 

unqßa tenameß, as bßex uloj veßt 
kaßl unqßa oksan iyol tenam vatz 
Tiixh tukß viqßesal unqßa xeen 
tetz u tostiixheß as tukß kaßt unqßa 
saduceo.
2 As vaßlik chit tul veßt iviß 
chajnaj tiß u Lußeß tukß u Xhuneß, 

tan tiß uvaß nik ichusun u Lußeß 
tukß u Xhuneß xoßl unqßa tenameß. 
As nik tal veßteß uvaß tukß 
vibßaßnil u Jesús la ulkat taama 
unqßa kamnajeß unpajte.
3 As itxey veßt chajnaj u Lußeß tukß 
u Xhuneß. As toksa veßt chajnaj tu 
u kaarsa, tan ech qaleen la ibßan 
chajnaj isuuchil tan maßtik ikuß 
veßt qßii.

4 As nimal unqßa tenameß uvaß 
kat abßin u yoleß uvaß kat tal 
u Lußeß, as ikßujbßaß veßt ikßußl 
tiß u Jesús. As oon veßt oßvaßl 
mil tachul unqßa najeß uveß kat 
niman.

5 As ech eßtal veßt stuul, as 
imol veßt tibß unqßa iqßesal unqßa 
tenameß tu u Jerusalén, tukß 
unqßa bßaal tenameß, tukß kaßt 
unqßa uxhchileß uvaß chusel tibß 
tiß unqßa tzaqßiteß,
6 tukß viqßesal unqßa oksan iyol 
tenam vatz Tiixh uvaß Anás ibßii, 
tukß u Caifás, tukß u Xhun, tukß u 
Alejandro, as tukß unkaßt unqßa 
titzßin tatzikeß.
7 As imolo veßt ok chajnaj u Lußeß 
tukß u Xhuneß. Tul atik veßt ok u 

Lußeß tukß u Xhuneß tu u abßibßaleß, 
as chßotil veßt itziß. As ech tal 
veßt chajnaj ileß ste: —¿Abßil kat 
aqßon etijleßm? ¿As abßil kat alon 
sete uvaß ech la ebßaneß echeß u 
veeß?— tißk unqßa najeß.
8 As taqß veßt u Tiixhla Espíritu 
itxumbßal u Lußeß tiß iyoloneß. As 
ech tal veßt ileß: —Ex pap, as ex 
bßaal tenam,
9 as cheel nechßoti kutziß tiß umaßl 
u bßaßnil uvaß kat bßanchu te u 
najeß uvaß koßxike as tiß uvaß kam 
kat ibßan naj uvaß kat bßaßnxiy 
veßt naj.
10 As la etootzi tukß unqßa 
kumooleß skajayil uvaß tiaal 
Israel uvaß tukß vibßii u Jesucristo 
kat bßaßnxkat u najeß uvaß at veßt 
sukuxoßl. As aß u Jesús uvaß aa 
Nazaret uveß kat etaqß jeß vatz 
u kuruseß as kat tulsa u Tiixheß 
taama unpajte, as Aakeß kat 
bßaßnxisan u najeß.
11 As ech kat etulbße u Jesús 
echeß ni tulbßel u kßubßeß uvaß 
nisuti el unqßa lakol kabßaleß, tan 
tiß uvaß yeß nitxakon svatz. Tul 
aßeß xeßabß tetz u kabßaleß.
12 Pet tuk val sete, tan yeßl 
umaßtoj qßalpun qetz ati, tan 
yeßxhebßil at vatz u txßavaßeß 
uvaß tukß vibßiieß la qßalpu veßt oß 
staßn,— tißk u Lußeß.

13 As tul til veßt unqßa bßaal 
tenameß uvaß tii chit iyolon u Lußeß 
tukß u Xhuneß, as teqßo veßt taama 
chajnaj, tan ootzimalik taßn 
chajnaj uvaß yeßl u Lußeß tukß u 
Xhuneß kat ok tu umaj chusbßal tiß 
ichusat unqßa yoleß. As yeßl tijleßm 
chajnaj atike. As tulsa veßt unqßa 
bßaal tenameß skßußl uvaß xekelik u 
Lußeß tukß u Xhuneß tiß u Jesúseß.

14 As tul til veßt chajnaj u najeß 
uvaß koßxike, as yeß kat chee veßt 
iyol chajnaj, tan bßaßnik veßt u 
najeß. As txaklik veßt naj xoßl 
chajnaj.
15 As tal veßt unqßa bßaal tenameß 
te u Lußeß, tukß u Xhuneß, as tukß 
u najeß uvaß koßxike uvaß la el 
chßußl chajnaj tu abßißmeß. As kaa 
veßt unqßa bßaal tenameß tiß iyolat 
veßt svatzaj.
16 Ech tal veßt chajnaj ileß: 
—¿Kam la qulbße unqßa najeß? 
Tan yeß la uch kumujat veßt u 
yoleß, tan kat ikßuchlu veßt chajnaj 
umaßl u kßuchbßal tetz vibßaßnil 
u Tiixheß vatz unqßa tenameß. As 
kat tootzil veßt unqßa tenameß 
skajayil tzitzaß tu u Jerusalén.
17 Pet taßn kuxh la ibßaneß uvaß la 
kuyaa chajnaj tiß uvaß la iyaßsa 
chajnaj iyolbßet u Jesús cheel xoßl 
unqßa tenameß,— tißk chajnaj.
18 As imolo veßt chajnaj u Lußeß 
tukß u Xhuneß unpajte. Ech 
tal veßt chajnaj ileß ste: —Yeßl 
umaßtoj yol la uch etalat veßt tiß u 
Jesús xoßl unqßa tenameß. Mitaßn 
la uch echusuneß,— tißk chajnaj.
19 Ech tal veßt u Luß ileß tukß u 
Xhuneß: —Ebßantaj teviß ma 
bßaßn vatz u Tiixheß uvaß ex la 
kunima ex. ¿As moj aß u Tiixheß 
la kunima?
20 Tan yeß la uch kuyaßsataß, 
tan techal chit la qal isuuchil 
unqßa yoleß tiß unqßa veeß kat qila 
tukß unqßa veeß kat qabßi,— tißk 
chajnaj.
21 As tul tabßi veßt unqßa bßaal 
tenameß u yoleß uvaß tal u Lußeß 
tukß u Xhuneß, as iyaa veßt 
chajnaj u Lußeß tukß u Xhuneß tiß 
uvaß yeß la uch talat chajnaj u 

yoleß tiß u Jesús. As ichajpu veßt 
chajnaj u Lußeß tukß u Xhuneß, tan 
jit ilej chajnaj umaj txumbßal 
tiß uvaß la uch iqßospu chajnaj 
stiß. As nik ixoßva chajnaj unqßa 
tenameß, tan kajayil chit unqßa 
tenameß nikat oksan iqßii u 
Tiixheß tiß u bßaßnileß uveß kat 
ibßan Aak.
22 As tul maßtik ipal veßt kaßviinqil 
iyaabß u najeß uvaß koßxike tul 
ibßan u Tiixheß u nimla bßaßnileß tiß 
ibßaßnxisat Aak naj.

Nijaj unqßa niman tetz 
u Jesús uvaß la iyakßinsa 
u Tiixheß u taanxelaleß

23 As tul chajpul veßt u Lußeß 
tukß u Xhuneß, as imolo veßt tibß 
chajnaj tukß unqßa imooleß uvaß 
niman tetz u Jesúseß. As tal veßt 
chajnaj kam u yoleß uvaß kat 
alpu te chajnaj taßn unqßa iqßesal 
oksan iyol tenam vatz Tiixh tukß 
kaßt unqßa bßaal tenameß.
24 As tul tabßi veßt unqßa imool 
u Lußeß tukß u Xhuneß unqßa yoleß 
uveß alpu ste, as eela chit inachat 
veßt chajnaj Tiixh. As ech tal 
veßt chajnaj ileß: —Kubßaal Tiixh, 
yeßxhebßil umaßtoj la lejon seeß. 
As axheß cheesan tetz u almikaßeß, 
tukß u vatz txßavaßeß, tukß u mar, 
as tukß unqßa veeß skajayil.
25 As axheß kat alon umaßl u yol 
taßn u niman eetzeß uvaß David, 
tul ech tal ileß:

¿Kam qßi uvaß vaßl kuxh 
iveqßelkabßan unqßa tenameß 
uvaß jit tiaal Israel?

¿As kam qßi uvaß aß kuxh ni 
toksakat unqßa tenameß 
taama tiß uvaß yeß la bßen 
ibßaneß?

 26 Tan kat imol veßt tibß kaßl 
unqßa ijlenaal tukß kaßt 
unqßa iqßesal unqßa tenameß 
vatz u txßavaßeß.

As kat ikßul veßt tibß iyol 
chajnaj tiß ibßanat u 
vaßlexheß tiß u Kubßaaleß tukß 
tiß u Cristo. 

27 As tzitzaß tu u Jerusalén 
kat ikßulkat tibß iyol u Herodes 
tukß u Poncio Pilato, tukß unqßa 
kumooleß uvaß tiaal Israel, tukß 
unqßa uxhchileß uvaß jit tiaal 
Israel tiß ibßanat u vaßlexheß te 
vajikla Kßaoleß uvaß Jesús, uvaß 
kßujlu kan aßn.
28 As kat ibßan unqßa najeß echeß 
uvaß maßtik aalat kan uvaß nik tal 
aama uvaß la uchi.
29 Estißeß, Kubßaal Tiixh, nu kujaj 
bßaßnil see uvaß la akol oß vatz 
unqßa kßaxkßoeß uveß ni tal unqßa 
bßaal tenameß ibßanat sqiß. As 
loch oß tiß uvaß yeß la xoßv oß tiß 
qalat vayoleß.
30 As kßuch vayakßileß tiß 
abßaßnxisat unqßa aachßoßmeß tukß 
vibßii vajikla Kßaoleß uvaß Jesús as 
tiß akßuchat unqßa kßuchbßal tetz 
vabßaßnileß uvaß la teqßo taama 
unqßa uxhchileß stiß,— tißk unqßa 
niman tetz u Jesús.

31 As tul yaß veßt unqßa niman 
tetz u Jesús tiß inachat Tiixh, as 
tiin veßt u atinbßaleß uvaß molikkat 
tibß unqßa tenameß. As taqß veßt u 
Tiixhla Espíritu itxumbßal. As yeß 
nikat ixoßv veßt unqßa tenameß tiß 
talat viyol u Tiixheß.

Unqßa niman tetz u Jesúseß 
nijatx chajnaj unqßa 

tetzeß svatzaj
32 Jankßal unqßa niman tetz 

u Jesús as unvatzulik chit veßt 
vitxumbßaleß skajayil. As eela chit 
nik tal veßt taama skajayil. As 
yeßxhebßil nik alon uvaß tetz kuxh 
vimeebßaßleß sijunal, tan vatzulik 
chit unqßa uxhchileß tukß unqßa 
tetzeß skajayil.
33 As atik iyakßil u taanxelal 
unqßa apóstol tiß talat u yoleß 
tiß uvaß kat ul taama u Kubßaal 
Jesús. As nimal vibßaßnil u Tiixheß 
atik tiß chajnaj.
34 As yeßl umaj uxhchil xoßl unqßa 
niman tetz u Jesús uvaß nik yaßtan 
unqßa tetzeß, tan abßil uvaß atik 
itxßavaß moj ikabßal, as nik ikßayi 
veßteß. As nikat teqßo veßt tzan 
vijaßmil u tetzeß uvaß kat ikßayi.
35 As nikat tex taqß veßt u puajeß 
vatz unqßa apóstol tiß uvaß la 
jatxpu xoßl unqßa uxhchileß uvaß 
yeßl tetz ati.
36 As echat kat ibßan umaßl u 
tiaal Leví uvaß aa Chipre uvaß 
Xhußl. As oksal veßt Bernabé stiß 
taßn unqßa apóstol, tan aß isuuchil 
u yoleß uvaß Bernabé «ikßaol 
eesan txumußm,» tißk isuuchil u 
yoleß tu yolbßal griego.
37 As atik unbßiil vitxßavaß. As kat 
ikßayi veßt vitxßavaßeß. As taqß veßt 
ok u puajeß vatz unqßa apóstol.

Ni tal u Luß uvaß la kam 
u Ananías tukß u Safira

5  1 Pet ech koj u najeß uvaß 
Ananías tukß u tixqel uvaß 

Safira, tan ikßayi veßt naj umaßl u 
txßavaß.
2 As ootzimalik taßn u tixqel najeß 
uvaß teqßo kan naj unbßiil vijaßmil 
u txßavaßeß. As jit bßex toksa naj 
skajayil vatz unqßa apóstol.
3 As ech tal veßt u Luß ileß te u 
Ananías: —¿Kam qßi uveß kat 
kuxh aaqß tokebßal u Satanás tu 
u aanxelaleß tiß achulit yol te u 
Tiixhla Espíritu? ¿As kam qßi uveß 
kat kuxh eesa kan unbßiil vijaßmil 
u txßavaßeß?
4 ¿As jit kol eetz u txßavaßeß qßa, 
tul uvaß yeßxnik akßayi? ¿As kam 
qßi uveß kat kuxh ok u chuli 
yoleß tu u aanxelal? Tan jit oßeß 
nachuli oß syol. Pet vatz u Tiixheß 
nabßankat,— tißk u Lußeß.
5 As tul tabßi veßt u Ananías u 
yoleß, as pumel ibßen veßt naj tu 
txßavaß. As yak kuxh kam veßteß. 
As tul tabßi veßt unqßa tenameß, as 
xoßv veßteß.
6 As ul veßt kaßl unqßa chelem naj 
tiß ibßochlu vichißol u Ananías 
tu umaßl u ixbßußj. As ichele veßt 
chajnaj. As bßex imuj veßt chajnaj.

7 As kamal oxvaßt oora stuul, 
as ul veßt u Safira, u tixqel u 
Ananías, tan yeßlik skßußl ixoj uvaß 
maßtik ikam veßt vitzumel ixojeß.
8 As ech tal veßt u Luß ileß te u 
Safira: —Al sve. ¿Ma ech ijaßmil 
u txßavaßeß uvaß kat ekßayi?— 
tißk u Lußeß. —Kano qßi. Ech 
ijaßmileß,— tißk ixoj.
9 As ech tal veßt u Luß ileß: 
—¿Kam qßi uveß kat ikßul tibß eyol 

tiß achulit yol vatz u Tiixhla 
Espíritu? As tul il unqßa chelem 
naj ileß kat ulyu veßteß uvaß kat 
bßex mujun kan vatzumeleß. 
As bßen imuj veßt axh chajnaj 
unpajte,— tißk u Lußeß.
10 As pumel ibßen veßt ixoj tu 
txßavaß vatz u Lußeß. As yak kuxh 
kam veßt ixoj. As tul ok veßt unqßa 
chelem najeß, as til veßt chajnaj 
uvaß maßtik ikam veßt ixoj. As 
teqßo veßt chajnaj vichißol ixojeß. 
As bßex imuj veßt chajnaj ixoj 
txala vitzumeleß.
11 As xoßv veßt unqßa niman tetz 
u Jesús tukß unqßa uxhchileß uvaß 
kat abßin u yoleß.

Nimal unqßa kßuchbßal 
tetz vibßaßnil u Tiixheß 
nibßan unqßa apóstol

12 As nimal unqßa kßuchbßal 
tetz u tijleßm u Tiixheß nik ibßan 
unqßa apóstol uvaß nik teqßo 
taama unqßa uxhchileß staßn. As 
unvatzulik chit unqßa niman 
tetz u Jesús tiß imolat tibß tu 
viteentail u tostiixheß uvaß 
Salomón ibßii.
13 As unqßa uxhchil uvaß yeß nik 
niman u Jesús, as nik ixoßv veßteß 
tiß tok kßatz unqßa niman tetz 
Aakeß. Pet ech koj kaßt unqßa 
tenameß, tan nik toksa veßt iqßii 
unqßa niman tetz Aakeß.
14 As nikat inaß veßt tachul unqßa 
niman tetz u Kubßaal Jesús. As 
nimal unqßa najeß tukß unqßa 
ixojeß nikat niman veßteß.
15 As kat chelel veßt el tzan unqßa 
aachßoßmeß tu bßey viß chßachißm 
tzeß, tan aß nikat isaß unqßa 
tenameß uvaß tul la pal u Lußeß tu 
bßey, as aal kuxh koj vichiußm 

u Lußeß la pal tiibßa unqßa 
aachßoßmeß tiß ibßaßnxisaleß.
16 As nimal unqßa uxhchileß nikat 
itzaa veßt tulaj unqßa tenameß 
uveß najlich u Jerusalén. As nikat 
teqßo veßt tzan unqßa uxhchileß 
unqßa aachßoßmeß tukß unqßa 
veeß atik subßul skßatz. As nikat 
ibßaßnx veßteß.

Ni toksal u Luß 
tukß u Xhun tu u kaarsa

17 As nik ichßoßn taama 
viqßesal oksan iyol tenam vatz 
Tiixh tukß kaßt unqßa imooleß 
uvaß saduceo tiß uveß nik imol 
tibß unqßa tenameß kßatz unqßa 
apóstol.
18 As itxey veßt chajnaj unqßa 
apóstol. As toksa veßt chajnaj tu 
u kaarsaeß.
19 As ul ijaj veßt el tzan umaßl u 
ángel unqßa apóstol tu u kaarsaeß 
aqßbßal. As ech tal veßt u ángel 
ileß:
20 —As bßenojtaj ex txakebßoj 
xoßl unqßa tenameß vatz viqßanal 
u tostiixheß tiß etalat isuuchil 
unqßa yoleß tiß uvaß la uch taqßax 
itiichajil unqßa uxhchileß kßatz u 
Tiixheß,— tißk u ángel.

21 As tul tabßi veßt chajnaj 
unqßa yoleß uveß tal u ángel, as 
bßen veßt chajnaj vatz viqßanal 
u tostiixheß sqßalaßm. As xeßt 
veßt chajnaj chusun xoßl unqßa 
tenameß. As ul veßt vibßooqßol 
iqßesal oksan iyol tenam vatz 
Tiixh tukß unqßa imooleß. As 
imolo veßt chajnaj unqßa bßaal 
tenameß skajayil tu u abßibßaleß. 
As tal veßt chajnaj uvaß la bßen 
eqßoloj el tzan unqßa apóstol tu u 
kaarsaeß uvaß nik taleß.

22 As tul oon veßt unqßa xeen 
tetz u tostiixheß tu u kaarsaeß, as 
yeßlik veßt unqßa apóstol. As qßaav 
veßt chajnaj tiß talat u yoleß te 
unqßa bßaal tenameß.
23 Ech tal veßt chajnaj ileß: 
—Chabßamal chit ijuplu u 
kaarsaeß tul uvaß kat oon oß. As 
tul xeemal taßn unqßa soleß. ¡Pet 
tul kat kujaj veßt u kaarsaeß, as 
yeßxhebßil atik veßteß!— tißk unqßa 
mayuleß.
24 As tul tabßi veßt viqßesal unqßa 
mayuleß tukß unqßa iqßesal oksan 
iyol tenam vatz Tiixh u yoleß uvaß 
ul tal unqßa mayuleß, as ichßoti 
veßt chajnaj svatzaj tiß uvaß kam 
tuk yaßojkat u yoleß uveß kat tal 
unqßa mayuleß.
25 As oon veßt umaßl u naj xoßl 
chajnaj tu u abßibßaleß. As ech 
tal naj ileß: —¡Unqßa naj uvaß 
kat etoksa tu u kaarsa eßte, as 
il chajnaj ileß nichusun xoßl 
unqßa tenameß vatz viqßanal u 
tostiixheß!— tißk naj.

26 As tul tabßi veßt viqßesal 
unqßa soleß u yoleß, as bßex 
veßt naj tukß unqßa xeen tetz u 
tostiixheß. As tukß kuxh isuuchil 
bßex itxey veßt chajnaj unqßa 
apóstol, tan nik ixoßv chajnaj 
vatz unqßa tenameß, tan tiß uvaß jit 
kuxh nim la isuti unqßa tenameß 
kßubß tiß chajnaj uvaß nik taleß.
27 As tul eqßol veßt unqßa apóstol 
tu u abßibßaleß, as ech tal veßt 
viqßesal unqßa oksan tetz iyol 
tenam vatz Tiixh ech ileß:
28 —¿Ma yeß kat qal bßa sete uvaß 
yeß la chusun veßt ex tukß vibßii 
u najeß uvaß Jesús? Pet ech koj 
uveß nebßaneß, tan aal kuxh kat 
epaxsal veßt u yoleß tiß naj tzitzaß 

tu u Jerusalén. As netal cheel 
uvaß oß ni ijlen ikam u najeß,— 
tißk chajnaj.
29 As ech tal veßt u Luß ileß tukß 
unqßa imooleß: —Bßaxel chiteß 
uvaß la kunima viyol u Tiixheß tiß 
viyol unqßa najeß.
30 Tan aß viTiixh unqßa qßesla 
kubßaaleß kat ulsan taama u 
Jesús uvaß kat etal ijeß vatz u 
kuruseß. As ex kat alon ikameß.
31 Pet kat eqßol veßt jeß u Jesús 
tu almikaß tisebßal u Tiixheß, tan 
Aakeß viKßaol u Tiixheß. As kat 
toksa veßt u Tiixheß Aak qßalpun 
tetz unqßa tenameß skajayil, aqßal 
uvaß la ikßaxa tibß unqßa tiaal 
Israel tiß vipaaveß. As la sotzsal 
veßt ipaav.
32 As oßeß kat ilon uvaß kam kat 
uchi as tukß u Tiixhla Espíritu 
uvaß kat toksa veßt u Tiixheß 
tulaj qaanxelal, oß uvaß niman 
tetz u Jesús. Estißeß techal la qal 
isuuchil sete tiß u Jesús,— tißk 
veßt u Lußeß tukß unqßa imooleß.

33 As tul tabßi veßt unqßa bßaal 
tenameß u yoleß, as txßißtzißltu veßt 
chajnaj. As tal veßt chajnaj ikam 
unqßa apóstol.
34 As txakebß veßt umaßl u fariseo 
uvaß Gamaliel xoßl chajnaj. As nik 
toksa veßt unqßa tenameß iqßii naj, 
tan chuselik tibß naj tiß u tzaqßiteß 
uvaß tzßibßamal kan. As tal veßt 
naj uvaß la el unbßooj unqßa 
apóstol tißeßl u abßibßaleß.
35 As ech tal veßt naj ileß te 
unqßa imooleß: —Ex kumool tiaal 
Israel, ebßantaj teviß kam uvaß tuk 
ebßaneß tiß unqßa najeß,
36 tan ateß sekßußl uvaß kat ibßan 
umaßl u naj uvaß naßytzan uvaß 
Teudas. Tan kat tal naj uvaß nim 

talchu naj uveß nik tal jeß ste. As 
kaßviinqil kßalal (400) unqßa najeß 
uveß kat toksa tibß kßatz naj. As 
tul kat yatzßpu naj, as kat kuxh 
ipaxi veßt tibß unqßa najeß uvaß 
imool naj. As kat kuxh yaß veßt 
iyolbßel naj.

37 As xamtik stuul, as mamaßla 
tenam kat toksa tibß kßatz umaßt 
u naj uvaß Judas uvaß echen tu 
u Galilea tul uvaß kat achpu 
unqßa tenameß skajayil. As tul kat 
yatzßpu naj unpajte, as kat kuxh 
ipaxi tibß unqßa uxhchileß uveß 
kat toksa naj yol tiviß.
38 Estißeß ni val sete, yeßxhkam 
kuxh ebßan tiß unqßa najeß. As 
etaqßtaj kan chajnaj, tan asoj 
itxumbßal kuxh umaj naj nichus 
chajnaj tukß uveß nibßan chajnaj, 
as tuk kuxh yaßoj chajnajeß.
39 Pet asoj Tiixh ni alon te 
chajnaj, as yeß la olebß ex tiß 
iyaßsal te chajnaj. As yeßxhkam 
kuxh ebßan tiß unqßa najeß, tan 
la ibßaneß uvaß tukß u Tiixheß 
la ebßankat chßaßo,— tißk u 
Gamaliel.

40 As inima veßt kaßt viqßesal 
unqßa tenameß viyol u Gamaliel. 
As imolo veßt chajnaj unqßa 
apóstol unpajte. As tal chajnaj 
iqßospeß. As yaan veßt unqßa bßaal 
tenameß te unqßa apóstol tiß uvaß 
yeß unpajte la tal veßt u yoleß tiß u 
Jesús. As kat chajpul veßteß.
41 As tul el veßt chßußl unqßa 
apóstol tu u abßibßaleß, as vaßlik 
chit ichiibß veßt chajnaj, tan Tiixh 
kat aqßon te chajnaj tiß ipalebßet 
unqßa kßaxkßoeß, tan tiß uvaß nik 
ipaxsa chajnaj u yoleß tiß u Jesús.
42 As jun qßii nikat imol veßt tibß 
unqßa apóstol tu u tostiixheß as 

tukß tulaj ikabßal unqßa uxhchileß. 
As yeß nikat iyaßsa veßt chajnaj 
ichusuneß tiß talat u yoleß tiß u 
Jesucristo.

Nichukpu vujvaßl unqßa 
lochol tetz unqßa apóstol

6  1 As tu unqßa qßiieß, as nikat 
inaß veßt tachul unqßa niman 

tetz u Jesús. As nikat kuxh iyaa 
veßt tibß unqßa tiaal Israel uvaß 
nikat niman Aak uvaß griego 
viyolbßaleß, tukß unqßa imooleß 
uvaß hebreo viyolbßaleß, tan nik 
tal unqßa griego uvaß yeßl unqßa 
txakay ixojeß nik ilochpeß tijikil 
xoßl chajnaj tiß unqßa echbßubßaleß 
uveß nik ijatxpu jun qßii.
2 As imolo veßt kabßlaval unqßa 
apóstol unqßa imooleß uvaß nik 
niman u Jesús. As ech tal veßt 
ileß: —As jit bßaßneß uvaß la 
kuyaßsa qalat viyol u Tiixheß tiß 
kuxh kujatxat unqßa echbßubßaleß 
xoßl unqßa txakay ixojeß.
3 Pet txaapoj vujvoßj unqßa qitzßin 
qatzikeß sukuxoßl uvaß bßaßn 
iyolbßeleß as aqßel itxumbßal taßn 
u Tiixhla Espíritu. As chajnaj la 
kßujebß kan tiß tilat isuuchil unqßa 
echbßubßaleß tul la jatxpu xoßl 
unqßa ixojeß.
4 Pet ech koj oß, tan yeß la yaß 
oß tiß kuchusuneß sexoßl tiß viyol 
u Tiixheß as tiß kunachat Tiixh 
unpajte,— tißk chajnaj.
5 As bßaßn u yoleß uveß kat tabßi 
unqßa qitzßin qatzikeß, uvaß kat tal 
unqßa apóstol. As kat txaap veßt u 
Esteban uvaß aqßik itxumbßal taßn 
u Tiixhla Espíritu as kßujlik chit 
ikßußl naj tiß u Kubßaal Tiixheß. 
As kat txaap veßt u Pißl, tukß u 
Prócoro, tukß u Nicanor, tukß u 

Timón, tukß u Parmenas, as tukß 
u Kul uvaß tzaanaj tu u Antioquía 
uvaß maßtik toksat tibß tiß inimat 
unqßa tzaqßiteß uvaß kßujlu kan 
taßn u Tiixheß te unqßa tiaal 
Israel.
6 As aß chajnajeß uvaß eqßol veßt ok 
vatz unqßa apóstol. As taqß veßt jeß 
unqßa apóstol iqßabß tiß chajnaj tul 
kat nachpu Tiixh tiß chajnaj.

7 As pax veßt itzibßlal u yoleß 
tiß u Kubßaal Jesús xoßl unqßa 
tenameß. As naß veßt tachul unqßa 
niman tetz Aakeß tu u Jerusalén. 
As nimal unqßa oksan iyol tenam 
vatz Tiixh niman u yoleß tiß u 
Jesús.

Nitxeypu u Esteban
8 As nikat ikßuch u Esteban 

unqßa kßuchbßal tetz vibßaßnil 
u Tiixheß uvaß nik teqßo taama 
unqßa uxhchileß staßn, tan atik 
iyakßil vibßaßnil u Tiixheß stiß.
9 As kat yan veßt tiviß kaßl unqßa 
tiaal Israel uvaß nik ikßul tibß 
tu u atinbßaleß tetz nachbßal 
Tiixh «Tetz unqßa uxhchileß uvaß 
chajpumal veßteß» chßelel, tan at 
uxhchil tzaa tu u Cirene, tu u 
Alejandría, tu u Cilicia, as tu u 
txßavaßeß uvaß Asia. As aß chajnajeß 
uvaß iyaa veßt tibß tukß u Esteban.
10 As jit olebß chajnaj tiß u Esteban, 
tan atik itxumbßal u Esteban tul 
nik iyoloneß taßn u Tiixhla Espíritu.

11 Pet ichoo veßt chajnaj kaßl 
unqßa chulin yol tiß u Esteban. 
As ech tal veßt unqßa chulin yol 
ileß: «Kat qabßi teesat naj iqßii u 
Moisés tukß u Tiixheß,» tißk unqßa 
chulin yoleß.
12 As toksa veßt chajnaj xeß 
taama unqßa tenameß tukß unqßa 

bßaal tenameß as tukß unqßa 
uxhchileß uvaß chusel tibß tiß 
unqßa tzaqßiteß, tiß uvaß la ul iviß 
unqßa tenameß tiß u Esteban. 
As itxey veßt unqßa tenameß u 
Esteban. As eqßol veßt tu u 
abßibßaleß.
13 As ichuk veßt chajnaj kaßt 
unqßa cheesan tetz ipaav u 
Esteban. As ech tal unqßa 
cheesan paav ileß: —U naj ilaß, 
tan yeß niyaßsa naj teesal iqßii u 
tiixhla atinbßaleß as tukß unqßa 
yoleß uveß kßujlu kan sukuxoßl taßn 
u Moisés.
14 Tan kat qabßi talat naj uvaß la 
teßpisa u Jesús uvaß aa Nazaret u 
kutostiixheß. As la ijalpu u Jesús 
unqßa tzaqßiteß uvaß tzßibßamal 
kan taßn u Moisés,— tißk chajnaj.
15 As kajayil unqßa najeß uveß 
xonlik ok tu u abßibßaleß as isaji 
veßt chajnaj ivatz u Esteban. As 
til veßt chajnaj uvaß ech veßt ikaßy 
u Esteban echeß ikaßy umaj ángel.

Ni tal u Esteban isuuchil 
viyol u Tiixh tu u abßibßal

7  1 As ech tal veßt viqßesal 
unqßa oksan iyol tenam vatz 

Tiixh ileß te u Esteban: —¿Ma an 
chit uveß ni talpu seeß?— tißk naj.
2 As ech tal veßt u Esteban ileß: 
—Ex ibßaal kutenam tukß ex 
vitzßin vatzik, etabßitaj u 
yoleß uvaß tuk val sete, tan u 
Tiixheß uvaß nim talcheß, as 
Aakeß kat ul ikßuch tibß vatz u 
kubßaal Abraham tul atik tu u 
Mesopotamia tul uvaß yeßxnik 
oon tu u Harán.
3 Ech tal Aak ileß te u Abraham: 
«La aaqß veßt kan vatxßavaßeß tukß 
unqßa eetzßin aatzikeß. As la qßax 

veßt axh tu umaßt u txßavaß uvaß 
in la kßuchun see,» tißk u Tiixheß.
4 As el veßt chßußl u Abraham xoßl 
unqßa aa Caldea. As qßax veßt tu 
u Harán. As tul kam veßt vibßaaleß 
tzitziß, as tal veßt u Tiixheß uvaß la 
el chßußl u Abraham tiß tul tu u 
txßavaßeß uvaß atkat oß cheel.
5 As kßuxh yeßl unbßooj itxßavaß 
kat taqß u Tiixheß ste as mitaßn 
kuxh unbßooj uvaß la jejebßkat aak, 
as kat taltziß u Tiixheß uvaß tetz 
aak u txßavaßeß la ibßaneß. As tetz 
unqßa tiaal aakeß la ibßaneß, kßuxh 
yeßlik meßal ikßaol aak atike.
6 As ech tal veßt u Tiixh ileß te 
u Abraham unpajte: «La bßen 
veßt unqßa aviaaleß tu umaßt 
tenam. As la ok veßt skßamil. 
As la bßuchlu veßteß taßn unqßa 
uxhchileß. As viinqil kßalal (400) 
yaabß la bßuchli.
7 As ineß la bßanon isuuchil unqßa 
tenameß uveß la bßuchun unqßa 
aviaaleß. As tul maßt ipal viinqil 
kßalal yaabß, as la el veßt chßußl. 
As la ul toksa veßt unqßii tzitzaß 
tu u txßavaßeß,» tißk u Tiixheß tal 
kan te u Abraham.
8 As ikßujbßaß kan u Tiixheß u 
tzaqßiteß te u Abraham tiß uvaß la 
tzokßax el unbßiil vichißol unqßa 
neß xaakeß. As tul itzßebß vikßaol u 
Abraham uvaß Isaac, as itzokßeßl 
unbßiil vichißol vikßaoleß tul 
ibßan vaaxil qßii tiß titzßebßeß. As 
ech ibßan u Isaac te u Jacob. As 
echat ibßan u Jacob te kabßlaval 
vikßaoleß.

9 As chßoßn veßt taama unqßa 
ikßaol u Jacob tiß u titzßineß uvaß 
Xhußl. As ikßayi veßt bßen chajnaj 
u Xhußleß tu u Egipto. As atik 
vibßaßnil u Tiixheß kßatz u Xhußleß,

10 tan iloch veßt Aak u Xhußleß, 
tul ipalebße veßt unqßa kßaxkßoeß 
tu u Egipto. As Tiixh kat bßanon 
uvaß bßaßn itxumbßal u Xhußleß 
vatz u ijlenaaleß. As toksa veßt 
u ijlenaaleß u Xhußleß ilol tetz 
isuuchil unqßa tenameß tukß tiß 
unqßa tetz u ijlenaaleß, tan tiß uvaß 
atik itxumbßal u Xhußleß.

11 As ul veßt umaßl u mam vaßy 
tu u Egipto as tukß tu u Canán. 
As mam kßaxkßo ipalebße veßt 
unqßa qßesla kubßaaleß, tan yeßlik 
veßt techbßubßal atike.
12 As tul tabßi veßt u Jacob uvaß 
atik echbßubßal tu u Egipto, as 
ichaj veßt bßen aak unqßa ikßaoleß 
tu u Egipto.
13 As ikßuch veßt tibß u Xhußleß te 
unqßa tatzikeß tul oon veßt chajnaj 
tikaßpa. As tabßi veßt u ijlenaaleß 
uvaß kam tenamil u Xhußleß.
14 As ichaj tzan u Xhußleß unqßa 
tatzikeß tiß uvaß la teqßo bßen 
chajnaj vibßaaleß uvaß Jacob tukß 
unqßa tatineß skajayil. As oßlaval 
imutxß (75) ixaan aak tul oon 
aak tu u Egipto.
15 As ech toon u Jacob tu u 
Egipto. As tzitziß kamkat veßteß. 
As echat ibßan unqßa ikßaoleß 
unpajte.
16 As eqßol veßt tzan vichißol u 
Jacob tukß unqßa ikßaoleß tu u 
Siquem. As aß mujlukat tu u txßavaß 
uvaß maßtik iloqßat u Abraham te 
vikßaol u Hamor, tan nimal puaj 
taqß u Abraham tiß u txßavaßeß.

17 Tul nimax nik veßt yaabß 
stuul, as bßiitik kuxh ilejat veßt u 
qßiieß tiß itzojpisat veßt u Tiixheß 
kam unqßa uvaß maßtik talat kan 
Aak te u Abraham tiß vitenameß, 
as ech kat ibßan u Tiixheß. Tul 

maßtik inaß veßt tachul unqßa tiaal 
Israel tu u Egipto.
18 As ok veßt umaßt u ijlenaal tu u 
Egipto uvaß yeß kat ootzin u Xhußleß.
19 As vaßlen veßt vitxumbßal u 
ijlenaaleß ibßana, tan ichuk veßt 
naj txumbßal tiß unqßa qßesla 
kubßaaleß. As tal veßt naj uvaß la 
yatzßpu veßt unqßa talaj neß xaakeß 
uvaß aßn chit ni titzßebßeß.
20 As an chit tu unqßa qßiieß 
itzßebß u tal neßeß uvaß Moisés. As 
achaßvik chit u tal neßeß vatz u 
Tiixheß. As oxvaßl ichß chßiisal u 
tal neßeß tikabßal vibßaaleß.
21 As tul uvaß maßtik taqßax veßt 
kan u tal neßeß tiß ikameß, as bßex 
uloj veßt vimeßal u ijlenaaleß uvaß 
Faraón. As ilej veßt ixoj u tal 
neßeß. As ichßiisa veßt ixoj. As ech 
veßteß tal ixoj kat ibßana.
22 As chuspu veßt vitxumbßal 
unqßa aa Egipto te u Moisés. 
Estißeß nimal itxumbßal u Moisés 
atike tiß iyoloneß as tukß tiß unqßa 
veeß nik ibßaneß.

23 As tul maßtik ibßanat u 
Moisés kaßviinqil yaabß kßatz u 
ijlenaaleß, as ok veßt xeß taama tiß 
bßen tilat unqßa qßesla kubßaaleß 
uvaß tiaal Israel.
24 As tul til veßt u Moisés umaßl 
u kumool uvaß tiaal Israel uvaß 
nik ibßuchax taßn umaßl u aa 
Egipto, as taqß veßt tibß u Moisés 
stiß. As iyatzß veßt u Moisés u aa 
Egipto tiß ilochax unqßa titzßin 
tatzikeß.
25 As aß nik tal u Moisés uvaß la 
pal unqßa qßesla kubßaaleß stuul 
uvaß Tiixh nik lochon u Moisés tiß 
ilochax unqßa titzßin tatzikeß vatz 
u kßaxkßoeß uveß nik ipalebße. As 
jit pal unqßa qßesla kubßaaleß stuul.

26 As tu veßt umaßt qßii, as pal 
veßt u Moisés kßatz kaßvaßt u 
titzßin tatzikeß uvaß nikat iqßos 
tibß. As ijatx veßt u Moisés ivatz 
chajnaj. As ech tal veßt u Moisés 
ileß: «¿Kam uveß nu kuxh eqßos 
etibß? Tan etitzßin etatzik veßt 
etibßeß,» tißk u Moisés.
27 As jit ibßan te u najeß uvaß nik 
qßoson vimooleß. As ech tal naj 
ileß te u Moisés: «¿Abßil kat aqßon 
eejleßm tiß abßanat kusuuchil?
28 ¿Ma aß naaleß uvaß la ayatzß 
veßt in echeß uvaß kat abßan eßte te 
u aa Egipto?» tißk naj.
29 As tul tabßi veßt u Moisés 
u yoleß, as oojik veßt bßen tu u 
txßavaßeß uvaß Madián. As eyenik 
veßt u Moisés xoßl unqßa tenameß 
uveß yeß ootzinik tibß aak stukß. 
As itzßebß veßt kaßvaßl ikßaol aak 
tzitziß.

30 Tul pal kaßviinqit yaabß, as 
atik veßt u Moisés tu u tzuukin 
txßavaßeß najlich u vitz uvaß Sinaí. 
As ul ikßuch veßt tibß umaßl u 
ángel te u Moisés tu umaßl u 
xamal uvaß nik toypeß tiß umaßl u 
vokkin chßißx.
31 As tul til veßt u Moisés itzßeß 
u vokkin chßißxeß, as teqßo veßt 
taama. As tul jetzßen veßt ok tiß 
tilataß, as tabßi veßt umaßl u yol 
uvaß tal u Kubßaal Tiixheß. Ech 
tal ileß:
32 «Ineß viTiixh unqßa qßesla 
ebßaaleß, viTiixh u Abraham, 
viTiixh u Isaac, viTiixh u Jacob,» 
tißk u Tiixheß. As xoßv veßt u 
Moisés. As vaßlik chit itßuntßuch 
veßteß. As yeß nikat itxßak veßt tilat 
uvaß atikkat u Tiixheß.
33 As ech tal veßt u Kubßaal Tiixh 
ileß te u Moisés: «Eesa vaxaßpeß 

tavoj, tan tiixhla atinbßaleß uveß 
atkat axh.
34 Pet sißu, tan tuk unchaj bßen 
axh tu u Egipto, tan kat ulyu 
veßt in tiß veesat vuntenameß 
vatz unqßa kßaxkßoeß, tan kat 
villu veßteß uvaß vaßl ibßuchax 
vuntenameß. As kat vabßil veßt 
toqßeß,» tißk u Tiixheß.

35 As tul aß u Moisés uvaß 
maßtik tixvaleß taßn unqßa 
tenameß, tan ech alpu ileß ste: 
«¿Abßil kat aqßon eejleßm tiß 
abßanat kusuuchil?» tißk unqßa 
uxhchileß ste. As tul aß u Moisés 
uvaß taqß u Tiixheß u tijleßmeß tiß 
teesal el tzan unqßa tenameß vatz 
u kßaxkßoeß tukß u ángel uvaß kat 
ikßuch tibß tu u xamal uvaß nik 
toypeß tiß u vokkin chßißxeß.
36 As aß u Moisés eqßon el tzan 
unqßa qßesla kubßaaleß tu u Egipto. 
As ikßuch kan unqßa kßuchbßal 
tetz vibßaßnil u Tiixheß tukß 
unqßa veeß xoßvebßalik chittuß tu 
u Egipto as tu u mar uvaß Kaj 
ibßii. As echat ibßan tu u tzuukin 
txßavaßeß tu kaßviinqil yaabß.
37 As ech tal kan u Moisés ileß 
te unqßa qßesla kubßaaleß: «As la 
ichaj tzan u Kubßaal Tiixheß umaßt 
u qßajsan tetz viyoleß xoßl unqßa 
tenameß echeß uvaß nunbßaneß. As 
la enima viyoleß skajayil kam uvaß 
la ul tal sete,» tißk u Moisés.
38 As jit isaß unqßa qßesla 
kubßaaleß inimat viyol u Moisés 
tul atik xoßl unqßa tenameß tu 
u tzuukin txßavaßeß, as kßuxh 
xekelik veßt u ángel stiß uvaß nik 
alon unqßa yoleß ste viß u vitz 
uvaß Sinaí tiß uvaß la aqßax kan 
sukuxoßl. As tul aß u yoleß la 
aqßon kutiichajil kßatz u Tiixheß.

39 As tixva veßt unqßa qßesla 
kubßaaleß u Moisés. As tal veßt 
iqßaav tu u Egipto, tan yeß nik 
inima u yoleß uvaß tal u Moisés.
40 As ech tal veßt unqßa qßesla 
kubßaal ileß te u Aarón: «Bßan 
kaßvoßj kutiixh uvaß la xekebß oß 
stiß, tan yeß qootzaj kam kat ibßan 
u Moisés uvaß kat eqßon el tzan oß 
tu u Egipto,» tißk unqßa tenameß.
41 As bßanchu veßt umaßl u 
tzeß tiixh uvaß ech tiloneß echeß 
vaakaxh. As vaßlik ichiibß veßt 
unqßa tenameß, tul ibßan veßt 
umaßl u nimla qßii tiß toksal iqßii 
u tzeß tiixheß uvaß kat bßanchi. As 
iyatzß veßt u Aarón unqßa txokopeß 
vatz u tzeß tiixheß.
42 Estißeß teesa veßt tibß u Tiixheß 
kßatz unqßa tenameß. As jit imaj 
veßt Aak ivatz unqßa tenameß tiß 
iqaaebß vatz unqßa txßumileß, as 
vatz u qßiieß tukß u ichßeß uvaß at 
tu almikaß, tan ech ni tal u yol 
ileß uveß tzßibßamal kan taßn u 
qßajsan tetz viyol u Tiixh ileß:

As jit sveeß la etaqßkat unqßa 
txooeß tukß unqßa oyeß, tul 
uvaß kat atin ex kaßviinqil 
yaabß tu u tzuukin txßavaßeß, 
ex uvaß ex tiaal Israel.

 43 Pet kat etija veßt u atinbßaleß 
uvaß atkat ok vetiixheß uvaß 
Moloc ibßii, tukß ivatzibßal 
umaßt vetiixh uvaß ech 
tiloneß txßumil uvaß Renfán 
ibßii, as tukß kaßt unqßa 
vatzibßaleß uveß bßanel 
setaßn uveß netoksa iqßii.

Estißeß la aqßpik veßt bßen ex 
vatz bßen u Babilonia svaßn, 
tißk u Tiixheß.

44 As atik u atinbßaleß uvaß 
nik inachpukat Tiixh xoßl unqßa 

qßesal kubßaaleß tul atik tu u 
tzuukin txßavaßeß, tan maßtik talat 
u Tiixheß te u Moisés uvaß la 
bßanchu u atinbßaleß echeß uvaß 
maßtik ikßuchat u Tiixheß te u 
Moisés.
45 As tul maßtik ibßanchu veßt u 
atinbßaleß uvaß tetz nachbßal Tiixh, 
as kat teqßo veßt unqßa qßesla 
kubßaaleß stiß, tul aßik veßt u Josué 
eqßon tetz unqßa tenameß. As kat 
ul unqßa qßesla kubßaaleß jejebßoj 
tu u txßavaßeß tzitzaß uvaß atikkat 
unjoltu unqßa tenameß. As Tiixheß 
kat eesan el unqßa tenameß tu u 
txßavaßeß. As atiktel u atinbßaleß 
uvaß ninachpukat Tiixh xoßl unqßa 
qßesal kubßaaleß, tul bßex okoj veßt 
u David ijlenaalil tiß unqßa tenameß.
46 As atik vibßaßnil u Tiixheß tiß u 
David. As ijaj veßt u David bßaßnil 
te Aak tiß uvaß la taqß Aak ste tiß 
ibßanat u David umaßl u kabßal 
uvaß la atinkat Aak xoßl unqßa 
tiaal u Jacob.
47 As tul aß vikßaol u David uvaß 
Salomón kat lakon u kabßaleß.
48 As jit aß nijejebßkat u Kubßaal 
Tiixheß tu umaj kabßal uvaß bßanel 
taßn unqßa najeß, tan echen Aakeß 
tu almikaß echeß uvaß itzßibßa kan 
u qßajsan tetz viyol u Tiixheß, tul 
ech tal ileß:
 49 «¿Kam la etulbße qßi tiß elakat 

umaj unkabßal?
Tan aß u almikaßeß 

vunxonlebßaleß.
As aß u txßavaßeß tatinbßal u 

vojeß.
¿As kam kabßalil uvaß la 

atinkat in uveß netaleß?
 50 ¿As ma jit in bßa kat bßanon 

unqßa veeß skajayil?» tißk u 
Tiixheß.

51 As estißeß tuk val sete, ¡tan yeß 
ni tok yol teviß tiß etabßit u yoleß! 
¡As ech vetxumbßaleß echeß unqßa 
uxhchileß uvaß yeß ni niman Tiixh! 
¡As echat nebßaneß echeß uvaß nik 
ibßan unqßa qßesla kubßaaleß, tan 
neteesa iqßii u Tiixhla Espíritu!
52 ¡Tan yeßl umaj unqßa qßajsan 
tetz viyol u Tiixheß uvaß yeß koj 
kat laqßbßali taßn unqßa qßesla 
kubßaaleß! Tan aß unqßa qßesla 
kubßaaleß kat alon iyatzßpu unqßa 
uxhchileß uvaß kat ul alon u 
tulebßal u jikla aamaeß. As tul 
kat uli, as ex kat oksan ok tiqßabß 
unqßa yatzßol aamaeß. As ex kat 
alon ikameß,
53 jankßal ex uvaß yeß ni niman 
unqßa itzaqßit u Tiixheß uvaß tal 
kan unqßa ángel,— tißk u Esteban 
tal te unqßa bßaal tenameß tu u 
abßibßaleß.

Niyatzßpu veßt u 
Esteban taßn kßubß 

54 As tul tabßi veßt unqßa bßaal 
tenameß viyol u Esteban, as 
chßoßn veßt u yoleß te chajnaj. As 
aal chit txßißtzißltu veßt chajnaj. As 
jachßkabßan veßt tee chajnaj taßn 
txßißtzißl.
55 As taqß veßt u Tiixhla Espíritu 
itxumbßal u Esteban tiß iyoloneß. 

As sajin veßt jeß u Esteban tu 
almikaß. As til veßt ilitzßloßlan 
u Kubßaal Tiixheß. As tila uvaß 
txaklik veßt u Jesús tisebßal u 
Kubßaal Tiixheß.
56 As ech tal veßt u Esteban 
ileß: —Ni vileß uvaß jajleßl veßt 
u almikaßeß. As ni vil VIKßAOL U 
NAJEß, as ileß at veßt tisebßal u 
Kubßaal Tiixheß,— tißk u Esteban.
57 As ijup veßt chajnaj ixikin, tan 
jit isaß chajnaj tabßit u yoleß. As 
xoßvebßal chit isikßin chajnaj. As 
eela chit ibßen chajnaj tiß itxeyat 
u Esteban.
58 As teqßo veßt el chajnaj tißeßl u 
tenameß. As xeßt isuti veßt chajnaj 
kßubß stiß. As taqß veßt kan unqßa 
cheesan tetz ipaav u Esteban 
vixheerkaeß vatz umaßl u naj uvaß 
Saulo.
59 As tul nik isuti chajnaj kßubß 
tiß u Esteban, as ech tal veßt ileß, 
tul nik isikßineß: —Kubßaal Jesús, 
kßul veßt u vaanxelaleß,— tißk u 
Esteban.
60 As qaaebß veßt kuß. As sikßin 
veßteß. Ech tal veßt ileß: —Kubßaal 
Jesús, ooksak vipaav unqßa 
uxhchileß stuul,— tißk u Esteban. 
As kam veßteß.

Nilaqßbßa u Saulo unqßa 
niman tetz u Jesús

8  1 As bßaßnik veßt te u Saulo 
uvaß yatzßpu u Esteban.

As an chit tu u qßiieß, as xeßt 
veßt unqßa bßaal tenameß tiß itilul 
unqßa niman tetz u Jesús tu u 
Jerusalén. As ooj veßt skajayil 
tiß ibßen tu u Judea tukß tu u 
Samaria. As ech koj unqßa 
apóstol, tan kaaik kan tu u 
Jerusalén.

2 As bßex veßt kaßl unqßa naj uvaß 
nik toksa taama tiß inachat Tiixh 
tiß imujlu u Esteban, tan nik 
itxum chajnaj ivatz. As vaßlik 
chit toqß veßt chajnaj tiß uvaß kat 
yatzßpu u Esteban.

3 Pet ech koj u Saulo, tan itilu 
veßt naj unqßa niman tetz u Jesús. 
As nikat tok naj tulaj kabßal tiß 
teqßot el tzan unqßa najeß tukß 
unqßa ixojeß tiß toksal tu u kaarsa.

Nipaxsal u bßaßnla yol tiß 
u Jesús tu u Samaria

4 As unqßa niman tetz u Jesús 
uvaß kat laqßbßal el tu u Jerusalén, 
as aal chit ipaxsa veßt u bßaßnla 
yoleß tiß Aak tulaj unqßa tenameß 
uvaß nik ipalkat.
5 As bßen veßt u Pißleß tu u 
Samaria. As nikat tal veßt u yoleß 
tiß u Cristo te unqßa tenameß 
tzitziß.
6 As nimal unqßa tenameß nikat 
taqß jeß ixikin tiß tabßit viyol u 
Pißleß, tan nikat til unqßa tenameß 
unqßa kßuchbßal tetz vibßaßnil u 
Tiixheß uvaß nik ibßan u Pißleß,
7 tan nimal unqßa tenameß uvaß 
atik ok subßul skßatz as nikat 
tel unqßa subßuleß. As vaßlik chit 
isikßin u subßuleß tiß teleß. As nimal 
unqßa koßxeß tukß unqßa aachßoßmeß 
uveß tzeßunik tibß vichißoleß taßn 
chßoßm, as nik ibßaßnx veßteß.
8 As vaßlik chit ichiibß veßt unqßa 
uxhchileß tu u tenameß tiß uveß 
nik tileß.

9 As atik umaßl u naj tu u 
Samaria uvaß Simón. As nik 
toksa tibß naj snimla najil 
vatz unqßa tenameß. As nikat 
imaxtibße naj unqßa uxhchileß, 
tan nikat iqßiian naj.

10 As nimal unqßa tenameß nikat 
abßin viyol u Simón, talaj intxaß 
tukß qßesla aama. As ech nik 
tal ileß svatzaj: —Nimal bßaßnil 
nibßan u Simón taßn vibßaßnil u 
Tiixheß,— tißk unqßa tenameß.
11 As nik tabßi unqßa tenameß 
viyol u Simón, tan nimaxnik 
qßii maßtik imaxtibßet naj unqßa 
tenameß tukß u qßiiaßmeß.
12 As tul nik ipaxsa veßt u Pißleß u 
bßaßnla yoleß tiß u tenameß uvaß at 
jaqß u tijleßm u Tiixheß, as inima 
veßt unqßa tenameß u yoleß uvaß 
tal u Pißleß tiß u Jesús. As kuß veßt 
unqßa najeß tukß unqßa ixojeß xeß u 
aßeß tiß inimal viyol u Tiixheß.
13 As antu veßt u Simón niman 
viyol u Tiixheß. As kuß veßt naj 
xeß u aßeß. As xekebß veßt naj 
tiß u Pißleß. As tul til naj unqßa 
kßuchbßal tetz vibßaßnil u Tiixheß 
uvaß nikat ibßan u Pißleß, as yak 
chit teqßo veßt taama naj.

14 Tan atik kan unqßa apóstol 
tu u Jerusalén. As tul tabßi 
veßt chajnaj uvaß nimal unqßa 
aa Samaria kat niman viyol u 
Tiixheß, as ichaj veßt bßen chajnaj 
u Lußeß tukß u Xhuneß.
15 As tul oon chajnaj tu u Samaria, 
as inach veßt chajnaj Tiixh tiß uvaß 
la ok veßt u Tiixhla Espíritu tu u 
taanxelal unqßa aa Samaria,
16 tan kßuxh maßtik ikuß unqßa 
aa Samaria xeß u aßeß tukß vibßii 
u Jesús, as yeßxnik ok u Tiixhla 
Espíritu tu u taanxelaleß.
17 As taqß veßt jeß u Lußeß iqßabß 
tukß u Xhuneß tiß unqßa uxhchileß. 
As ok veßt u Tiixhla Espíritu tu u 
taanxelal unqßa uxhchileß.

18 As tul til u Simón uvaß 
nik tok u Tiixhla Espíritu tu u 

taanxelal unqßa uxhchileß tul nik 
taqß jeß unqßa apóstol iqßabß tiß 
unqßa uxhchileß, as taltziß veßt naj 
puaj te u Lußeß tukß u Xhuneß.
19 As ech tal naj ileß: —Etaqßtaj 
vibßaßnil u Tiixheß sve, tan aß ni 
valeß uvaß abßil uveß la vaqß jeß 
unqßabß stiß as la ok veßt u Tiixhla 
Espíritu tu u taanxelaleß svaßn,— 
tißk naj.
20 Ech tal veßt u Luß ileß: —¡Eela 
kuxh asotzeß tukß vapuajeß, tan tiß 
uvaß aß kuxh neetzßa uvaß la uch 
aloqßat uveß sqe uveß oyamal sqe 
taßn u Tiixheß!
21 ¡As axh chit yeßl ookebßal tiß 
uveß naaleß, tan yeßl u aanxelaleß 
jik koj vatz u Tiixheß!
22 Pet kßaxa eebß tiß u vaßlexheß 
uveß neetzßa. As kamal la isotzsa 
Aak apaav. Pet jaj bßaßnil te Aak,
23 tan ileß ni vileß uvaß qitzel 
kuxh axh taßn u paaveß as 
kßaybßinal kuxh aama,— tißk u 
Lußeß.
24 As ech tal veßt u Simón ileß: 
—Bßan bßaßnil sve. Enachtaj Tiixh 
sviß, aqßal uvaß yeß la unpalebße 
unqßa veeß netaleß,— tißk naj.

25 As tal veßt u Lußeß, tukß u 
Xhuneß, tukß u Pißleß u bßaßnla 
yoleß tiß u Jesús tulaj unqßa 
tenameß tu u Samaria. As qßaav 
veßt chajnaj tu u Jerusalén.

Niyolon u Pißl tukß 
umaßl u aa Etiopía 

26 As yolon veßt umaßl u ángel 
te u Pißleß. As ech tal ileß: —Bßan 
oocheß. As kuxh veßt tu u bßeyeß 
uveß ni tel tu u Jerusalén tiß toon 
tu u Gaza,— tißk u ángel. As 
ech ipal u bßeyeß tu u tzuukin 
txßavaßeß.

27 As oora chit ibßan u Pißleß 
tucheß. As bßen veßteß. As aalik 
ibßen veßt umaßl u aa Etiopía tu 
bßey uvaß atik tijleßm taßn umaßl u 
ixoj uvaß Candace, u ijlenaal tu u 
Etiopía. As naj kololik tetz vipuaj 
u ijlenaaleß. As maßtik tul naj tu 
u Jerusalén tiß inachat Tiixh.
28 As xonlik veßt naj tu vikareßteß 
uvaß kaay eqßon tetz, tan aalik 
iqßaav veßt naj tu vitenameß. As 
nikat isikßle naj umaßl u ußuj uveß 
tzßibßamal kan taßn u Isaías, u 
qßajsan tetz viyol u Tiixheß.
29 As ech tal veßt u Tiixhla 
Espíritu ileß te u Pißleß: —Jetzßen 
ok kßatz u kareßteß. As yolon te u 
najeß,— tißk u Tiixhla Espíritu.
30 As tul jetzßen veßt ok u Pißleß, 
as tabßi veßt u Pißleß uvaß nikat 
isikßle u najeß u ußujeß uveß 
tzßibßamal kan taßn u Isaías. As 
ech tal veßt u Pißl ileß te naj: 
—¿Ma napal tu u yoleß uveß 
nasikßle?— tißk u Pißleß.
31 As ech tal veßt u aa Etiopía 
ileß: —¿Kam la vulbße unpal tu 
u yoleß? Tan yeßxhebßil ni alon 
isuuchil sve,— tißk naj. As ijaj 
veßt naj bßaßnil te u Pißleß uvaß 
la jeß u Pißleß xonloj kßatz naj tiß 
talax isuuchil u yoleß ste.

32 As ech nik tal u yol ileß uvaß 
nikat isikßle naj:

As kat eqßol veßt u najeß echeß 
umaj tal kaneeroß tu u 
atinbßaleß uvaß niyatzßpukat 
unqßa txooeß.

As ech u najeß echeß umaj tal 
kaneeroß uvaß yeß nitiineß 
tul ni tel ixißl txoo.

As aß chiteß yeß kat ijaj itziß.
 33 As kat teesa chajnaj iqßii. As 

yeß kat bßanax isuuchil 
tijikil.

As yeßl veßt tachul unqßa 
tiaaleß la ibßaneß,

kßuxh la eesal el vitiichajileß 
vatz u txßavaßeß, tißk u yoleß.

34 As ech tal veßt u aa Etiopía 
ileß te u Pißleß: —Bßan bßaßnil. Al 
sve, ¿abßil uveß ni tal u yoleß? 
¿Ma an chit u Isaíaseß uvaß ni tal 
jeß tibß? ¿Pet moj at umaßtoj naj 
uveß ni tal u Isaías?— tißk naj.
35 As tal veßt u Pißleß isuuchil 
u bßaßnla yoleß tiß u Jesús. As aß 
xeßtkat tiß talat isuuchil tiß u yoleß 
uvaß nik isikßle u najeß.

36 As tul bßen veßt chajnaj tu 
bßey, as bßex paloj veßt chajnaj tziß 
umaßl u aß. As ech tal veßt u aa 
Etiopía ileß: —Il aß ileß at tzitzaß. 
¿As kam umaßtoj la unbßaneß tiß 
uvaß la kuß in xeß u aßeß?— tißk 
naj.
37 As ech tal veßt u Pißl ileß: 
—Asoj ayaßl chit akßußl la anima 
u Jesús, as la uch akußeß xeß u 
aßeß,— tißk u Pißleß. As ech tal u 
naj ileß: —Kano, nunnimaeß uvaß 
iKßaol u Tiixheß u Jesucristo,— 
tißk naj.
38 As tal veßt naj itxakbßaßl 
u kareßteß uvaß eqßomik taßn 
u kaayeß. As kuß veßt chajnaj 

skaabßil xeß u aßeß. As taqß veßt kuß 
u Pißleß u najeß xeß u aßeß.

39 As tul jeß veßt chßußl chajnaj 
xeß u aßeß, as eqßol veßt u Pißleß taßn 
u Tiixhla Espíritu. As jit til veßt u 
aa Etiopía u Pißleß. As vaßlik chit 
ichiibß veßt naj tul bßen veßt naj tu 
vitenameß.
40 As aß oonkat veßt u Pißleß tu u 
Azoto taßn u Tiixhla Espíritu. As 
pal tal veßt u Pißleß u bßaßnla yoleß 
tulaj unqßa tenameß techal toon 
veßt tu u Cesarea.

Nijalpu veßt u Tiixheß 
vitxumbßal u Saulo

Hechos 22.6-16; 26.12-18 

9  1 As u naj uvaß Saulo tan yeß 
nikat iyaßsa naj ixeßt tiß unqßa 

niman tetz u Jesúseß, tan nik tal 
naj iyatzßataß. As bßex naj vatz 
viqßesal unqßa oksan iyol tenam 
vatz Tiixh.
2 As ijaj veßt u Saulo umaßl u 
ußuj ste tiß uvaß la bßen ikßuch naj 
te unqßa bßanol isuuchil unqßa 
atinbßaleß tetz nachbßal Tiixh tu 

u Damasco, tan aß nik titzßa naj 
uvaß la bßen ilej naj unqßa najeß 
tukß unqßa ixojeß uvaß ni niman 
u bßaßnla chusbßaleß uvaß alel kan 
taßn u Jesús. As la itxey naj tiß 
teqßol tu u Jerusalén.

3 As tul nik ixaan u Saulo tu 
bßey, as bßiitik kuxh toon veßt naj 
tu u Damasco. As aat kuxh til 
naj isutqßit tibß ikuß chßußl umaßl 
u xamal tu almikaß, uvaß vaßl chit 
ilitzßkabßaneß.
4 As pumel ibßen veßt naj tu 
txßavaß. As tabßi veßt naj umaßl 
u tuul viß uvaß ech nik tal ileß: 
—¿Saulo, Saulo, kam qßi uvaß nu 
kuxh alaqßbßa in?— tißk u yoleß.
5 Ech tal veßt u Saulo ileß: 
—¿Abßiste axh qßi, Pap?— tißk naj. 
As ech tal veßt u yol ileß: —Ineß in 
Jesús uvaß nalaqßbßa in. Pet axh 
kuxheß nakßaxbßisa jeß eebß tukß 
uveß nabßaneß,— tißk u yoleß te naj.
6 As yak chit xoßv veßt u Saulo. 
As tßuntßuch veßt naj. As ech tal 
veßt naj ileß: —¿Kam qßi nasaß uvaß 
la unbßaneß?— tißk naj. As ech tal 
veßt u yol ileß: —Txakpen. Kuxh 
tu u tenam. As tzitziß la alpukat 
see kam uveß la abßaneß,— tißk u 
yoleß.
7 As tul tabßi veßt kaßl unqßa naj 
u yoleß uvaß xekik tiß u Saulo, as 
yak kuxh txakebß veßt chajnaj tu 
bßey, tan xoßv chit chajnaj. As tul 
tabßi chajnaj u yoleß, as yeßxhebßil 
kat til chajnaj.
8 Txakpu veßt u Saulo tu txßavaß. 
As tul ijaj veßt naj ivatz, as yeßl 
naj nik tilon veßteß. As chßijimalik 
ibßen veßt u Saulo tu u Damasco 
ibßan chajnaj.
9 As oxvaßl qßii atin u Saulo 
tzitziß. As yeß nik tilon veßteß. 

As yeßxhkam nik itxßaßneß. As 
yeßxhkam nik tukßaßeß.

10 As atik umaßl u niman tetz u 
Jesús tu u Damasco uvaß Ananías 
ibßii. As ikßuch u Tiixheß ste echeß 
umaj vatzikß, as ech tal Aak ileß 
ste: —Ananías,— tißk Aak. As 
ech tal u Ananías ileß: —Il in ilaß, 
Kubßaal Jesús,— tißk u Ananías.
11 As ech tal veßt u Kubßaal 
Jesús ileß: —Txakpen. As kuxh 
tu u bßeyeß uvaß Jikla Bßey ibßii. 
As kuxh chuk umaßl u naj uvaß 
Saulo uvaß tzaanaj tu u Tarso, 
tan echen naj tikabßal u Judas. 
As il naj niqaa veßt tibß sunvatz 
cheel.
12 As kat unkßuchlu veßt te naj 
uvaß axh la aqßon jeß aqßabß tiß naj. 
As la ilon veßt naj unpajte,— tißk 
u Jesús.
13 As ech tal veßt u Ananías ileß: 
—Pap, nimal uxhchil kat alonyu 
veßt sve tiß unqßa vaßlexheß uveß 
kat ibßan u najeß tu u Jerusalén tiß 
vatenameß tzitziß.
14 As kat ulyu veßt naj tzitzaß, 
tan kat aqßax veßt tijleßm naj taßn 
unqßa iqßesal oksan iyol tenam 
vatz Tiixh, tiß uvaß la teqßo veßt 
oß naj preexhuil uveß ni taleß, 
jankßal oß uvaß nimamal vabßiieß 
sqaßn,— tißk u Ananías.
15 As ech tal veßt u Kubßaal Jesús 
ileß: —Kuxh ila, tan txaael veßt 
najeß svaßn tiß uvaß la bßen tal 
naj isuuchil u yoleß sviß vatz 
unqßa tenameß uveß jit tiaal Israel 
as vatz unqßa ijlenaaleß as tukß 
sevatz, ex uvaß ex tiaal Israel, 
tulaj unqßa tenameß.
16 As tuk unkßuch te u 
Saulo tiß unqßa kßaxkßoeß uvaß 
techal la ipalebße, tan nimal 

unqßa kßaxkßoeß la ipalebße tiß 
vunbßiieß,— tißk u Jesús.

17 As bßen veßt u Ananías. As 
ok veßt tu u kabßaleß uveß atikkat 
u Saulo. As taqß veßt jeß iqßabß tiß 
u Saulo. As ech tal ileß: —Vitzßin 
vatzik Saulo, kat ichaj tzan in 
u Kubßaal Jesús uvaß kat ikßuch 
tibß see tu bßey tul uvaß kat ul 
axh, aqßal uvaß la ilon veßt axh 
unpajte. As la taqß veßt u Tiixhla 
Espíritu atxumbßal tiß abßanataß 
kam uvaß ni tal u Kubßaal Tiixheß 
see,— tißk u Ananías.
18 As tul tal u Ananías u yoleß, as 
yak chit chajpik el kaßl unqßa vaaß 
tivatz u Saulo uvaß ech tiloneß 
echeß tiß u txayeß. As ilon veßt u 
Saulo unpajte. As txakpu veßteß. 
As aqßpik veßt kuß xeß u aßeß tukß 
vibßii u Tiixheß.
19 As tul maßtik itxßaßn veßteß, as 
yakßin veßteß. As kaaik veßt kan 
kaßt qßii xoßl unqßa niman tetz u 
Jesús uveß atik tu u Damasco.

Ni tal u Saulo 
viyol u Tiixh tu u Damasco
20 As yak kuxh xeßt veßt u 

Saulo tiß talat isuuchil u yoleß tiß 
u Jesucristo tu unqßa atinbßaleß 
tetz nachbßal Tiixh. As tal veßt u 
Saulo uvaß iKßaol Tiixh u Jesúseß.
21 As sotz veßt ikßußl unqßa 
uxhchileß uveß kat abßin viyol u 
Saulo. As ech tal veßt ileß svatzaj: 
—¿Ma jit u najeß uveß nik tilun 
unqßa niman tetz u Jesús tu u 
Jerusalén? As kat ulyu naj tzitzaß 
tu u Damasco tiß ul itxeyat unqßa 
uxhchileß. As la bßen toksa ok naj 
vatz viqßesal unqßa oksan iyol 
tenam vatz Tiixh tu u Jerusalén 
uvaß ni taleß,— tißk unqßa tenameß.

22 As aal chit nik taqß u Saulo 
yakßil tiß talat isuuchil u yoleß 
tiß u Jesús uvaß Cristo. As sotz 
veßt ikßußl unqßa tiaal Israel tu 
u Damasco. Tan nik tabßi as yeß 
nikat ipal stuul.

Nikßul tibß iyol kaßl unqßa 
tiaal Israel uvaß yeß nik niman 

u Jesús tiß iyatzßpu u Saulo
23 As nimal veßt qßii stuul, as 

imol veßt tibß unqßa tiaal Israel 
uvaß yeß nik niman u Jesús. As 
ikßul veßt tibß iyol chajnaj tiß 
iyatzßpu u Saulo.
24 As tabßi veßt u Saulo uvaß 
nik ichuk chajnaj txumbßal 
tiß iyatzßpeß, tan xeemalik veßt 
unqßa tziß u tapiaaleß taßn chajnaj 

sqßiil as aqßbßal, tan nikat itxßebß 
chajnaj tel chßußl u Sauloeß.
25 As tul tabßi veßt unqßa niman 
tetz u Jesús, as taqß veßt kuß 
chajnaj u Saulo tu umaßl u nimla 
xußk. As aqßbßal taqß veßt pal 
chajnaj tißeßl u tapiaaleß. 

Nibßen u Saulo tu u Jerusalén
26 As tul oon veßt u Saulo tu 

u Jerusalén, as aß tala uvaß la 
ikßul tibß tukß unqßa niman tetz u 
Jesús. Pet ech koj unqßa niman 
tetz u Jesús, tan nik ixoßv veßt te 
u Saulo, tan yeß nikat inima uvaß 
maßtik inimat u Saulo u Jesús.
27 Pet bßex teqßo veßt tzan u 
Bernabé u Saulo vatz unqßa 
apóstol. As tal veßt u Bernabé 
uvaß maßtik ikßuchat tibß u 
Kubßaal Jesús te u Saulo tu bßey. 
As maßtik iyolon veßt Aak te u 
Saulo. As tal veßt u Bernabé uvaß 
tii chit taama u Saulo tiß talat 
isuuchil u bßaßnla yoleß tiß u Jesús 
tu u Damasco.
28 As atin veßt u Saulo kßatz 
unqßa apóstol tu u Jerusalén. 
As yeßxhkam nik ixoßv veßteß tiß 
ixaan xoßl unqßa tenameß.
29 As tii chit veßt taama tiß 
talat isuuchil u bßaßnla yoleß tiß 
u Kubßaal Jesús. As tul nikat 
iyolbße veßt u Saulo u Jesús te 
kaßt unqßa tiaal Israel uvaß griego 
viyolbßaleß, as tal veßt chajnaj 
iyatzßat u Saulo.
30 As tul tabßi veßt unqßa qitzißin 
qatzikeß, as bßex taqß veßt kan 
chajnaj u Saulo tu u Cesarea tiß 
ibßen tu u Tarso.

31 As bßaßnik veßt tatin unqßa 
niman tetz u Jesús tu u Judea 
tukß tu u Galilea as tukß tu u 

Samaria. As nik iyakßin veßt 
taanxelal tiß inimal viyol u 
Tiixheß. As jik chit nik ixoßva u 
Kubßaal Jesús. As nik inaß veßt 
tachul unqßa niman tetz u Jesús, 
tan aß u Tiixhla Espíritu nik 
yakßinsan.

Nibßaßnxisa u Luß u Eneas
32 As tul bßex ibßana uvaß nik 

iqßelu veßt u Lußeß unqßa qitzßin 
qatzikeß skajayil, as oon veßt u 
Lußeß tiß iqßelul unqßa niman tetz 
u Jesús uvaß jejlik tu u tenam 
uvaß Lida.
33 As oon u Lußeß xeß umaßl u 
naj uvaß Eneas ibßii, uvaß maßtik 
ibßanat vaaxil yaabß ikuß vatz 
chßach. As tzeßunik tibß vichißoleß 
taßn u chßoßmeß.
34 As ech tal veßt u Luß ileß: 
—Eneas, tuk ibßaßnxisa axh u 
Jesucristo. As txakpen. As bßan 
kan tuch vachßacheß,— tißk u 
Lußeß. As yak kuxh txakpu veßt u 
Eneas.
35 As tul til veßt unqßa aa Lida 
tukß unqßa aa Sarón uvaß bßaßnik 
veßt u Eneas, as ikßujbßaß veßt 
unqßa uxhchileß ikßußl tiß u 
Kubßaal Jesús.

Ni tulsal taama u Dorcas
36 As tu unqßa qßiieß as atik 

umaßl u niman tetz u Jesús uvaß 
Tabita ibßii as Dorcas tu yolbßal 
griego. As aß atikkat tu u tenam 
uvaß Jope. As bßenameen nik 
iloch ixoj unqßa meebßaßeß. As nik 
ibßan ixoj bßaßnil tiß ilochat unqßa 
uxhchileß.
37 As tu unqßa qßiieß as chßoßn veßt 
u Dorcas. As kam veßteß. As tul 
maßtik itxßaap veßt tiß vichißoleß, 

as pakßbßaßl veßt tu u nimla 
kabßaleß.
38 As echen u Jope najlich u 
tenam uvaß Lida. As tul tabßi 
veßt unqßa qitzßin qatzikeß uvaß 
echenik u Lußeß tu u tenam uvaß 
Lida, as ichaj veßt bßen chajnaj 
kaßvaßl u naj tiß ijajat bßaßnil te u 
Lußeß. As ech bßex tal chajnaj ileß: 
—Bßan bßaßnil. ¡Koßon sqiß cheel 
tu u Jope!— tißk chajnaj tala.
39 As yak kuxh bßen veßt u Lußeß 
tiß chajnaj. As tul oon veßt u Lußeß, 
as eqßol veßt ok tu u kabßaleß uveß 
atikkat u kamnajeß. As nimal 
unqßa txakay ixojeß molik veßt ok 
tibß kßatz u kamnajeß. As vaßlik 
chit toqß chaßma. As nik ikßuch 
veßt chaßma unqßa oksaßmeß uvaß 
nikat ibßan u Dorcas tul uvaß 
isliktele.
40 As tal veßt u Lußeß uvaß la el 
chßußl unqßa uxhchileß skajayil 
kßatz u kamnajeß. As kuß veßt u 
Lußeß qaaloj tiß inachat Tiixh. As 
isaji veßt bßen u Lußeß u kamnajeß. 
As ech tal veßt ileß: —¡Tabita, 

txakpen!— tißk u Lußeß. As ijaj 
veßt ixoj ivatz. As tul til veßt ixoj 
u Lußeß, as xonebß veßt ixoj.
41 As itxey veßt u Lußeß iqßabß u 
ixojeß. As txakpu veßteß. As imolo 
veßt u Lußeß unqßa niman tetz u 
Tiixheß tukß unqßa txakay ixojeß. 
As ikßuch veßt u Lußeß u ixojeß 
vatz unqßa uxhchileß, tan maßtik 
tul taama ixoj unpajte. 

42 As tul pax veßt itzibßlal u 
yoleß tu u Jope, as nimal unqßa 
uxhchileß kat niman veßt u 
Kubßaal Jesús.
43 As nimal qßii atin veßt u Lußeß 
tu u Jope tikabßal umaßt u naj uvaß 
Simón uvaß nitzaqßsan tzßußm.

U Luß tukß u Cornelio

10  1 Atik umaßl u naj tu u 
tenam uvaß Cesarea uvaß 

Cornelio ibßii. As naj iqßesal 
oßkßalal (100) sol uvaß «Italiano» 
chßelelike.
2 As ayaßl chit ikßußl u Cornelio 
nik toksa taama tiß inachat 
Tiixh, tan nik ixoßva naj u Tiixheß 
tukß unqßa tatineß tikabßal. As 
bßenameen nik inach naj Tiixh. 
As nimal lochbßal nik ibßan naj te 
unqßa uxhchileß.

3 As tu umaßl u kußqßii tu oxvaßl 
oora, as ikßuch veßt tibß tivatz u 
Cornelio uvaß kat ok veßt umaßl 
u ángel kßatz naj. As ech tal ileß: 
—Cornelio,— tißk u ángel.
4 As yak kuxh samun veßt u 
Cornelio taßn xoßvichil. As isaji 
veßt naj u ángel. As ech tal naj 
ileß: —¿Kam nasaß, pap?— tißk 
naj. As ech tal veßt u ángel 
ileß: —As at skßußl u Tiixheß 
uvaß naloch unqßa meebßaßeß, as 
bßenameen nanach Tiixh.

5 As chaj bßen kaßvoßj uxhchil tu 
u tenam uvaß Jope. As la bßen 
eqßoloj tzan umaßl u naj uvaß 
Simón uvaß «Luß» chßelel.
6 As aß atkat naj tikabßal umaßt u 
naj uvaß Simón uvaß nitzaqßsan 
tzßußm. As aß jejleßlkat naj tziß u 
mar. As la tal u Simón uvaß «Luß» 
chßelel as la tal isuuchil see kam 
uveß la abßaneß,— tißk u ángel.

7 As tul bßen veßt u ángel uvaß 
yolon te u Cornelio, as imolo veßt 
naj kaßvaßl vikßam tukß umaßt u 
sol uvaß kßujleßl ikßußl naj stiß, tan 
ayaßl chit ikßußl u soleß nik inach 
Tiixh.
8 As tal veßt u Cornelio isuuchil 
te chajnaj tiß uvaß kat ikßuch 
tibß te naj. As ichaj veßt bßen naj 
chajnaj tu u Jope.

9 Tu veßt umaßt qßii kamal 
chaqßaal qßii, as tul bßiitik toon 
unqßa najeß tu u Jope, as jeß veßt 
u Lußeß viß u kabßaleß tiß inachat 
Tiixh.
10 As nik isaß veßt u Lußeß itxßaßneß, 
tan vaßlik chit ivaßy veßteß. As 
tul nikat ibßanchu tuch u 
echbßubßaleß, as ikßuch veßt tibß 
tivatz u Lußeß uvaß echeß vatzikß.
11 As til veßt u Lußeß uvaß jajlik 
veßt u almikaßeß. As kuß veßt chßußl 
echeß umaßl u nimla ixbßußj uvaß 
kßalel junun ixoobß. As kuß veßt 
chßußl vatz u txßavaßeß uveß til u 
Lußeß.
12 As atik kuß kaßl unqßa txoo 
stuul uvaß kajvaßl toj, tukß unqßa 
txooeß uveß nijuxu tibß vatz 
txßavaß, tukß unqßa tzßikineß.
13 As tabßi veßt u Lußeß umaßl 
u tuul viß uvaß ech tal ileß: 
—Txakpen, Luß. As yatzß unqßa 
txooeß. As echbßu,— tißk u yoleß.

14 As ech tal veßt u Luß ileß: 
—Yeßle, Pap, tan yeß atixoj 
vechbßu umaj txoo uveß yeß la uch 
techbßuleß,— tißk u Lußeß.
15 As ech tal veßt u yol ileß 
tikaßpa te u Lußeß: —Jankßal uvaß 
ni valeß uvaß la uch techbßuleß, 
as yeß la uch aalataß uvaß yeß la 
echbßuli,— tißk u yoleß.
16 Oxpajul chit ibßana. As eqßol 
veßt jeß u nimla ixbßußjeß tu 
almikaß.

17 As teqßo veßt taama u Lußeß, 
tan yeß nikat ipal stuul uvaß kam 
isuuchil uveß kat tila. As tul 
titzßa veßt naj, as bßex oonoj unqßa 
najeß tziß u kabßaleß uvaß ichaj 
bßen u Cornelio, tan maßtik tabßit 
chajnaj katil atikkat vikabßal u 
Simón uvaß tzaqßsan tzßußm.
18 As ichßoti veßt chajnaj te u 
bßaal kabßaleß. As ech tal chajnaj 
ileß: —¿Ma aß atkat u Simón 
tzitzaß uvaß «Luß» chßelel?— tißk 
chajnaj.
19 As tul nik titzßa veßt u Lußeß 
uvaß kam kat ikßuch tibß tivatz, 
as ech tal veßt u Tiixhla Espíritu 
ileß ste: —Il oxvaßl unqßa naj 
nichukun seeß.
20 As txakpen. Kuxh ila. As 
yeß la kaßkabßin aama tiß abßen 
tiß chajnaj, tan ineß chajol tetz 
chajnaj,— tißk u Tiixhla Espíritu.
21 As tul kuß veßt chßußl u Lußeß 
viß u kabßaleß, as ul til veßt u 
Lußeß unqßa najeß uvaß ichaj tzan 
u Cornelio. As ech tal veßt u 
Luß ileß: —As kat alpu sve uvaß 
in nechuk in. ¿As kam ni tal 
etaama?— tißk u Lußeß.
22 As ech tal veßt unqßa naj 
ileß: —Kat ichaj tzan oß u 
kuqßesaleß uvaß Cornelio, tan 

jik chit itxumbßal. As ninima u 
Tiixheß. As bßaßn iyolbßeleß vatz 
unqßa tiaal Israel uveß Cesarea. 
As nisaßbßela axh u Cornelio 
Luß, tan kat ikßuch tibß umaßl u 
ángel ste. As aßeß kat alon ste 
uvaß la ul kumolo axh tiß abßen 
tu vikabßaleß, tan nisaß tabßit u 
Cornelio vayoleß kam uvaß la 
aaleß,— tißk chajnaj te u Lußeß.
23 As teqßo veßt ok u Lußeß chajnaj 
tu vikabßaleß. As aqßpu veßt 
ivatbßal chajnaj.

As tu veßt umaßt qßii, as bßen 
veßt u Lußeß tiß chajnaj tukß kaßt 
unqßa qitzßin qatzikeß uveß atik tu 
u Jope.
24 As tu veßt umaßt qßii, as oon 
veßt chajnaj tu u Cesarea uvaß 
nik itxßebßonkat u Cornelio, tukß 
unqßa titzßin tatzikeß, tukß unqßa 
tetz kßultzißeß uvaß maßtik imolataß.
25 As tul bßiitik kuxh toon veßt u 
Lußeß tu vikabßal u Cornelio, as 
ul ikßul veßt u Cornelio u Lußeß. 
As kuß veßt u Cornelio qaaloj tiß 
toksal iqßii u Lußeß.
26 Ech tal veßt u Luß ileß: 
—Txakpen, tan in kuxh najeß, 
echeß axh,— tißk u Lußeß.
27 As txakpu veßt u Cornelio. 
As yolon veßt chajnaj tul ok veßt 
chajnaj tu kabßal. As tul til veßt u 
Lußeß uvaß nimal tenam molik veßt 
tibß tu kabßaleß,
28 as ech tal veßt ileß: —Ateß 
sekßußl uveß ni qaleß uvaß oß tiaal 
Israel uvaß yeß la uch kumolot 
qibß setukß, tan jit ex tiaal Israel. 
As mitaßn la uch qok tekabßal. Pet 
ech koj cheel, tan kat ikßuchlu u 
Tiixheß sve uvaß yeß la uch voksat 
veßt ixoßl unqßa uxhchileß vatz u 
Tiixheß.

29 Estißeß uvaß oora kat tzaa in tul 
kat emolo in. As yeß kat unpißu 
vibß tiß untzaaeß. As nunsaß uvaß 
la vootzi kam stiß kat emolokat 
in,— tißk u Lußeß.
30 As ech tal veßt u Cornelio 
ileß: —Kat ibßanlu veßt kajvaßl 
qßii cheel ech ooraeß u vaaß, as 
nikat unkuy unvaßy. As tu oxvaßl 
oora kußqßii tul atik in tzitzaß tu 
vunkabßaleß tiß unnachat Tiixh, as 
aat kuxh vil ikßuchat tibß umaßl u 
uxhchil tunvatz uvaß vaßlik chit 
ilitzßkabßan u toksaßmeß.
31 As ech tal ileß sve: «Cornelio, 
kat tabßil u Tiixheß vayoleß uveß 
naaleß. As at skßußl u Tiixheß uvaß 
naloch unqßa meebßaßeß.
32 As chaj bßen umaj uxhchil tu 
u tenam uvaß Jope tiß bßen teqßol 
tzan u Simón uvaß Luß ni talpeß. 
Aß echenkat tu vikabßal umaßl u 
tzaqßsan tzßußm uvaß Simón, uvaß 
echen tziß u mar,» tißk sve.
33 Estißeß uvaß oora chit kat 
unchaj bßen kaßl unqßa unkßam tiß 

HECHOS 10

Hechos 10.1-33

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



322

bßen eeqßol tzan. As kat abßanlu 
bßaßnil tiß ooleß. As il oß molel veßt 
qibß skukajayil vatz u Tiixheß. 
As nu kusaß uvaß la aal sqe kam 
uvaß kat tal u Tiixheß see,— tißk u 
Cornelio. 

Ni tal u Luß viyol u Tiixheß 
tu vikabßal u Cornelio

34 As ech tal veßt u Luß ileß: 
—Cheel kat palyu veßt in stuul 
uvaß yeßl ixoßl unqßa uxhchileß 
nibßan u Tiixheß,
35 tan nitxuqßtxun u Tiixheß tiß 
unqßa uxhchileß uveß ni xoßvan 
Aak, kßuxh kam kuxh tenamil. 
As nibßan u bßaßneß tukß u jikeß 
vatz u Tiixheß.
36 Tan kat ikßujbßaß kan u Tiixheß 
viyoleß sukuxoßl uvaß oß tiaal 
Israel. As kat tal kan Aak u 
bßaßnla yoleß tiß uvaß bßaßn qatin 
sukuvatzaj taßn u Jesucristo, tan 
Aakeß u Kubßaaleß uvaß at sqiß 
skukajayil.
37 As ootzimaleß u yoleß setaßn 
uvaß bßaxik paxsal tu u Galilea 
tul maßtik ixeßt u Xhuneß tiß talax 
te unqßa tenameß uvaß la kuß xeß 
u aßeß tukß vibßii u Tiixheß. As 
aßn paxsal u yoleß xoßl unqßa aa 
Judea.
38 As aßeß u yoleß tiß u Jesús uvaß 
aa Nazaret uvaß kat taqß veßt 
u Tiixheß tijleßm taßn u Tiixhla 
Espíritu. As ootzimaleß setaßn 
uvaß katil nikat ipalkat u Jesús, 
as nikat ibßan u bßaßneß. As nik 
ibßaßnxisa Aak unqßa uxhchileß 
uveß nik palebßen unqßa kßaxkßoeß 
taßn unqßa subßuleß, tan atik u 
Tiixheß kßatz Aak.
39 As ni qal veßt isuuchil tiß uvaß 
kat qila uvaß kat ibßan u Jesús 

tu u Judea tukß tu u Jerusalén. 
As kat tal unqßa tenameß uvaß la 
aqßpik jeß u Jesús vatz u kuruseß. 
As kat yatzßpi.
40 As kat tulsa veßt u Tiixheß 
taama u Jesús titoxvu qßii. As kat 
ikßuch veßt tibß Aak uvaß isleßl veßt 
Aak taßn u Tiixheß.
41 As yeß kat ikßuch tibß u Jesús 
te unqßa tenameß skajayil. Pet 
sukuvatz kuxh kat ikßuchkat tibß 
Aak, tan maßtik ikßujbßaßt kan oß 
u Tiixheß tiß bßen qalat isuuchil 
uvaß kat qila, tan kat txßaßn oß, as 
kat ukßaß oß tukß Aak tul maßtik 
tul taama Aak unpajte.
42 As Tiixheß kat chajon veßt oß 
tiß bßen qalat veßt u yoleß te unqßa 
tenameß uvaß aß u Jesús uvaß kßujlu 
kan taßn u Tiixheß tiß ibßanax 
isuuchil unqßa tenameß uveß 
kamnajle tukß unqßa veeß isleßle.
43 As tiß u Jesús kat yolonkat kan 
unqßa qßajsan tetz viyol u Tiixheß 
tiß uvaß jankßal unqßa tenameß 
uvaß la ikßujbßaß ikßußl tiß Aak as 
aßeß la sotz ipaav taßn Aak,— tißk 
u Lußeß te unqßa uxhchileß uvaß 
atik tikabßal u Cornelio.

Ni tok u Tiixhla Espíritu tu 
u taanxelal unqßa uxhchil 

uvaß jit tiaal Israel
44 As antelik kuxh iyolon u 

Lußeß tul bßex okoj veßt u Tiixhla 
Espíritu tu u taanxelal unqßa 
uxhchileß skajayil uveß nik abßin 
u yoleß.
45 As unqßa uxhchileß uvaß xekik 
tiß u Lußeß uvaß maßtik itzokßax 
el unbßiil vichißoleß, as teqßo veßt 
taama tiß uvaß kat ul u Tiixhla 
Espíritu tiß unqßa uxhchileß uveß 
jit tiaal Israel,

46 tan nikat tabßi veßt chajnaj 
iyolon unqßa uxhchileß tu umaßt 
yolbßal uvaß yeß ootzimalik staßn. 
As nik toksa veßt unqßa uxhchileß 
iqßii u Tiixheß.
47 As ech tal veßt u Luß ileß: 
—¿Abßil qßi la majon ivatz unqßa 
uxhchileß tiß ibßen xeß u aßeß tukß 
ibßii u Tiixheß? Tan kat ulyu veßt 
u Tiixhla Espíritu stiß echeß uvaß 
kat ibßan sqe, oß uvaß oß tiaal 
Israel,— tißk u Lußeß.
48 As tal veßt u Lußeß uvaß la kuß 
unqßa uxhchileß xeß u aßeß tukß 
vibßii u Kubßaal Jesús. As ijaj veßt 
unqßa uxhchileß bßaßnil te u Lußeß 
uvaß la kaaik kan kaßtoj qßii.

Ni tal u Luß tiß u bßaßnil uvaß 
kat ibßan u Tiixh te u Cornelio

11  1 As tabßi veßt unqßa 
apóstol tukß kaßt unqßa 

qitzßin qatzikeß uvaß atik tu u 
Judea tiß uvaß antu veßt unqßa 
uxhchileß uveß jit tiaal Israel kat 
niman veßt viyol u Tiixheß.
2 As tul oon veßt u Lußeß tu u 
Jerusalén, as xeßt veßt unqßa 
imooleß stiß, uvaß tiaal Israel.
3 As ech tal veßt chajnaj ileß tukß 
yaa: —¿Kam kat bßex abßanoßk 
tikabßal unqßa uxhchileß uveß jit 
tiaal Israel? As kat txßaßn axh tukß 
unqßa uxhchileß,— tißk chajnaj.
4 As ech tal veßt u Luß ileß tiß talat 
isuuchil kam chit uvaß kat ibßana:
5 —Tul atik in tu u tenam uvaß 
Jope as tul nik unnach Tiixh, as 
kat ikßuch tibß sve echeß umaj 
vatzikß. As kat vil umaßl u vaaß 
echeß nimla ixbßußj uvaß kat 
kuß chßußl tu almikaß. As kajvaßl 
ixoobß kat vila tul kat kuß chßußl. 
As ech tul sunvatz kat uli.

6 As tul kat unsaji kam uvaß 
atik stuul, as kat vil kaßl unqßa 
txoo uveß kajvaßl toj, tukß kaßt 
unqßa txoo uveß xoßvebßal chittuß, 
tukß kaßt unqßa txoo uveß nijuxu 
tibß vatz txßavaß, tukß kaßt unqßa 
tzßikin uveß nixichßan tu almikaß.
7 As vabßi veßt umaßl u tuul viß 
uvaß ech tal ileß sve: «Txakpen, 
Luß. As yatzß unqßa txooeß. As 
echbßu,» tißk u yoleß.

8 As ech val veßt ileß: «Pap, tan 
yeß atixoj ok umaj kam tuntziß 
uvaß kam kuxh echbßubßalil. As 
mitaßn uveß yeß la uch techbßuleß,» 
chßin kat vala.
9 As yolon veßt kuß tzan sve tu 
almikaß unpajte. As ech tal ileß: 
«Kam uveß kat tal u Tiixheß uvaß 
la echbßuli, as yeß la uch aalataß 
uvaß yeß la echbßuli,» tißk u yoleß.
10 As oxpajul chit ibßana. As 
eqßol veßt jeß u nimla ixbßußjeß tu 
almikaß.

11 As tul maßtik teqßol veßt jeß 
u ixbßußjeß, as bßex oonoj veßt 
oxvaßl unqßa naj tu u kabßaleß uvaß 
atikkat in, tan chajelik chajnaj 
taßn umaßl u naj uvaß tu u Cesarea.
12 As maßtik talat u Tiixhla 
Espíritu sve uvaß yeß la kaßkabßin 
vaama tiß unbßen tiß chajnaj. As 
kat bßen vaajit unqßa qitzßin 
qatzikeß sviß. As kat ok veßt oß tu 
vikabßal u najeß.
13 As kat tal veßt naj sqe uvaß 
maßtik tilat naj umaßl u ángel 
uvaß txaklik veßt tikabßal naj. As 
ech tal veßt ileß te naj: «As chaj 
bßen kaßvoßj naj tu u tenam uvaß 
Jope tiß bßen teqßol tzan u Simón 
uvaß Luß ni talpeß,
14 tan aß u Simón la alon isuuchil 
see tiß uvaß la sotz apaav tukß 

unqßa uxhchileß uveß at takabßal,» 
tißk u ángel tal te naj.
15 As tul nik val veßt viyol u 
Tiixheß, as kat ul veßt u Tiixhla 
Espíritu tiß unqßa uxhchileß echeß 
uvaß kat ibßan sqiß bßaxa.
16 As kat ul veßt sunkßußl uvaß 
kat tal kan u Kubßaal Jesús, tul 
ech tal Aak ileß: «Echeß u Xhuneß 
tan xeß kuxh u aßeß ni taqßkat 
bßen unqßa uxhchileß. Pet ech koj 
ex, tan tuknal okoj u Tiixhla 
Espíritu tu vetaanxelaleß,» tißk 
Aak.
17 ¿As kam veßt vijleßm qßi uvaß la 
unmaj veßt ivatz u Tiixheß? Tan u 
txßajaßmeß uvaß kat taqß u Tiixheß 
sqe, jankßal oß uvaß oß niman 
tetz u Kubßaal Jesucristo, as an 
chiteß kat taqß veßt Aak te unqßa 
uxhchileß unpajte,— tißk u Lußeß.

18 As tul tabßi veßt unqßa qitzßin 
qatzikeß u yoleß uveß tal u Lußeß, 
as bßaßn uveß kat ibßan ste. As 
toksa veßt unqßa qitzßin qatzikeß 
iqßii u Tiixheß. Ech tal veßt ileß: 
—¡As jit kuxh oß bßa la uch 
kukßaxat qibß tiß u kupaaveß vatz 
u Tiixheß! ¡Pet antu veßt unqßa 
uxhchileß uveß jit tiaal Israel la 
sotz ipaav tiß taqßax itiichajil 
kßatz u Tiixheß!— tißk unqßa 
qitzßin qatzikeß.

Ninimal viyol u Tiixh 
tu u Antioquía

19 As tul maßtik iyatzßpu u 
Esteban, as ooj veßt unqßa niman 
tetz u Jesús tu unjoltu unqßa 
tenameß, tan tiß uvaß nik itilul 
veßteß. At uxhchil kat oojik bßen 
tu u Fenicia tukß tu u Chipre tukß 
tu u Antioquía. As yeßxh katil nik 
talkat unqßa uxhchileß u bßaßnla 

yoleß tiß u Jesús. Pet te kuxh veßt 
unqßa imooleß uvaß tiaal Israel.
20 Pet ech koj kaßt unqßa niman 
tetz u Jesús uvaß nik itiluleß, tan 
tzaa veßt chajnaj tu u Chipre tukß 
tu u Cirene. As tul oon veßt tu u 
Antioquía, as tal veßt chajnaj u 
bßaßnla yoleß tiß u Kubßaal Jesús 
te unqßa uxhchileß uvaß jit tiaal 
Israel.
21 As atik veßt vibßaßnil u Kubßaal 
Jesús tiß unqßa qitzßin qatzikeß. 
As nimal uxhchil kat ijalpu veßt 
vitxumbßaleß, tan kat inima veßt 
unqßa uxhchileß u Kubßaal Jesús.

22 As tul tabßi veßt unqßa 
niman tetz u Jesús uveß atik tu 
u Jerusalén tiß uvaß nik tuch tu 
u Antioquía, as ichaj veßt bßen 
chajnaj u Bernabé tiß uvaß la bßen 
tu u Antioquía.
23 As tul oon veßt u Bernabé, 
as vaßlik chit ichiibß veßteß, tan 
til veßteß uvaß nimal vibßaßnil u 
Tiixheß atik tiß unqßa niman tetz 
u Jesús. As ibßeya veßt u Bernabé 
te unqßa uxhchileß skajayil uvaß 
tukß chit taanxelal la inima viyol 
u Kubßaal Jesús.
24 As nimal chit unqßa tenameß 
ikßujbßaß ikßußl tiß u Kubßaal Jesús 
tan chßißumal chit itxumbßal u 
Bernabé, tan aqßel itxumbßal taßn 
u Tiixhla Espíritu tiß ibßanataß 
kam uvaß ni tal u Tiixheß ste. As 
kßujleßl chit ikßul tiß u Tiixheß.

25 As xamtik veßt stuul, as bßen 
veßt u Bernabé tu u Tarso tiß bßen 
ichukat u Saulo. As tul ilej veßt u 
Bernabé u Saulo, as teqßo veßt u 
Bernabé u Saulo stiß tiß ibßen tu u 
Antioquía.
26 As umaßl yaabß atin veßt xoßl 
unqßa niman tetz u Jesús tu 

a 12.4 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol unqßa 
qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. As 
eyen tu Éxodo 12.1-36.

u Antioquía. As nimal unqßa 
tenameß nik ichus veßteß. As bßaxa 
chit oksal veßt ibßii unqßa niman 
tetz u Jesús uvaß «cristiano» 
chßelel, taßn unqßa aa Antioquía.

27 As tu unqßa qßiieß as bßen 
veßt kaßl unqßa qßajsan tetz viyol 
u Tiixheß tu u Jerusalén. As oon 
veßt tu u Antioquía.
28 As txakebß veßt umaßl naj uvaß 
Agabo ibßii xoßl unqßa qitzßin 
qatzikeß tiß talat umaßl u yol taßn 
u Tiixhla Espíritu tiß uvaß la ibßan 
umaßl u mamaßla vaßy vatz u 
txßavaßeß. As aßs ibßana tul atik ok 
u Claudio ijlenaalil.
29 As tul tabßi veßt unqßa qitzßin 
qatzikeß u yoleß uvaß tal u Agabo, 
as iyolbße veßt chajnaj uvaß la 
taqß bßen umaßl u lochbßal te 
unqßa qitzßin qatzikeß tu u Judea, 
jankßoj uvaß la uch taqßataß.
30 As ech ibßaneß, tan ichaj veßt 
bßen unqßa qitzßin qatzikeß u 
Bernabé tukß u Saulo tiß iqßajsal u 
lochbßaleß te unqßa iqßesal unqßa 
qitzßin qatzikeß uveß atik tu u 
Judea.

Niyatzßpu u Jacobo as
ni toksal u Luß tu u kaarsa

12  1 As tu unqßa qßiieß as tal 
veßt u Herodes itxeypu 

kaßl unqßa niman tetz u Jesús tiß 
uvaß la kßaxbßisali.
2 As tal veßt naj iyatzßpu veßt u 
Jacob, u titzßin u Xhuneß, taßn 
chßichß.
3 As tul til u Herodes uvaß 
txuqßtxun veßt unqßa iqßesal unqßa 

tiaal Israel tiß uveß ibßan naj, as 
tal veßt naj itxeypu u Lußeß. As 
tu u nimla qßiieß ibßan naj, uvaß 
nitxßaßpkat u paaneß uveß yeßl 
levadura nikuß xoßl.
4 As tul maßtik itxeypu u Lußeß, as 
oksal veßt tu u kaarsa. As ikßujbßaß 
veßt u Herodes kaa tßuubßul unqßa 
soleß uvaß kajvaßl sol tiß jun tßuubßul 
tiß ixeeat u Lußeß, tan aß nik tal 
naj uvaß la ikßuch veßt naj u Lußeß 
vatz unqßa tenameß tul maßt ipal u 
nimla qßiieß uvaß pascua a ibßii.

5 As yeß nik iyaß veßt unqßa 
niman tetz u Jesús tiß inachat 
Tiixh tiß u Lußeß, tan atik ok u 
Lußeß tu u kaarsa. As chabßamalik 
chit ixeep naj taßn sol.

Ni teqßo el tzan umaßl 
u ángel u Luß tu u kaarsa

6 As ech veßt qßejal la eqßol veßt 
el tzan u Lußeß vatz unqßa tenameß 
uvaß nik tal u Herodes, as an chit 
tu u aqßbßaleß as vatik u Lußeß. As 
xeemalik taßn kaßvaßl sol, tan 
kßalik u Lußeß taßn kaßvaßl kateena. 
As xeemalik u tziß kaarsaeß taßn 
kaßt unqßa soleß.
7 As aat kuxh til u Lußeß ikßuchat 
tibß umaßl u ángel uvaß tetz u 
Kubßaal Tiixheß svatz. As txijul 
veßt tuul u kaarsaeß staßn. As ikan 
veßt ok u ángel txala tuul u Lußeß 
tiß ibßeyleß. As ech tal veßt u ángel 
ileß: —¡Oora kuxh txakpen!— tißk 
u ángel. As yak kuxh el unqßa 
kateenaeß tiß iqßabß u Lußeß.
8 As ech tal u ángel ileß: —Oksa 
ooksaßm. As oksa axaßp,— tißk u 

ángel. As ibßan veßt u Lußeß kam 
uvaß tal u ángel ste. As ech tal 
veßt u ángel ileß unpajte: —Oksa 
vaxheerkaeß. As xekebßen sviß,— 
tißk u ángel.
9 As el veßt chßußl u Lußeß tiß u 
ángel. As yeß nik ibßen te u Lußeß 
uvaß yijla yol chit uveß nik ibßan 
u ángel, tan kamal vatzikß nik 
ibßan u Lußeß uveß nik taleß.
10 As tul maßtik ipal veßt u Lußeß 
tukß u ángel vatz tßuubßul u soleß 
uvaß nik xeon u Lußeß, as pal 
vatz tßuubßte. As oon veßt tziß u 
kabßaleß uveß chßichß chittuß tiß 
toon tu bßey. As ijaj kuxh veßt tibß 
u tziß kabßaleß svatz. As oon veßt 
tu bßey. As tul maßtik ixaat u Lußeß 
umaßl juß peß tukß u ángel, as taqß 
veßt kan u ángel u Lußeß sijunal.

11 As aßn bßen veßt te u Lußeß. As 
ech tal veßt ileß: «Cheel kat palyu 
veßt in stuul uvaß yijla yol chiteß 

vil uvaß kat taqß tzan u Kubßaaleß 
u ángel tiß veesal tiqßabß u 
Herodes. As kat ikol in u Tiixheß 
vatz unqßa vaßlexheß uvaß nik 
titzßa unqßa tenameß ibßanat sviß,» 
tißk u Lußeß.
12 As tul maßtik ipal veßt u Lußeß 
stuul, as oon veßt tikabßal u Maßleß, 
vitxutx u Xhun uvaß «Marcos» 
chßelel. As nimal uxhchil molik 
tibß tzitziß tiß inachat Tiixh.
13 Tul nik itßokon ok u Lußeß tziß 
u kabßaleß uveß tu bßey, as ul til 
umaßl u ixoj uvaß Rode tiß uvaß 
abßil nik itßokoneß.
14 Tul texhla ixoj tuul iviß u 
Lußeß, as teqßo chit taama ixoj 
taßn chiibßichil. As jit ijaj ixoj u 
tziß kabßaleß. Pet oojeßl tok ixoj tiß 
talataß uvaß: —Il u Luß ileß at veßt 
tziß kabßal,— tißk ixoj.
15 As ech alpu veßt ileß te ixoj: 
—Kamal chßußjil elnallukat 
axh,— tißk unqßa uxhchileß te 
ixoj. As tal veßt ixoj uvaß yol 
chit te ixoj. As ech tal veßt unqßa 
uxhchil ileß: —¡Aß u ángel uvaß 
ni xeen u Lußeß kat til ixoj!— tißk 
unqßa uxhchileß. 

16 As antelik kuxh itßokon ok u 
Lußeß tziß u kabßaleß. As ul ijaj veßt 
unqßa uxhchileß u tziß kabßaleß. 
As til veßteß uvaß aßik u Lußeß. As 
teqßo veßt taama unqßa uxhchileß.
17 As kßuchun veßt u Lußeß tukß 
iqßabß tiß uvaß yeß la tiin unqßa 
uxhchileß. As tal veßt u Lußeß uvaß 
kam kat ibßan u Kubßaaleß tiß 
teesal el tzan tu u kaarsaeß. As 
ech tal veßt u Luß ileß: —Bßen 
etaltaj te u Jacobo tukß unqßa 
qitzßin qatzikeß kam kat ibßan u 
Tiixheß sve,— tißk u Lußeß. As bßen 
veßt u Lußeß tu umaßt atinbßal.

18 As tul sajbßu veßteß, as sotz 
veßt ikßußl unqßa soleß, tan yeß 
tootzajlu chajnaj uvaß kam kat 
ibßan u Lußeß tiß tel chßußl tu u 
kaarsaeß.
19 As tal veßt u Herodes ichukpu 
u Lußeß. As tul jit lejpu u Lußeß, as 
aß veßt unqßa soleß kat ijlen uveß 
xeenik tetz u kaarsaeß. As tal veßt 
u Herodes iyatzßpu veßt unqßa 
soleß. As tul bßaßnxi, as el veßt 
chßußl u Herodes tu u Judea. As aß 
atinkat veßt tu u Cesarea.

Nikam u Herodes
20 As maßtik tul iviß u Herodes 

tiß viqßesal unqßa tenameß uvaß 
Tiro tukß u Sidón. As ikßul veßt 
tibß iyol unqßa iqßesal unqßa 
tenameß tiß ichukat txumbßal tiß 
ikuß iviß u Herodes stiß. As olebß 
chajnaj tiß iyolon tukß umaßl u 
nimla lochonaal uvaß Blasto ibßii 
kßatz u Herodes tiß ijajat bßaßnil te 
u Herodes tiß unqßa tenameß, tan 
tiß uvaß aß u Herodes nik lochon 
unqßa tenameß.
21 As ikßujbßaß veßt u Herodes 
umaßl u qßii tiß ikßulat tibß tukß 
unqßa tenameß. As tu u qßiieß as 
toksa veßt u Herodes umaßl u 
bßaßnla oksaßm. As xonebß veßt naj 
tu vixonlebßaleß. As xeßt veßt naj 
yolon.
22 As tul tabßi veßt unqßa tenameß, 
as sikßin veßteß tiß toksal iqßii u 
Herodes. As ech tal veßt ileß: —U 
tuul vißeß uveß ni qabßi, as jit tetz 
umaj naj. Pet tetz u Tiixheß,— 
tißk unqßa tenameß.
23 As tul kuxh nik isikßin veßt 
unqßa tenameß, as ok veßt umaßl u 
chßoßm tiß u Herodes taßn umaßl u 
ángel uvaß tetz u Kubßaal Tiixheß 

tan tiß uvaß jit toksa naj iqßii u 
Tiixheß. As tul kat kam veßt naj, 
as txitxbßil kuxh kat txßakon veßt 
naj.

24 Pet ech koj viyol u Kubßaal 
Tiixheß, tan aal chit nik iyakßin 
veßteß tu u taanxelal unqßa niman 
tetz u Jesús. As nik ipaxsal veßt 
tulaj unqßa tenameß.

25 As u Bernabé tukß u Saulo 
as tul maßt taqßat kan chajnaj 
u lochbßaleß uveß chajel chajnaj 
stiß tu u Jerusalén, as qßaav veßt 
chajnaj tu u Antioquía. As teqßo 
veßt bßen chajnaj u Xhuneß stiß 
uvaß Marcos chßelel.

Nixeßt u Bernabé tukß u Saulo 
tiß ipaxsal viyol u Tiixh

13  1 As xoßl unqßa niman tetz 
u Jesús tu u Antioquía 

as atik kaßl unqßa qßajsan tetz 
iyol u Tiixheß. As atik kaßt unqßa 
uxhchil uveß nik chusun iyol 
u Tiixheß. As u Bernabé tukß u 
Simón uvaß Niger chßelel, tukß u 
Lucio uvaß tzaanaj tu u Cirene, 
tukß u Manaén uvaß eela ichßiieß 
tukß u Herodes uvaß tijlenaal u 
Galilea as tukß u Saulo.

2 As nik inach unqßa niman tetz 
u Jesús Tiixh tu u Antioquía. As 
nikat ikuy ivaßy tiß inachat Tiixh, 
as ech tal veßt u Tiixhla Espíritu 
ileß: —Etxaataj u Bernabé tukß 
u Saulo tiß uvaß la ibßan chajnaj 
kam uveß kat unmolo chajnaj 
stiß,— tißk u Tiixhla Espíritu.
3 As tul maßtik ikuyat unqßa 
qitzßin qatzikeß ivaßy tiß inachpu 
Tiixh, as taqß veßt jeß iqßabß tiß u 
Bernabé tukß u Saulo. As ichaj 
veßt bßen unqßa qitzßin qatzikeß u 
Bernabé tukß u Saulo.

4 As bßen veßteß, tan aß u Tiixhla 
Espíritu kat alon uvaß la chajax 
bßen. As bßen veßt u Bernabé tukß 
u Saulo tu u Seleucia. As ok veßt 
tu umaßl u barco tiß toon tu u tal 
txßavaß uvaß Chipre.

5 As tul oon veßt u Bernabé 
tukß u Saulo tu u tenam uvaß 
Salamina, as tal veßt viyol u 
Tiixheß xoßl unqßa imooleß uvaß 
tiaal Israel uvaß molik tibß tu 
unqßa atinbßaleß tetz nachbßal 
Tiixh. As antik u Xhuneß nik 
ilochoneß.

6 As xaan veßt stoj, techal toon 
tu u tenameß uvaß Pafos uvaß 
echen jalit el itziß u tal txßavaßeß. 
As ilej veßt chajnaj umaßl u aaqßii 
uvaß tiaal Israel uvaß Barjesús 
ibßii. As nik toksa tibß naj qßajsan 
tetz viyol u Tiixheß, pet chulin 
yolik naj.
7 As atik naj kßatz u Sergio Paulo 
uvaß atik ok ibßooqßol unqßa 
tenameß, tan jikik chit itxumbßal 
naj. As imolo veßt naj u Bernabé 
tukß u Saulo, tan nik isaß naj 
tabßit viyol u Tiixheß.
8 As u Barjesús uvaß Elimas 
ibßii tu griego. As imaj naj ivatz 
u Bernabé tukß u Saulo, tan aß 
nikat tal naj uvaß yeß la inima u 
bßooqßol tenameß u yoleß uveß nik 
tal u Saulo tukß u Bernabé.
9 As u Saulo uvaß Pablo as 
taqß veßt u Tiixhla Espíritu 
itxumbßal tiß iyoloneß. As 
isaji veßt bßen u Pablo ivatz u 
aaqßiieß.
10 As ech tal veßt u Pablo ileß: 
—¡Chulin yol! ¡As paasan tzii! 
¡Tan nichßoßn aama tiß u bßaßneß, 
tan axh ikßaol txßißlanaj! ¿As jatu 
la yaß axh tiß isotzsal ikßußl unqßa 

uxhchileß uveß nisaß inimat viyol 
u Tiixheß?
11 As cheel tuk taqß tzan u 
Kubßaal Tiixheß umaßl u kßaxkßo 
seeß, tan tuk tzotqßoj axh. As 
nimal qßii uvaß yeß la eel veßt 
u qßiieß,— tißk u Pablo. As yak 
chit tzotqßu veßt u Elimas. As 
ichuk veßt naj umaßl u uxhchil tiß 
ichßijileß.
12 As tul til veßt vibßooqßol unqßa 
tenameß itzotqßu u Elimas, as 
teqßo chit veßt taama naj tiß u 
yoleß uvaß tabßi naj tiß u Kubßaal 
Jesús. As ikßujbßaß veßt naj ikßußl 
tiß u Jesús.

Ni talpu veßt viyol u Tiixh 
tu u Antioquía 

uvaß echen tu u Pisidia
13 As tul el veßt chßußl u Pablo 

tukß unqßa imooleß tu u tenameß 
uvaß Pafos, as bßen veßt tu u 
barcoeß tiß toon tu u Perge uvaß 
echen tu u Panfilia. As tzitziß 
ijatxkat veßt tibß u Xhuneß tukß 
chajaak. As qßaavik veßt bßen tu u 
Jerusalén.

14 As el veßt chßußl u Bernabé 
tukß u Pablo tu u Perge. As bßen 
veßt tu u Antioquía uvaß echen 
tu u Pisidia. As tu umaßl u xeem 
qßii, as ok veßt chajnaj tu u 
atinbßaleß tetz nachbßal Tiixh taßn 
unqßa tiaal Israel. As xonebß veßt 
chajnaj.
15 Tul tzojpu veßt isikßlel viyol u 
Tiixheß uveß tzßibßamal kan, as 
ech tal veßt viqßesal u atinbßaleß 
tetz nachbßal Tiixh ileß te u 
Pablo tukß u Bernabé: —Qitzßin 
qatzik, asoj at umaj eyol cheel 
tiß iyakßinsal taanxelal unqßa 
tenameß, as etaltaj,— tißk naj.

16 As txakebß veßt u Pablo. As 
kßuchun veßt tukß iqßabß uvaß 
yeßxhebßil la tiini. Ech tal veßt ileß: 
—Ex kumool tiaal Israel, tukß ex 
uvaß ni xoßvan u Tiixheß, etabßitaj 
uveß tuk val sete
17 tan kat itxaa u Kubßaal Tiixheß 
unqßa qßesla kubßaaleß. As kat 
inaßsa Aak tachul tul atik tu u 
Egipto, kßuxh jitik aa Egipto. As 
tukß viyakßil Aakeß kat teqßo el 
tzan Aak tu u Egipto.
18 As kaßviinqil yaabß kat ikuy u 
Tiixheß unqßa qßesla kubßaaleß tu 
u tzuukin txßavaßeß.
19 As kat isotzsa Aak unqßa 
uxhchileß tu vujvaßl unqßa nimla 
tenameß tu u Canán, tiß taqßat 
Aak u txßavaßeß te unqßa qßesla 
kubßaaleß.

20 As tu 450 yaabß uvaß sixeßtik 
tzan tiß unqßa qßesla kubßaaleß, as 
kat ikßujbßaß kan u Tiixheß bßanol 
tetz isuuchil unqßa tenameß, 
techal kat bßex ilej u qßii tul uvaß 
atik u Samuel uvaß nik qßajsan 
viyol u Tiixheß.
21 As ijaj veßt unqßa qßesla 
kubßaaleß umaßl u tijlenaal te 
u Tiixheß. As ikßujbßaß veßt Aak 
umaßl u ijlenaal uvaß Saulo, 
vikßaol u Cis uvaß echen xoßl 
itiaal u Benjamín. As kaßviinqil 
yaabß kat ibßan u ijlenaaleß xoßl 
unqßa qßesla kubßaaleß.
22 As kat teesa veßt u Tiixheß 
u Saulo ijlenaalil. As aß veßt 
u David kat ok ijlenaalil taßn 
Aak. As ech tal Aak ileß: «Tan 
ootzimaleß u David svaßn, vikßaol 
u Isaí, tan aß najeß uvaß la ikßul 
tibß unyol stukß. As ayaßl chit 
ikßußl la ibßaneß kam uvaß nunsaß,» 
tißk u Tiixheß.

23 As an chit xoßl unqßa tiaal 
David kat ulkat u Jesús tiß 
isotzsal ipaav unqßa tiaal Israel, 
echeß uvaß alel kan taßn u Tiixheß.
24 Tul uvaß yeßxnik ul u Jesús, 
as tal u Xhuneß viyol u Tiixheß 
xoßl unqßa tiaal Israel, tiß uvaß 
la ikßaxa tibß tiß vipaaveß. As la 
kuß veßt xeß u aßeß tukß vibßii u 
Tiixheß.
25 As tul aalik itzojpu veßt u 
Xhuneß tiß ibßanataß kam uvaß kat 
tal u Tiixheß ste, as ech tal veßt 
ileß: «¿As kam vijleßm qßi uvaß 
netaleß? Tan jit ineß uvaß netitzßa. 
Pet at umaßt u uxhchil uvaß xekel 
tzan sviß uvaß yeß la uch in stukß 
tiß unsaaput vikßaßjil vixaßpeß,» tißk 
u Xhuneß tala.

26 Vitzßin vatzik, ex tiaal 
Abraham, tukß ex uvaß ni xoßvan 
u Tiixheß kßuxh jit ex tiaal Israel, 
as etetzeß unqßa yoleß uveß ni 
talpu sete, tan aßeß la qßalpun ex 
vatz u paaveß.
27 As ech koj unqßa tenameß uveß 
at tu u Jerusalén tukß unqßa 
iqßesaleß, tan yeß kat texhla uvaß 
abßiste u Jesúseß. As kßuxh tu jun 
xeem qßii nik isikßlel u yoleß viß 
unqßa tenameß, as yeß kat pal tu 
u yoleß uveß tzßibßamal kan taßn 
unqßa qßajsan tetz viyol u Tiixheß. 
As an chit unqßa tenameß kat 
tzojpisan u yoleß tul kat tal unqßa 
tenameß ikam u Jesús.
28 As kßuxh yeß kat lejpu umaj 
ipaav Aak uvaß la kam Aak stiß, 
as kat ijaj unqßa tenameß te u 
Pilato tiß uvaß la yatzßpu veßt Aak.
29 As tul maßtik itzojpisataß 
jankßal uvaß tzßibßamal kan tiß 
Aak, as kat eqßol kuß tzan vatz u 
kuruseß. As kat mujlu veßteß.

30 As kat tulsa u Tiixheß taama 
Aak unpajte.
31 As jatpajul kuxh kat ikßuch tibß 
u Jesús vatz unqßa uxhchileß uvaß 
xekelik stiß tul uvaß kat el Aak tu 
u Galilea tiß toon tu u Jerusalén. 
As aß unqßa uxhchileß ni alon 
isuuchil unqßa yoleß te unqßa 
tenameß tiß uvaß kat tila.

32 As echat nu kubßaneß, tan ni 
qal veßt u bßaßnla yoleß sete kam 
uvaß tal kan u Tiixheß te unqßa 
qßesla kubßaaleß.
33 As aßeß uvaß kat uch sukuxoßl 
taßn u Tiixheß, jankßal oß uvaß oß 
tiaal unqßa qßesla kubßaaleß, tan 
kat tulsa u Tiixheß taama u Jesús 
unpajte echeß uvaß tzßibßamal kan 
tikaßv u Salmo, uvaß ech ni tal ileß:

«Tan axheß axh vunKßaoleß,
tan kat unkßuchlu veßt vatz 

unqßa tenameß
uvaß in aBßaal, as axh 

unKßaol,» tißk u Tiixheß tu 
Salmo.

34 As estißeß kat tulsa u Tiixheß 
taama u Jesús tiß uvaß yeßl Aak la 
kam veßt unpajte, as la bßen ibßan 
u yoleß uvaß tal u Tiixheß tul ech 
tal ileß:

«As unqßa bßaßnileß uvaß kat 
val kan te u David uvaß la 
chit unbßaneß,

as aßeß u jikla bßaßnileß la 
unbßan sexoßl,» tißk u 
Tiixheß, tißk u yoleß.

35 As ech ni tal umaßt u yol ileß 
uvaß tzßibßamal kan tu Salmo:

«As yeß la aaqß vichißol u jikla 
aamaeß qßeeoj uvaß kßujleßl 
aßn,» tißk u David te u 
Tiixheß.

36 As jit u David ni tal jeß tibß tul 
ni tal u yoleß, tan kat pal u David 

ijlenaalil xoßl unqßa tenameß 
uvaß tiaal Israel. As tul maßtik 
ibßanataß kam uvaß tal u Tiixheß 
ste, as kam veßteß. As tul mujlu 
veßt u David kßatz unqßa qßesla 
kubßaaleß uvaß kamnajle. As kat 
qßee vichißoleß.

37 Pet ech koj u Jesús, tan yeßl 
vichißoleß kat qßeei, tan kat tulsa 
u Tiixheß taama unpajte.
38 Estißeß ni val sete, vitzßin 
vatzik, palojtaj ex tu u bßaßnla 
yoleß uvaß ni val sete, tan aßeß uvaß 
ni taleß uvaß tiß vibßaßnil u Jesús 
la sotzsalkat epaav.
39 As yeß kat olebß ex tiß etok 
jikla aamail vatz u Tiixheß tul 
kat enima unqßa tzaqßiteß uvaß 
tzßibßamal kan taßn u Moisés. Pet 
abßil uvaß la ikßujbßaß ikßußl tiß u 
Jesús, as aßeß la ok jikla aamail 
vatz u Tiixheß.
40 As atoj enachbßal, aqßal uvaß 
yeß la ul setiß echeß uvaß alel kan 
taßn unqßa qßajsan tetz viyol u 
Tiixheß, tan ech ni tal ileß:
 41 La etitzßa etibß, jankßal ex uvaß 

ex ixvanaal.
As teqßotaj chit etaama; as 

oojojtaj ex,
tan tuk vaqß bßen umaßl u 

kßaxkßo tu u qßiieß.
As kßuxh la alpu sete kam 

uvaß la uchi,
as yeß la enima, taqß u yoleß,—

tißk u Pablo.
42 As tul el veßt chßußl u Pablo 

tukß unqßa imooleß tu u atinbßaleß 
tetz nachbßal Tiixh, as ijaj veßt 
unqßa uxhchileß kuybßal te chajnaj 
uvaß la ul tal chajnaj unbßiitoj u 
yoleß tu umaßt xeem qßii.
43 As tul maßtik itzojpu veßt 
u nukßueß tu u atinbßaleß tetz 

nachbßal Tiixh, as nimal unqßa 
tiaal Israel tukß kaßt unqßa jit 
tiaal Israel uveß nik toksa taama 
tiß inachat Tiixh, as xekebß veßt 
tiß u Pablo tukß u Bernabé. As 
tal veßt u Pablo tukß u Bernabé 
te unqßa uxhchileß uvaß yeß la 
kaßkabßin taama tiß u bßaßnileß uveß 
nibßan u Tiixheß.

44 As tu umaßt xeem qßii, as 
unbßiit kuxh yeß kat oon unqßa 
tenameß skajayil tu u atinbßaleß 
tetz nachbßal Tiixh tiß tabßit viyol 
u Kubßaal Tiixheß.
45 As tul til veßt viqßesal unqßa 
tiaal Israel unqßa tenameß uvaß 
nik abßin u yoleß uveß nik tal 
u Pablo, as chßoßn veßt taama 
chajnaj. As vaßlen veßt tel u yoleß 
nikat tal chajnaj tiß u Pablo. As 
nik iyoqßon tiß unqßa yoleß uveß 
nik tal u Pabloeß.
46 Pet aal chit yakßin veßt taama 
u Pablo tukß u Bernabé tiß talat 
isuuchil u yoleß. As ech tal 
chajnaj ileß: —As kat qal viyol u 
Tiixheß sete bßaxa, tan etetzeß u 
tiichajileß uveß yeßl iyaßtebßal uveß 
ni tal Aak. Pet kat etixva, tan yeß 
kat esaß etabßitaß. As estißeß uvaß 
la bßen veßt oß unpajte xoßl unqßa 
uxhchileß uvaß jit tiaal Israel tiß 
qalat isuuchil u yoleß.
47 Tan ech tal kan u Kubßaal 
Tiixh ileß:

«Kat unkßujbßaß kan ex echeß 
umaj txijubßal xoßl unqßa 
uxhchileß uvaß jit tiaal 
Israel,

tiß bßen aalat isuuchil vatz 
u txßavaßeß skajayil tiß uvaß 
la uch isotzsal veßt ipaav 
unqßa tenameß skajayil,» 
taqß u Tiixheß,—

tißk chajnaj.
48 As tul tabßi veßt unqßa 

uxhchileß uveß jit tiaal Israel, as 
chiibß veßteß. As toksa veßt iqßii 
viyol u Tiixheß. As ikßujbßaß veßt 
ikßußl tiß Aak, jankßal uvaß aqßel 
veßt ste taßn Aak uvaß at itiichajil 
uveß yeßl iyaßtebßal.
49 As ech ipaxsal veßt viyol 
u Tiixheß tulaj unqßa tenameß 
uveß najlik kuxh ixoßl tukß u 
Antioquía.
50 As unqßa tiaal Israel uvaß yeß 
nik niman u Jesús, as ipit veßt 
chajnaj kaßl unqßa ixoj uvaß atik 
tijleßm uvaß nik toksa taama tiß 
inachat Tiixh. As kat ipit chajnaj 
kaßt unqßa naj uvaß atik tijleßm. 
As xeßt veßt unqßa uxhchileß tiß u 
Pablo as tiß u Bernabé unpajte. 
As laqßbßal veßt el tzan tu u 
tenameß.
51 As tul el veßt chßußl u Pablo 
tukß u Bernabé, as ichitu veßt kan 
chajnaj u pojoeß tiß unqßa tojeß, 
texhlal tetz uvaß yeß kat isaß unqßa 
tenameß tabßit viyol u Tiixheß. As 
bßen veßt chajnaj tu u Iconio.
52 As jankßal unqßa niman tetz 
u Jesús, as vaßlik chit ichiibßeß, 
tan atik itxumbßal taßn u Tiixhla 
Espíritu.

Ni tal u Pablo tukß u Bernabé 
viyol u Tiixh tu u Iconio

14  1 As tul atik u Pablo tukß 
u Bernabé tu u Iconio, 

as ok veßt tu u atinbßaleß tetz 
nachbßal Tiixh taßn unqßa tiaal 
Israel. As tul tal veßt chajnaj 
isuuchil viyol u Tiixheß, as nimal 
unqßa uxhchileß niman veßt viyol 
u Tiixheß uvaß tiaal Israel as tukß 
unqßa jit tiaal Israel.

2 Pet ech koj kaßt unqßa tiaal 
Israel uvaß yeß nik niman u Jesús, 
tan toksa veßt chajnaj ixoßl unqßa 
uxhchileß uveß jit tiaal Israel 
tukß u Pablo as tukß u Bernabé 
unpajte.
3 As nimaltel qßii kaaik veßt kan 
chajnaj tzitziß. As yeß nik ixoßv veßt 
tiß iyoloneß, tan kßujlik chit ikßußl 
tiß u Kubßaal Jesús. As nik ikßuch 
Aak uvaß jik chit u yoleß uvaß nik 
tal chajnaj tiß vibßaßnil Aakeß, 
tan kat taqß veßt Aak te chajnaj 
tiß ikßuchat unqßa kßuchbßal tetz 
vibßaßnil Aakeß uvaß la teqßo taama 
unqßa uxhchileß stiß.
4 As yeß nik ikßul tibß iyol unqßa 
tenameß, tan atik uxhchil aß ni 
toksakat tibß kßatz unqßa tiaal 
Israel uvaß yeß nik niman u Jesús. 
As at uxhchil aß echenikkat kßatz 
u Pablo tukß u Bernabé.
5 As tul ikßul veßt tibß iyol unqßa 
iqßesal unqßa tenameß tukß unqßa 
uxhchileß uvaß tiaal Israel uvaß yeß 
nik niman u Jesús as tukß unqßa 
uxhchileß uveß jit tiaal Israel, 
as nik titzßa veßt unqßa tenameß 
uvaß la kßaxbßisal u Pablo tukß u 
Bernabé. As la sutil veßt kßubß stiß 
uveß nik tal unqßa tenameß.
6 As tabßi veßt u Pablo tukß u 
Bernabé. As ooj veßt chajnaj tiß 
ibßen tu u Listra, tukß tu u Derbe 
uvaß echen tu u Licaonia, as tukß 
tu kaßt unqßa tenameß uvaß echen 
najli.
7 As tzitziß talkat veßt chajnaj u 
bßaßnla yoleß tiß u Jesús.

Nisutil kßubß 
tiß u Pablo tu u Listra

8 As atik umaßl u naj tu u 
Listra uveß xonlik kuxhtuß. As yeß 

nik itxßol ixaaneß, tan koßxik naj 
stitzßebßeß.
9 As tul nik iyolon u Pablo, as 
tabßi veßt u koßxeß. As isaji veßt 
bßen u Pablo u koßxeß. As til u 
Pablo uvaß kßujlik chit ikßußl naj 
tiß u Jesús tiß uvaß la el u chßoßmeß 
tiß naj.
10 As taqß veßt jeß u Pablo tuul 
iviß. Ech tal ileß: —Txakpen. Bßan 
atxakebßeß,— tißk u Pablo. As 
yujpu veßt u najeß. As xaan veßt 
naj.
11 As tul til unqßa aa Licaonia 
uveß ibßan u Pablo, as sikßin veßteß 
tu viyolbßaleß. As ech tal veßt ileß: 
—Kat ulyu veßt kaßl unqßa tiixh 
sukuxoßl uveß ech tiloneß echeß 
naj,— tißk unqßa tenameß.
12 As toksa veßt unqßa tenameß 
ibßii vitiixheß uvaß Júpiter tiß u 
Bernabé. As tukß umaßt vitiixheß 
uvaß Mercurio as toksa veßt 
vibßiieß tiß u Pablo, tan tiß uvaß 
aß u Pablo nik iyolon xoßl unqßa 
tenameß.
13 As ul veßt u bßaal vatz tiixheß 
uvaß nik iqaa tibß vatz u Júpiter 
tu u tostiixheß uvaß eyenik tziß u 
tenameß. As teqßo veßt tzan naj 
kaßl unqßa tooroß tukß kaßt unqßa 
xußm, tan aß nik tal naj tukß unqßa 
tenameß uvaß la yatzßpu unqßa 
tooroßeß tiß toksal iqßii u Pablo 
tukß u Bernabé.

14 As tul tabßi veßt u Pablo 
tukß u Bernabé, as iqßix veßt u 
toksaßmeß. As ok veßt xoßl unqßa 
tenameß. As taqß veßt jeß chajnaj 
tuul iviß.
15 As ech tal veßt chajnaj ileß: 
—¿Ex tenam, kameß qßi uveß 
nebßaneß? Tan oß kuxh najeß echeß 
ex. As oß kuxh alol tetz isuuchil 

u bßaßnla yoleß sete tiß uvaß la 
eyaßsa unqßa txumbßaleß uvaß 
eqßomal setaßn. As la enima u 
islich Tiixheß uveß cheesan tetz 
u almikaßeß tukß u vatz txßavaßeß 
tukß u mar as tukß unqßa veeß 
skajayil.
16 Tan bßaxa yol as yeß kat imaj u 
Tiixheß unqßa tenameß tiß ibßanataß 
kam ni tal taama.
17 As kat taqß kan u Tiixheß unqßa 
kßuchbßal tetz vibßaßnileß sqe, 
tan kat taqß kuß tzan Aak unqßa 
jabßaleß tu almikaß aqßal uvaß 
nimal ivatz unqßa kuchikoeß la 
ibßaneß tiß uvaß at qechbßubßal. As 
la txuqßtxun oß stiß,— tißk chajnaj.
18 As kßuxh tal u Pablo unqßa 
yoleß tukß u Bernabé, as yeß nik 
tok veßt yol tiviß unqßa tenameß tiß 
uvaß yeß la iyatzß chajnaj unqßa 
tooroßeß tiß toksal iqßii u Pablo 
tukß u Bernabé.

19 As bßex uloj veßt kaßl unqßa 
tiaal Israel uvaß yeß nik niman 
u Jesús uvaß tzaanajlik tu u 
Antioquía tukß tu u Iconio. As 
toksa chajnaj tiviß unqßa tenameß 
tiß uvaß la sutil kßubß tiß u Pablo. 
As ibßan veßt unqßa tenameß te 
u Pablo. As ijiti veßt el chajnaj 
tzißeßl u tenameß, tan kamnajlik 
veßt u Pablo uvaß nik tal unqßa 
tenameß.
20 As bßex isep veßt ok tibß unqßa 
niman tetz u Jesús tiß u Pablo. As 
tul txakpu veßteß, as ok veßt tu u 
tenameß unpajte. As tu umaßt qßii, 
as bßen veßt u Pablo tu u Derbe 
tukß u Bernabé.

21 As tul tal veßt chajnaj 
isuuchil u bßaßnla yoleß xoßl unqßa 
tenameß tu u Derbe, as nimal 
unqßa uxhchileß kat niman u yoleß 

tiß u Jesús. As qßaav veßt u Pablo 
tukß u Bernabé tu u Listra tukß 
tu u Iconio tukß tu u Antioquía 
unpajte.
22 As ibßeya veßt kan chajnaj 
te unqßa niman tetz u Jesús tiß 
uvaß yeß la kaßkabßin taama tiß 
u kßujlebßal ikßußleß. As ech tal 
kan u Pablo ileß tukß u Bernabé: 
—Techal la kupalebße mamaßla 
kßaxkßo vatz u txßavaßeß oß uvaß 
niman tetz u Tiixheß tul yeßxna 
ok oß jaqß u tijleßm u Aakeß,— tißk 
chajnaj.
23 As ikßujbßaß veßt kan chajnaj 
iqßesal unqßa niman tetz u Jesús tu 
junun tenam. As tul maßtik ikuyat 
chajnaj ivaßy tiß inachat Tiixh, 
as ijaj veßt kan chajnaj bßaßnil te 
u Kubßaal Jesús tiß unqßa iqßesal 
unqßa niman tetz u Jesús, tan 
maßtik ikßujbßaßt ikßußl tiß u Jesús.

Niqßaav u Pablo tukß Bernabé 
tu u Antioquía uvaß 

echen tu u Siria
24 Pal veßt chajnaj tu u Pisidia. 

As oon veßt chajnaj tu u Panfilia.
25 As tul maßtik talat veßt chajnaj 
viyol u Tiixheß tu u Perge, as 
bßen veßt chajnaj tu u Atalia.
26 As ok veßt chajnaj tu umaßt u 
barco tiß toon tu u Antioquía uvaß 
chajlikkat bßen chajnaj bßaxa tiß 
ipaxsat vibßaßnil u Tiixheß.
27 As tul oon veßt chajnaj tu u 
Antioquía, as imol veßt chajnaj 
unqßa niman tetz u Jesús. As tal 
veßt chajnaj isuuchil tiß uvaß kam 
vibßaßnil u Tiixheß kat ibßan tiß 
chajnaj as tiß uvaß kam kat ibßan 
u Tiixheß tiß uvaß la ikßujbßaß veßt 
unqßa uxhchileß ikßußl tiß u Jesús 
uvaß jit tiaal Israel.

28 As nimal qßii atin veßt u Pablo 
tukß u Bernabé xoßl unqßa niman 
tetz u Jesús.

Nibßanchu umaßl u nimla 
nukßu tu u Jerusalén

15  1 As tzaa kaßl unqßa 
niman tetz u Jesús tu 

u Judea, uvaß tiaal Israel. As 
oon tu u Antioquía. As xeßt 
veßt chajnaj chusun xoßl unqßa 
niman tetz u Jesús uvaß jit tiaal 
Israel. As ech tal veßt chajnaj ileß: 
—Asoj yeß la tzokßax el unbßiil 
vechißoleß, ex naj, echeß uvaß alel 
kan taßn u Moisés, as yeß la uch 
isotzsal epaav,— tißk chajnaj.
2 As tul tabßi veßt u Pablo tukß u 
Bernabé u yoleß uvaß tal chajnaj, 
as yeß nik ikßul veßt tibß iyol 
chajnaj tukß unqßa najeß uvaß 
tzaa tu u Judea. As iyaa veßt tibß 
chajnaj svatzaj tiß u yoleß. As 
kßujbßaßl veßteß uvaß la bßen veßt u 
Pablo, tukß u Bernabé, tukß kaßt 
unqßa niman tetz u Jesús uvaß 
echen tu u Antioquía, tiß bßen 
ichßotit te unqßa apóstol tukß te 
kaßt unqßa iqßesal unqßa niman 
tetz u Jesús tu u Jerusalén, tiß 
uvaß abßiste u yoleß la nimali.

3 As chajax veßt bßen u Pablo 
tukß u Bernabé taßn unqßa niman 
tetz u Jesús. As tul pal veßt 
chajnaj tu u Fenicia tukß tu u 
Samaria, as tal veßt chajnaj xoßl 
unqßa niman tetz u Jesús uvaß 
tiaal Israel tiß uvaß nimal veßt 
unqßa uxhchileß uvaß jit tiaal 
Israel kat niman veßt u Jesús. 
As tul tabßi veßt unqßa qitzßin 
qatzikeß, as txuqßtxun veßteß.

4 As tul oon veßt u Pablo tukß u 
Bernabé tu u Jerusalén, as bßaßn 

ikßulpu chajnaj taßn unqßa apóstol, 
tukß unqßa iqßesal unqßa niman 
tetz u Jesús, as tukß unqßa niman 
tetz Aakeß skajayil. As tal veßt 
chajnaj kam unqßa bßaßnileß uvaß 
nikat ibßan chajnaj taßn u Tiixheß.
5 As txakpu veßt kaßl unqßa 
fariseo uvaß maßtik inimat u 
Jesús. As ech tal veßt chajnaj ileß: 
—As techal chiteß la tzokßax el 
unbßiil vichißol unqßa najeß uveß 
jit tiaal Israel. As la alpu veßt te 
chajnaj uvaß techal chit la inima 
chajnaj u yoleß uvaß tzßibßamal 
kan taßn u Moisés,— tißk chajnaj.

6 As imol veßt tibß unqßa apóstol 
tukß unqßa iqßesal unqßa niman 
tetz u Jesús tiß iyolbßet chajnaj u 
yoleß uvaß nik tal unqßa najeß uvaß 
fariseo.
7 As tul yaß veßt chajnaj tiß iyolat 
u yoleß, as txakpu veßt u Lußeß. 
As ech tal veßt ileß: —Ex, vitzßin 
vatzik, ootzimaleß setaßn uvaß kat 
itxaa in u Tiixheß naßytzan, tiß 
uvaß la bßen val u bßaßnla yoleß 
xoßl unqßa tenameß uvaß jit tiaal 
Israel. As la inima u yoleß uvaß la 
valeß.
8 As Tiixheß ootzin tetz unqßa 
taanxelal unqßa tenameß skajayil, 
tan kat ikßuch Aak uvaß antu 
unqßa tenameß uveß jit tiaal Israel 
la ootzin u bßaßnla yoleß, tan kat 
taqß tzan Aak u Tiixhla Espíritu 
stiß echeß uvaß kat ibßan Aak sqe.
9 As yeßl kuxoßl kat ibßan u 
Tiixheß tukß unqßa uxhchileß uvaß 
jit tiaal Israel, tan kat itxßaa Aak 
unqßa taanxelaleß tiß uvaß kat 
ikßujbßaß ikßußl tiß Aak.
10 ¿As kam qßi uveß nu kuxh 
echuk txumbßal tiß epaasat etibß 
vatz u Tiixheß? Tan aß kuxh 

netaleß uvaß latel kuxh inima 
unqßa jit tiaal Israel u tzaqßiteß 
uvaß alel kan taßn u Moisés. As 
tul mitaßn oß tukß unqßa qßesla 
kubßaaleß kat olebß oß tiß inimaleß.
11 As ileß nimamal veßt sqaßn uvaß 
sotznal veßt kupaav taßn vibßaßnil 
u Kubßaal Jesús. As echat kuxh 
unqßa uxhchileß uvaß jit tiaal 
Israel,— tißk u Lußeß.
12 As tul tabßi veßt unqßa tenameß 
uvaß kßulik tibß, as jit yolon veßteß. 
Pet aß veßt u yoleß kat tabßi uveß 
tal u Pablo tukß u Bernabé tiß 
uvaß kat ibßan chajnaj xoßl unqßa 
jit tiaal Israel taßn u Tiixheß, tan 
mamaßla kßuchbßal tetz vibßaßnil u 
Tiixheß kat ikßucha uvaß nik teqßo 
taama unqßa uxhchileß staßn.

13 Tul yaß veßt chajnaj tiß 
iyoloneß, as ech tal veßt u Jacobo 
ileß: —Vitzßin vatzik, etabßitaj 
vunyoleß.
14 As kat tal u Simón sqe uvaß aßn 
chit ibßaxa kat ikßuch u Tiixheß 
vibßaßnileß te unqßa uxhchileß uvaß 
jit tiaal Israel, tiß uvaß at uxhchil 
xoßl unqßa jit tiaal Israel uvaß la 
ok sitenamil Aak tiß toksal iqßii 
Aak.
15 As echat ni tal unqßa yoleß uvaß 
tzßibßamal kan taßn unqßa qßajsan 
tetz viyol u Tiixheß, tan ech ni 
tal ileß:
 16 «Tul maßtik ipal veßt unqßa 

qßiieß, as la ul veßt in 
unpajte.

As la ul voksa umaßt u 
ijlenaal uvaß ech la ibßaneß 
echeß uvaß kat ibßan u 
David.

As kßuxh yeßl veßt u ijlenaaleß 
ati,

as in la oksan umaßte,

 17 tiß uvaß jankßal unqßa tenameß 
la itzßan in, uvaß in iBßaal,

as jankßal unqßa uxhchileß 
uvaß jit tiaal Israel uvaß 
txaael veßt svaßn tiß tok 
suntenamil,»

 18 tißk u Kubßaaleß, tan Aakeß 
ootzin tetz u yoleß tul uvaß 
yeßxnik xeßt u qßii sajeß.

19 As ni vileß uvaß yeß la uchi 
uvaß la kuxh kutxumunsa unqßa 
uxhchileß uveß jit tiaal Israel uvaß 
ni toksa tibß niman tetz u Tiixheß.
20 Pet aal bßaßneß la kutzßibßa 
bßen tu umaj ußuj sete tiß uvaß la 
eteesa etibß kßatz unqßa vaßlexhla 
txumbßaleß uveß la yansan 
vetaanxelaleß. As yeß la enima 
unqßa tzeß tiixheß. As yeß la ebßan 
etetz echeß uveß nibßan unqßa 
uxhchileß uveß nikuß tu paav 
tukß umaßt uxhchil taßn tachaßv 
vichißoleß. As yeß la uch etechbßut 
unqßa txooeß uveß ni tikßa tibß, tan 
yeßl vikajaleß kat eesali. As mitaßn 
la uch etechbßut vikajal txooeß.
21 Tan naßytzaneß xeßt ichuspu veßt 
viyol u Moiséseß xoßl unqßa tenameß, 
tan at uxhchil ni sikßlen u yoleß tu 
unqßa atinbßaleß tetz nachbßal Tiixh 
tu jun xeem qßii,— tißk u Jacob.

22 As bßaßn uveß bßex ibßan te 
unqßa apóstol, tukß unjoltu unqßa 
iqßesal unqßa niman tetz u Jesús, 
as tukß unqßa qitzßin qatzikeß 
skajayil uvaß la txaap kaßvoßj 
uxhchil. As la chajax bßen tu u 
Antioquía tukß u Pablo tukß u 
Bernabé. As kat txaap u Judas 
uvaß Barsabás tukß u Silas, tan 
bßaßn iyolbßel chajnaj xoßl unqßa 
qitzßin qatzikeß.
23 As ech tal u ußuj ileß uvaß bßen 
tiß u Judas tukß u Silas uvaß: «As 

oß uvaß oß apóstol, tukß kaßt unqßa 
iqßesal unqßa niman tetz u Jesús, 
as tukß unqßa kumooleß skajayil 
uvaß ni niman u Jesús tzitzaß tu u 
Jerusalén, as tuk qaqß bßen kutzii 
sete jankßal ex uvaß jit ex tiaal 
Israel uvaß echen tu u Antioquía, 
tukß tu u Siria, as tukß tu u 
Cilicia. Tiixh la lochon ex tzitziß.
24 Tan kat qabßil yol tiß kaßl unqßa 
uxhchil uvaß kat el sukuxoßl 
tzitzaß. As kat bßex itxumunsa 
ex chajnaj, tan kat iyansa 
vetxumbßaleß tukß vichusbßaleß, 
tan aß ni tal chajnaj uvaß techal 
la tzokßax el unbßiil vichißol unqßa 
najeß sexoßl. As techal la nimal 
unqßa yoleß uvaß tzßibßamal kan 
taßn u Moisés, uvaß ni tal chajnaj. 
As jit oß kat chajon bßen chajnaj 
tiß uvaß la bßen alpo u yoleß sete.
25 Estißeß kat ikßullu veßt tibß 
kuyol tzitzaß skukajayil tiß 
kutxaat kaßl unqßa naj tiß uvaß la 
kuchaj bßen sexoßl tukß u Pablo as 
tukß u Bernabé uvaß xoßn chit sqe,
26 tan aß chajnajeß uvaß ayaßl chit 
ikßußl tiß u Kubßaal Jesucristo, 
kßuxh mamaßla kßaxkßo kat 
ipalebße chajnaj.
27 As tuk kuchaj bßen u Judas 
tukß u Silas tiß bßen talat isuuchil 
unqßa yoleß sete skajayil kam uvaß 
kat kutzßibßa bßen tu u ußujeß uvaß 
eqßomal taßn chajnaj.
28 Tan bßaßn veßt te u Tiixhla 
Espíritu as bßaßn veßt sqe unpajte 
uvaß taßn la qaleß sete uvaß techal 
chit la enima unqßa yoleß
29 uvaß yeß la uch techbßul unqßa 
echbßubßaleß uveß maßt toksal vatz 
unqßa tzeß tiixheß. As mitaßn u 
kajaleß la uch etechbßutaß. As yeßl 
unqßa txooeß la etechbßu uveß kat 

tikßa tibß, tan yeßl vikajaleß kat 
eesali. As la eyaßsa ekuß tu paav 
tukß umaßt uxhchil taßn tachaßv 
vechißoleß. Asoj ech la ebßaneß, as 
bßaßneß te u Tiixheß. As Tiixheß la 
lochon ex,» tißk u yoleß tu u ußujeß.

30 As tul maßtik ichajax unqßa 
uxhchileß tiß ibßen tiß u Pablo 
tukß u Bernabé, as bßen veßt tu 
u Antioquía. As tul oon veßt 
chajnaj, as imolo veßt chajnaj 
unqßa niman tetz u Jesús skajayil. 
As taqß veßt ok chajnaj u ußujeß te 
unqßa iqßesal unqßa niman tetz u 
Jesús.
31 As tul maßt isikßlel u ußujeß 
taßn unqßa qitzßin qatzikeß tu u 
Antioquía, as txuqßtxun veßteß, 
tan yakßin veßt taama taßn unqßa 
yoleß.
32 As nimaltel yol tal veßt u 
Judas tukß u Silas tiß iyakßinsal 
taama unqßa qitzßin qatzikeß, 
tan an chit qßajsan tetz viyol u 
Tiixheß chajnaj. As kßujebß veßt 
ikßußl unqßa qitzßin qatzikeß taßn 
unqßa yoleß uvaß kat tal chajnaj.
33 As tul maßtik ibßanat chajnaj 
nimal qßii tzitziß, as achaßvik chit 
tatin chajnaj svatzaj tul uvaß ijatx 
veßt tibß chajnaj tukß unqßa qitzßin 
qatzikeß. As qßaav veßt chajnaj 
tu u Jerusalén kßatz kaßt unqßa 
qitzßin qatzikeß uvaß chajon bßen 
chajnaj.
34 Ech koj u Silas, tan bßaßnik ste 
uvaß la kaa veßt tzitziß.
35 As echat u Pablo tukß u 
Bernabé, tan kaatel chajnaj tu u 
Antioquía tiß ichusuneß tiß viyol 
u Kubßaaleß. As tukß kaßt unqßa 
niman tetz u Jesús as tal veßt 
chajnaj u bßaßnla yoleß tiß u Jesús 
xoßl unqßa tenameß.

Nijatx tibß u Pablo 
tukß u Bernabé

36 Tul pal veßt kaßl unqßa qßii, 
as ech tal veßt u Pablo ileß te u 
Bernabé: —Koß qil unqßa qitzßin 
qatzikeß unpajte. As koß tulaj 
unqßa tenameß skajayil katil uvaß 
kat qalkat viyol u Kubßaaleß, aqßal 
uvaß la qootzi kam toolel unqßa 
qitzßin qatzikeß tzitziß,— tißk u 
Pabloeß.
37 As nik isaß u Bernabé uvaß la 
bßen u Xhuneß tiß chajnaj uvaß 
Marcos chßelel.
38 As yeß kat ibßan te u Pablo uvaß 
la bßen u Xhuneß, tan tiß uvaß kat 
qßaavik kan naj tu u Jerusalén 
tul uvaß atik chajnaj tu u Panfilia. 
As jit bßen naj tiß chajnaj tiß talpu 
viyol u Tiixheß.
39 As jit ikßul tibß iyol u Pablo 
tukß u Bernabé svatzaj. As ijatx 
veßt tibß chajnaj skaabßil. As teqßo 
veßt u Bernabé u Xhuneß stiß uvaß 
Marcos. As bßen veßt tu u Chipre.
40 As itxaa veßt u Pablo u Silas. 
As tul maßtik ijajat veßt unqßa 
qitzßin qatzikeß vibßaßnil u Kubßaal 
Tiixheß tiß chajnaj, as bßen veßt 
chajnaj.
41 As tul pal veßt chajnaj tu 
u Siria tukß tu u Cilicia, as 
iyakßinsa veßt kan chajnaj taama 
unqßa niman tetz u Jesús tulaj 
unqßa tenameß uvaß nik ipalkat 
chajnaj.

Nibßen u Timoteo 
tiß u Pablo tukß u Silas

16  1 As oon veßt chajnaj tu u 
Derbe tukß tu u Listra. As 

atik umaßl u niman tetz u Jesús 
tzitziß uvaß Timoteo, tal umaßl u 

ixoj uvaß tiaal Israel uvaß kßujleßl 
ikßußl tiß u Jesús. As ech koj 
vibßaal u Timoteo, tan jit tiaal 
Israel naj.
2 As bßaßnik veßt iyolbßel u 
Timoteo taßn unqßa qitzßin 
qatzikeß tu unqßa tenameß uveß tu 
u Listra tukß tu u Iconio.
3 Aß tal u Pablo uvaß la teqßo u 
Pablo u Timoteo stiß. As estißeß tal 
u Pablo itzokßax el unbßiil vichißol 
u Timoteo sbßaxa, aqßal uvaß yeß 
la ul iviß unqßa tiaal Israel uveß 
atik tu u tenameß, tan ootzimalik 
chit vibßaal u Timoteo taßn unqßa 
tiaal Israel uvaß jit tiaal Israel naj.
4 As tul nikat ipal chajnaj tulaj 
unqßa tenameß, as nikat tal kan 
chajnaj isuuchil unqßa yoleß xoßl 
unqßa tenameß uvaß kat ikßul tibß 
iyol unqßa apóstol stiß tukß unqßa 
iqßesal unqßa niman tetz u Jesús 
uvaß echen tu u Jerusalén.
5 As nikat iyakßin veßt unqßa 
niman tetz u Jesús tiß u kßujlebßal 
ikßußleß. As naßchil chit nik ibßan 
veßt tachul jun qßii.

Nikßuch tibß umaßl 
u aa Macedonia vatz u Pablo
6 As tul pal veßt chajnaj tu u 

txßavaßeß uvaß Frigia tukß tu u 
Galacia, as kat majax chajnaj taßn 
u Tiixhla Espíritu tiß uvaß yeß la bßen 
tal chajnaj viyol u Tiixheß tu u Asia.
7 As tul oon chajnaj tu u Misia, 
as tal chajnaj ibßen tu u Bitinia. 
As kat imaj u Tiixhla Espíritu 
chajnaj unpajte.
8 As yakik pal chajnaj tu u Misia, 
tan aalik ikuß chajnaj tu u Troas 
tziß u mar.
9 As ikßuch tibß umaßl u naj aa 
Macedonia tivatz u Pablo tu 

umaßl u aqßbßal. As til veßt u 
Pablo uvaß txaklik naj tul nik 
ijaj bßaßnil te u Pablo. As ech 
tal ileß: «¡Ul axh; loch oß tu u 
Macedonia!» tißk u najeß uveß 
ikßuch tibß tivatz u Pablo.
10 As tul maßtik ikßuchat tibß u 
najeß tivatz u Pablo, as kubßan 
veßt qucheß tiß kubßen tu u 
Macedonia, tan naßl sukuvatz 
uvaß aß u Tiixheß ni molon bßen oß 
tiß bßen qalat u bßaßnla yoleß tu u 
Macedonia.

Ni talpu viyol 
u Tiixh tu u Filipos

11 As bßen veßt oß tu umaßt u 
barco tiß qoon tu u Troas. As 
jikik kubßeneß tu u tal txßavaß uvaß 
Samotracia. As tu umaßt qßii oon 
veßt oß tu u Neápolis.
12 As yakik veßt oß tu u tenam 
uvaß Filipos, uvaß tatinbßal unqßa 
soleß tetz u Roma uvaß maßtik tel 
tiß solil. As nimal qßii bßex kubßan 
tzitziß, tan aß u tenameß uvaß nim 
iyolbßeleß tu u Macedonia.
13 As tul ilej u xeem qßiieß, as el 
veßt chßußl oß tziß u tenameß najlich 
umaßl u aß uvaß nik inachpukat 
Tiixh. As tul xonebß oß, as qal veßt 
u bßaßnla yoleß te kaßl unqßa ixoj 
uvaß molik tibß tzitziß.
14 As nik tabßi umaßl u ixoj viyol 
u Pablo. As Lidia ibßii u ixojeß 
uvaß aß tzaanajkat tu u tenam 
uvaß Tiatira. As nikat ikßayi ixoj 
bßaßnla chaj ixbßußj uvaß muraßt 
chit tiloneß. As kßuxh jit tiaal 
Israel ixoj, as atik ok taama ixoj 
tiß inachat Tiixh. As toksa veßt u 
Kubßaal Jesús xeß taama ixoj tiß 
uvaß la inima ixoj unqßa yoleß uveß 
nik tal u Pablo.

15 As tul maßtik ikuß veßt ixoj 
tukß unqßa titzßin tatzikeß xeß u 
aßeß, as ech tal veßt ixoj ileß sqe: 
—Asoj netil sviß uvaß kat chit 
unnima u Kubßaal Jesús, as okoj 
chßußl ex. As atinoj unbßooj ex tu 
vunkabßaleß,— tißk ixoj. As kat 
atin veßt unbßiil oß tikabßal ixoj, 
tan jatpajul kuxh kat tal ixoj sqe.
16 As ibßan unpajul tul uvaß kat 
bßen oß tu u atinbßaleß uvaß nik 
kunachkat Tiixh, as kat kukßul 
qibß tukß umaßl u ixoj uvaß atik ok 
subßul skßatz. As nik iqßiian ixoj. 
As mamaßla puaj nik taqß ixoj te 
unqßa najeß uvaß kßamin tetz ixoj 
tiß u qßiiaßmeß.
17 As xekelik kuxh veßt ixoj sqiß. 
As ech nik tal veßt ixoj ileß tul 
nik isikßin ixoj: —¡As u Tiixheß 
uveß yeßxhebßil la lejon stiß, as 
ikßam Aakeß unqßa najeß tan ni 
tal chajnaj isuuchil tiß uvaß at 
sotzbßal paav!— tißk ixoj.
18 As ech kuxh nik ibßan ixoj jun 
qßii. As pal veßt ikßußl u Pablo. 
As isuchqßi veßt tibß u Pablo. As 
ech tal veßt ileß: —Tukß vibßii u 
Jesucristo la val see uvaß la el 
axh kßatz u ixojeß,— tißk u Pablo. 
As yak kuxh el veßt u subßuleß 
kßatz ixoj.

19 As tul til veßt unqßa najeß uveß 
kßamin tetz u ixojeß uvaß yeßl veßt 
ipuaj chajnaj la ikßul tiß ixoj, as 
itxey veßt chajnaj u Pablo tukß 
u Silas. As teqßo veßt chajnaj u 
Pablo tukß u Silas vatz tatinbßal 
unqßa bßaal tenameß.
20 As toksa veßt chajnaj u Pablo 
tukß u Silas vatz unqßa bßanol 
tetz isuuchil unqßa tenameß. As 
ech tal veßt chajnaj ileß: —As 
unqßa naj ilaß uveß tiaal Israel, 

as nisotzsa chajnaj ikßußl unqßa 
tenameß,
21 tan nichus chajnaj umaßt 
u chusbßal uvaß yeß la uch 
kunimataß tan oß aa Roma,— tißk 
chajnaj.
22 As txakpu veßt unqßa tenameß tiß 
chajnaj. As tal veßt u bßaal tenameß 
uvaß la eesal u toksaßm chajnajeß, 
as la qßospu veßt chajnaj taßn unqßa 
ibßaara unqßa bßaal tenameß.
23 As tul maßtik iqßospu chajnaj 
sbßaßn, as oksal veßt chajnaj tu 
u kaarsa. As alpu veßt te u xeen 
tetz u kaarsaeß uvaß la chabßal 
ixeep chajnaj.
24 As tul alpu te u najeß, as toksa 
veßt ok naj u Pablo tukß u Silas tu 
u kaarsa tu umaßl u atinbßal uvaß 
jetzßennal ok. As toksa veßt naj u 
toj chajnajeß tu umaßl u tzeß uvaß 
bßanel tuul itziß. As ikßapu veßt u 
tzeßeß u toj chajnajeß aqßal uvaß yeß 
la ooj chajnaj. 

25 As pokßoßch aqßbßal as nik 
inach u Pablo Tiixh, tukß u Silas. 
As nik ibßitza chajnaj unqßa bßitzeß 
tetz Tiixh. As nik tabßi unqßa 
preexhueß.
26 As aat kuxh tabßi chajnaj tul 
umaßl u kabßlaano. As yak kuxh 

iyiku tibß u kaarsaeß. As ijaj 
veßt tibß itziß unqßa kaarsaeß. As 
chajpik veßt el unqßa kateenaeß tiß 
iqßabß unqßa preexhueß skajayil.
27 As tul ul veßt taama u xeen 
tetz u kaarsaeß, as til veßt naj uvaß 
jajlik veßt u kaarsaeß. As teqßo 
veßt jeß tzan naj vichßichßeß tu u 
totzotzeß tiß iyatzßat tibß uvaß nik 
tal jeß ste, tan kamal kat oojiy 
veßt unqßa preexhueß uveß nik tal 
naj.
28 As sikßin veßt u Pablo. As 
ech tal veßt ileß ste: —¡Yeß abßan 
jeß vaßlexh see, tan il oß at oß 
skukajayil tzitzaß!— tißk u Pablo.
29 As ijaj veßt u xeen tetz u 
kaarsaeß xamal tiß tok tu uveß 
atikkat chajnaj. As vaßlik chit 
itßuntßuch veßt naj taßn xoßvichil. 
As kuß veßt naj qaaloj vatz u 
Pablo tukß u Silas.
30 As teqßo veßt el tzan naj 
chajnaj tu u atinbßaleß. As ech 
tal veßt naj ileß: —¿Ex pap, kam 
la unbßaneß tiß uvaß la sotz 
unpaav?— tißk veßt naj.
31 As ech tal veßt chajnaj ileß: 
—Nima u Kubßaal Jesucristo. 
As la sotz veßt apaav tukß unqßa 
aatineß tu vakabßaleß,— tißk u 
Pablo tukß u Silas.
32 As tal veßt chajnaj u bßaßnla 
yoleß tiß u Kubßaal Jesúseß te naj 
as tukß te unqßa tatin najeß uvaß 
atik tikabßal.
33 As an chit tu aqßbßaleß, as 
teqßo veßt u xeen tetz u kaarsaeß 
u Pablo tukß u Silas tiß itxßaat 
uveß kßaxbßinik te chajnaj taßn u 
bßaaraeß. As tul bßaßnxi, as yak 
kuxh aqßax veßt kuß u xeen tetz 
u kaarsaeß xeß u aßeß tukß vibßii u 
Tiixheß tukß unqßa tatineß tikabßal.

34 As teqßo veßt naj u Pablo tukß 
u Silas tikabßal. As taqß veßt naj 
itxßix. As vaßlik chit ichiibß veßt 
naj tukß unqßa tatineß, tiß uvaß kat 
inima chajaak u Tiixheß.

35 As tul sajbßu veßteß, as ichaj 
veßt bßen unqßa bßaal tenameß 
kaßl unqßa xeen tetz u tostiixheß 
tiß bßen talat te u xeen tetz u 
kaarsaeß tiß uvaß la chajpul veßt 
el tzan u Pablo tukß u Silas tu u 
kaarsaeß.
36 As ech tal veßt u xeen tetz u 
kaarsa ileß te u Pablo: —Kat alpiy 
veßt sve taßn kaßl unqßa xeen tetz u 
tostiixheß uvaß la unchajpu veßt el 
ex. As la el veßt chßußl ex, tan la 
uch ebßen veßt tibßaßnil,— tißk naj.
37 As ech tal veßt u Pablo ileß: 
—As tul yeßxnaj bßanax kusuuchil, 
as kat tal unqßa bßaal tenameß 
kuqßospeß vatz unqßa tenameß. As 
kat toksa ok tzan oß chajnaj tu u 
kaarsa. As tul an chit oß aa Roma. 
As yeß la uchi uvaß la kuxh ijutxi 
chajnaj kuchajpuleß. As oßeß yeß la 
el oß tzitzaß. Pet lanal ul chajnaj 
tiß ul teesat el oß,— tißk u Pablo 
te u xeen tetz u kaarsaeß tukß te 
unqßa mayuleß.
38 As bßex tal veßt unqßa xeen 
tetz u tostiixheß u yoleß te unqßa 
bßaal tenameß. As tul tabßi veßt 
unqßa bßaal tenameß uvaß an chit 
aa Roma u Pablo tukß u Silas, as 
xoßv veßt chajnaj taßn u yoleß.
39 As tul oon veßt unqßa bßaal 
tenameß kßatz u kaarsaeß, as ijaj 
veßt chajnaj sotzbßal ipaav te u 
Pablo tukß u Silas. As tal veßt 
chajnaj uvaß la el veßt chßußl u 
Pablo tukß u Silas tu u kaarsa. 
As ijaj veßt unqßa bßaal tenameß 
bßaßnil te chajnaj uvaß yeß la atin 

chajnaj tu u tenameß. Pet la bßen 
chajnaj.

40 As tul el chßußl u Pablo tukß 
u Silas tu u kaarsa, as pal iqßelu 
veßt chajnaj u Lidia tu vikabßaleß 
tukß unqßa qitzßin qatzikeß uvaß 
molik tibß tzitziß. As tul maßt 
iyakßinsat veßt kan chajnaj taama 
unqßa qitzßin qatzikeß, as el veßt 
chßußl chajnaj tu u tenameß.

Niveqßelkabßan unqßa 
aa Tesalónica tiß u 

Pablo tukß tiß u Silas

17  1 As pal veßt u Pablo tukß 
u Silas tu u tenam uvaß 

Anfípolis tukß tu u Apolonia. As 
oon veßt chajnaj tu u Tesalónica 
uvaß atikkat umaßl u atinbßaleß 
tetz nachbßal Tiixh taßn unqßa 
tiaal Israel.
2 As tu xeem qßii, as bßex veßt u 
Pablo tu u atinbßaleß tetz nachbßal 
Tiixh, tan chiannalik chit ste uvaß 
la bßen iyolbße viyol u Tiixheß te 
unqßa imooleß uvaß tiaal Israel 
uvaß nik imol tibß tzitziß. As ech 
kat ibßan u Pabloeß tu jun xeem 
qßii tu oxvaßl xhemaana,
3 tan nikat tal u Pablo isuuchil 
tiß unqßa yoleß uvaß tzßibßamal kan 
tiß uvaß la chit kam u Cristo. As 
la chit ul taama unpajte. As ech 
nik tal u Pablo ileß: —An chit u 
Jesús u Cristo uvaß ni val u yoleß 
stiß,— tißk naj.
4 As at kaßl unqßa tiaal Israel uvaß 
kat niman veßt u yoleß uvaß kat tal 
u Pablo. As nimal unqßa uxhchileß 
uveß niman tetz u Tiixheß kßuxh jit 
tiaal Israel, as nik toksa taama tiß 
inachat Tiixh, as tukß unqßa ixojeß 
uvaß nim iyolbßeleß. As kat imolo 
veßt tibß tukß u Pablo tukß u Silas.

5 Pet ech koj kaßt unqßa tiaal 
Israel uvaß yeß nik niman, as 
chßoßn veßt taama chajnaj. As 
imolo veßt chajnaj kaßt unqßa 
uxhchil uveß txßißla aama chittuß 
uveß nu kuxh ixaan tu bßey 
tukß kaßt unqßa tenameß. As 
veqßelkabßan veßteß. As ok veßt kaßl 
chajnaj tu vikabßal u Jasóneß, tan 
aß nik tal chajnaj uvaß la itxey el 
tzan chajnaj u Pablo tukß u Silas 
tiß tel chßußl vatz unqßa tenameß.
6 Pet jit ilej chajnaj u Pablo 
tukß u Silas. As ijiti veßt el tzan 
chajnaj u Jasóneß tukß kaßt unqßa 
qitzßin qatzikeß. As bßex taqß veßt 
chajnaj u Jasóneß tukß kaßt unqßa 
qitzßin qatzikeß vatz unqßa bßaal 
tenameß. As sikßißm veßt unqßa 
tenameß tiß iveqßelkabßaneß. As 
ech tal ileß: —¡Aß unqßa najeß uvaß 
ni yansan unqßa tenameß skajayil 
vatz u txßavaßeß, as il chajnaj 
kat ulyu tzitzaß tiß iyansal u 
kutenameß!
7 ¡As aß u Jasóneß ni kßulun 
chajnaj tikabßal! ¡As ni teesa 
chajnaj iqßii viley u qijlenaaleß 
uvaß César, tan ni tal chajnaj 
uvaß at umaßt ijlenaal uvaß Jesús 
ibßii!— tißk unqßa tenameß.

8 As tul tabßi veßt unqßa bßaal 
tenameß u yoleß, as txakpu veßt 
iviß tukß unqßa tenameß skajayil.
9 As ijaj veßt unqßa bßaal tenameß 
puaj te u Jasóneß tukß te unqßa 
qitzßin qatzikeß tiß tel chßußl. As 
tul ichoo veßteß, as chajpul veßt 
chajnaj.

Ni tal u Pablo tukß u Silas 
viyol u Tiixh tu u Berea

10 As an chit tu u aqßbßaleß, 
as ichaj veßt bßen unqßa qitzßin 

qatzikeß u Pablo tukß u Silas 
tiß ibßen tu u Berea. As tul oon 
u Pablo tukß u Silas, as bßen 
veßt chajnaj tu u atinbßaleß tetz 
nachbßal Tiixh taßn unqßa tiaal 
Israel.
11 As chßißumalik chit itxumbßal 
unqßa tiaal Israel nik ibßan tzitziß 
tiß unqßa uxhchileß uveß tu u 
Tesalónica, tan ayaßlik chit ikßußl 
kat ikßul viyol u Tiixheß. As jun 
qßii nikat ichus viyol u Tiixheß tiß 
uvaß ma an chit u yoleß uvaß nik 
tal u Pablo ste tukß u Silas.
12 As nimal chit unqßa tiaal 
Israel kat niman u yoleß tukß 
unqßa ixojeß uveß jit tiaal Israel 
uvaß nim talcheß. As echat unqßa 
najeß, tan nimal chajnaj kat 
niman u yoleß unpajte.
13 As tabßi veßt unqßa tiaal Israel 
uveß echen tu u Tesalónica uvaß 
nik tal u Pablo viyol u Tiixheß 
xoßl unqßa imooleß uvaß echen 
tu u Berea. As ul veßt chajnaj 
tu u Berea tiß toksat yol tiviß 
unqßa imooleß tiß uvaß yeß la ikßul 
chajnaj u Pablo tukß u Silas. As 
veqßelkabßan veßt unqßa tenameß 
tu u Berea tiß unqßa yoleß uvaß ul 
tal chajnaj ste.
14 As oora chit tal veßt unqßa 
qitzßin qatzikeß te u Pablo uvaß la 
bßen tu u tzßaßla vitzeß uvaß tziß u 
mar. Pet ech koj u Silas tukß u 
Timoteo, tan kaa veßt chajnaj tu 
u Berea.
15 As tul el veßt chßußl u Pablo 
tu u Berea, as xekelik kaßl unqßa 
qitzßin qatzik stiß. As bßex iqßajsa 
kan chajnaj u Pablo tu u tenam 
uvaß Atenas. As qßaav veßt chajnaj 
tiß bßen talat umaßl u yol uvaß tal 
tzan u Pablo tiß chajnaj, tan aß 

tal u Pablo uvaß la toojela tibß u 
Silas tukß u Timoteo tiß ul ilejat 
chajnaj u Pablo tu u Atenas.

Ni tal u Pablo 
viyol u Tiixh tu u Atenas

16 As tul nikat itxßebßon u 
Pablo tiß tul u Silas tukß u 
Timoteo tu u Atenas, as til veßteß 
uvaß aß kuxh unqßa tzeß tiixheß 
nik toksa unqßa tenameß iqßii. As 
chßoßn veßt te u Pablo tul tila uvaß 
nik ibßan unqßa tenameß.
17 As nik tal veßt u Pablo isuuchil 
viyol u Tiixheß te unqßa imooleß 
uvaß tiaal Israel as tukß te kaßt 
unqßa uxhchileß uvaß nik toksa 
taama tiß inachat Tiixh uvaß jit 
tiaal Israel uvaß nik ikßul tibß tu u 
atinbßaleß tetz nachbßal Tiixh. As 
echat nik ibßan jun qßii xoßl unqßa 
uxhchileß uvaß nik ikßul tibß tu u 
kßayibßaleß.

18 Pet nik iyaa veßt tibß kaßl 
unqßa naj tukß u Pablo, tan 
chuselik tibß unqßa najeß tiß unqßa 
txumbßal uvaß nik ichus unqßa 
epicúreo as tukß kaßt unqßa 
estoico. As ech nik tal kaßl 
chajnaj ileß svatzaj: —¿Kam ni 
tokkat u mamaßla yoleß uveß ni 
tal u najeß?— tißk chajnaj. Pet 
kaßt chajnaj ech nik tal ileß: —Pet 
texh alol tetz iyol unjoltu tiixh 
naj uvaß tetz umaßt tenam,— tißk 
chajnaj, tan tiß uvaß nik tal u 
Pablo u bßaßnla yoleß tiß u Jesús, 
as tiß u tulebßal taama u Jesús 
unpajte.
19 As itxey veßt chajnaj u Pablo. 
As toksa veßt ok chajnaj u Pablo 
vatz unqßa bßaal tenameß viß u 
umaßl u tal vitz uvaß Areópago 
ibßii uvaß at pokßoßch u tenameß. 

As ech tal veßt chajnaj ileß: —Al 
sqe kam chusbßalil uveß eqßomal 
tzan aßn, tan nu kusaß qootzitaß,
20 tan vaßlen kuxh u yoleß uveß 
naal ok tzan sqe uveß ni qabßi. As 
nu kusaß la aal isuuchil sqe kam 
ni tokkat u yoleß uveß naaleß,— 
tißk chajnaj.
21 (Tan jankßal unqßa uxhchileß 
uveß aa Atenas as tukß unqßa 
uxhchileß uveß vaßlen tenam 
tzaanalkat uvaß jejlik tu u Atenas 
unpajte, as chiannallu kuxh 
ste uvaß aß kuxh umaßl u akß 
txumbßal la iyoleß as la tabßi, uvaß 
aßn cheenajle.) 

22 As txaklik veßt u Pablo xoßl 
unqßa bßaal tenameß viß u vitzeß 
uvaß Areópago. As ech tal veßt 
ileß: —Ex aa Atenas, as ni vileß 
uvaß atoßk chit etaama tiß unqßa 
uqßibßaleß,
23 tan tul kat pal in tu unqßa 
atinbßaleß uveß nenachkat unqßa 
etiixheß, as kat vil umaßl u 
atinbßal uvaß tzßibßamalkat umaßl 
u tzßibß uvaß ech ni tal ileß: «U 
atinbßaleß u vaaß, tan tetz u Tiixheß 
uvaß yeß ootzimal sqaßn» tißk u 
tzßibßeß. As an kuxh u Tiixheß uvaß 
nenacheß kßuxh yeß ootzimal 
setaßn, aßeß tuk val isuuchil sete.

24 As aß u Tiixheß uvaß cheesan 
tetz u vatz txßavaßeß tukß unqßa 

uveß at vatz u txßavaßeß skajayil, 
as Aakeß ni bßooqßolin jankßal 
uvaß at tu almikaß as tukß u vatz 
txßavaßeß. Pet jit eyen Aakeß tu 
umaj kabßal uvaß bßanel taßn umaj 
uxhchil.
25 As jit tzßajinal la lochpu 
Aak taßn umaj uxhchil. As 
yeßxhkam nisaßvit tiß Aak, tan 
Aakeß ni aqßon u kutiichajileß 
tukß u kajiqßeß as tukß unqßa veeß 
skajayil.
26 As icheesa kan Aak umaßl u 
naj vatz u txßavaßeß sbßaxa. As tiß 
naj kat cheekat unqßa tenameß, 
aqßal uvaß la atin vatz u txßavaßeß 
skajayil. As an kuxh Aak kat 
kßujbßaßn kan uvaß jatvaßl qßii 
la ibßan junun ijlenaal vatz u 
txßavaßeß tukß vitenameß as jankßal 
txßavaß la tetzi unpajte.
27 As ech ibßan Aakeß, aqßal uvaß 
la toksa unqßa tenameß taama tiß 
Aak, kßuxh ech Aakeß vatz unqßa 
tenameß echeß umaj kam uvaß la 
ichuk umaj tzot tukß iqßabß. As 
najli kuxh Aakeß sukukßatz,
28 tan ibßaßnil kuxh Aakeß uvaß 
isleßl oß, as nu kuxaaneß, as at 
oß. Echeß uvaß alel kan taßn kaßl 
unqßa naj uvaß tzßibßan tetz unqßa 
txumbßaleß sexoßl uvaß ech ni tal 
ileß: «Tan Aakeß cheesan qetz,» 
tißk chajnaj.
29 Estißeß yeß la uchi uvaß la qaleß 
uvaß ech u Tiixheß echeß umaj 
vatzibßal uveß bßanel taßn qßan 
chßichß uvaß ooroß, moj bßanel 
taßn umaßt bßaßnla chßichß, moj 
taßn umaj bßaßnla kßubß uvaß 
kat ibßan umaj naj tukß kuxh 
u taqßonbßeßneß as tukß kuxh 
vitxumbßaleß, tan aß u Tiixheß 
cheesan qetz.

30 As yeß kat toksa veßt u Tiixheß 
vipaav unqßa tenameß stuul tiß 
uvaß yeß kat toksa taama tiß Aak 
naßytzan. Pet cheel ni tal veßt u 
Tiixheß te unqßa tenameß skajayil 
uvaß la ikßaxa tibß, as la toksa 
taama tiß Aak,
31 tan at umaßl u qßii kßujlu kan 
taßn Aak tiß ibßanax isuuchil 
unqßa tenameß skajayil, tan at 
umaßl u uxhchil uvaß txaael taßn 
Aak uvaß la bßanon kusuuchil. As 
Aakeß kat kßuchun u uxhchileß 
sqe tul kat tulsa Aak taama 
unpajte tul maßtik ikameß,— tißk 
u Pablo.
32 As tul tabßi veßt unqßa bßaal 
tenameß u yoleß uvaß tal u Pablo 
tiß tul taama unqßa kamnajeß 
unpajte, as at chajnaj tzeßlebßalik 
kuxh ste. Pet ech koj kaßt chajnaj, 
tan ech tal veßt ileß: —As xamtel 
la qabßi unbßiitoj isuuchil u yoleß 
uveß naaleß,— tißk chajnaj.

33 As el veßt chßußl u Pablo xoßl 
chajnaj.
34 As at uxhchil niman u yoleß 
uvaß tal u Pablo. As kat imolo 
veßt tibß chajnaj tukß u Pablo 
tu u Areópago. As antik veßt u 
Dionisio kat niman u yoleß, as tukß 
umaßt u bßaßnla ixoj uvaß Dámaris, 
as tukß kaßt unqßa uxhchileß.

Nibßen u Pablo tu u Corinto

18  1 As el veßt chßußl u Pablo 
tu u Atenas. As bßen veßt 

tu u Corinto.
2 As tzitziß ikßulkat tibß u Pablo 
tukß umaßt vimool uvaß tiaal 
Israel, uvaß Aquila ibßii. As aß 
echenikkat tu u nimla tenameß 
uvaß Ponto. As tul yeßxh jatvaßl 
qßii tel chßußl tu u Italia tukß u 

tixqel uvaß Priscila, tan tiß uvaß 
maßtik talat u ijlenaal uvaß 
Claudio tel chßußl unqßa tiaal 
Israel skajayil tu u Roma. As bßex 
iqßelu veßt u Pablo u Aquila tukß 
u Priscila.
3 As atin veßt u Pablo xeß u 
Aquila tukß u Priscila, tan tiß uvaß 
eela kuxh u taqßon u Pablo tukß 
u Aquila, tan nik itzßis chajnaj 
tzßußm tiß uvaß nitxakon tiß unqßa 
lakich pacheß. As nik iloch tibß 
chajnaj svatzaj tiß u aqßoneß.
4 As tu jun xeem qßii, as nik tex u 
Pablo tu u atinbßaleß tetz nachbßal 
Tiixh. As nik iyolbße veßteß tukß 
unqßa imooleß uvaß tiaal Israel as 
tukß unqßa uxhchileß unpajte uveß 
jit tiaal Israel tiß toksal tiviß uvaß 
aß u Jesús u Cristo.

5 As tzaa veßt u Silas tukß u 
Timoteo tu u Macedonia tiß ibßen 
kßatz u Pablo tu u Corinto. As tul 
oon chajnaj, as til chajnaj uvaß 
ayaßl chit ikßußl u Pablo nik tal 
isuuchil u yoleß tiß u Jesucristo te 
unqßa imooleß uvaß tiaal Israel.
6 Pet yoqßon unqßa tenameß, tan 
tiß uvaß yeß nik isaß tabßit u yoleß 
uveß nik tal u Pablo. As ichitu 
veßt el u Pablo u pojoeß tiß u 
toksaßmeß kßuchbßal tetz uvaß yeß 
bßaßn vitxumbßal unqßa tenameß. 
As ech tal veßt u Pablo ileß: 
—Etetz veßteß u paaveß. As yeß veßt 
unpaav setiß. As la vaqß veßt kan 
ex cheel, tan la bßen val veßt u 
yoleß xoßl unqßa tenameß uveß jit 
tiaal Israel,— tißk u Pablo.

7 As el veßt chßußl u Pablo tu u 
atinbßaleß tetz nachbßal Tiixh. As 
ech toon tikabßal umaßl u naj 
uvaß Ticio Justo, uvaß jit tiaal 
Israel. As nik ixoßva naj u Tiixheß. 

As echenik ikabßal naj txala u 
atinbßaleß tetz nachbßal Tiixh.
8 As u naj uvaß Crispo, viqßesal u 
atinbßaleß tetz nachbßal Tiixh, as 
inima veßt naj u Kubßaal Jesús, 
tukß unqßa tatineß. As ech kat 
ibßan unjoltu unqßa aa Corinto, 
tan tul kat tabßi veßt u bßaßnla 
yoleß tiß u Jesús, as nimal uxhchil 
kat niman veßteß. As kat kuß veßt 
xeß u aßeß tukß vibßii u Jesús.

9 As ibßan tu umaßl aqßbßal, as 
ikßuch tibß umaßl u vaaß tivatzikß 
u Pablo. As ech tal veßt ileß: «Yeß 
xoßv axh tiß talax vunyoleß. As 
ayaßsak ayoloneß tiß aalat isuuchil 
u yoleß,
10 tan at ineß seeß. As yeßxhebßil 
la bßanon umaj vaßlexh see, tan 
nimal uxhchil at tzitzaß tu u 
tenameß uvaß ni niman in,» tißk u 
Jesús.
11 As umaßl yaabß tukß vaajil ichß 
kat atin u Pablo tu u Corinto tiß 
ichusat viyol u Tiixheß te unqßa 
uxhchileß.

12 As tu unqßa qßiieß, as atik ok 
u Galión bßanol ivatz u ijlenaaleß 
tu u Acaya. As imol veßt tibß 
unqßa tiaal Israel uvaß yeß nik 
niman u yoleß uvaß tal u Pablo 
tiß u Jesús. As teqßo veßt chajnaj 
u Pablo vatz u bßanol ivatz u 
ijlenaaleß tiß ibßanat naj isuuchil 
u Pablo.
13 As ech tal veßt chajnaj ileß: 
—As u najaß, as nu kuxh iyansa 
naj iviß unqßa tenameß tiß uvaß yeß 
la inima u kuleyeß tiß toksal iqßii 
u kuTiixheß,— tißk chajnaj.

14 As tul aalik ixeßt veßt u Pablo 
yolon tiß iqßalat tibß, as ech tal u 
Galión ileß te unqßa xochol tetz u 
Pablo: —Ex tiaal Israel, as tiila 

paav koj u tetz u najeß as paasaibß 
koj kat ibßan naj vatz u leyeß, as 
la uchi uvaß la unkuy ex tiß vabßit 
isuuchil veyoleß.
15 Pet eyoltaj sevatzaj, tan yeß 
nunsaß uvaß la voksa ok vibß 
sexoßl tiß ibßanchu esuuchil, 
tan ni vileß uvaß tiß kuxh unqßa 
echusbßaleß as tiß kuxh ibßii umaj 
uxhchil as tiß kuxh unqßa eleyeß 
neyaakat etibß,— tißk u Galión.
16 As itilu veßt el tzan naj unqßa 
uxhchileß tu u abßibßaleß.
17 As itxey veßt unqßa uxhchileß u 
Sóstenes uvaß iqßesal u atinbßaleß 
tetz nachbßal Tiixh. As vatz chit 
u Galión ikßaxbßisakat veßt unqßa 
uxhchileß u Sóstenes. As jit kuxh 
toksa u Galión stuul kam uvaß 
nik ibßan unqßa tenameß te u 
Sóstenes.

18 As nimatel qßii atin u Pablo 
tu u Corinto. As xamtel veßt 
stuul, as taqß veßt kan u Pablo 
unqßa qitzßin qatzikeß tiß iqßaavik 
bßen tu u Siria unpajte. As bßen 
veßt u Priscila tukß vitzumel u 
Aquila stiß. As tul yeßxnik ok tu 
u barco tu u Cencrea tiß ibßen tu 
u Siria, as teesa veßt u Pablo u 
xißl ivißeß skajayil texhlal tetz uvaß 
maßtik itzojpisal umaßl u yol uvaß 
maßtik talat vatz u Tiixheß.

19 As ok veßt u Pablo tu u barco, 
tukß u Priscila as tukß u Aquila. 
As tul bßen veßteß, as oon veßt tu 
u Éfeso. As taqß veßt kan u Pablo 
u Priscila tukß u Aquila tzitziß. 
As ok veßt u Pablo tu u atinbßaleß 
tetz nachbßal Tiixh tiß iyolbßel 
u yoleß tiß u Jesús tukß unqßa 
imooleß uvaß tiaal Israel.
20 As ijaj veßt unqßa uxhchileß 
bßaßnil te u Pablo tiß uvaß nimaltel 

qßii la atin kan tu u Éfeso. As jit 
isaß u Pablo ikaaik kan.
21 As ijatx veßt tibß tukß unqßa 
uxhchileß. As ech tal kan u Pablo 
ileß: —Asoj la ibßan Tiixh bßaßnil, 
as latel ul unqßelu ex unpajte,— 
tißke. As ok veßt u Pablo tu u 
barco unpajte. As el veßt chßußl tu 
u Éfeso.

Ni toon u Pablo tu
u Antioquía unpajte 
uvaß echen tu u Siria

22 As tul oon u Pablo tu 
u Cesarea, as bßen veßt tu u 
Jerusalén tiß bßen iqßelut unqßa 
qitzßin qatzikeß. As bßen veßt tu u 
Antioquía.
23 As tul nimal qßii maßtik tatin 
veßt u Pablo tu u Antioquía, as 
junun chit bßex iqßelut veßt unqßa 
tenameß uveß echen tu u Galacia 
as tukß tu u Frigia tiß iyakßinsal 
kan taama unqßa qitzßin qatzikeß.

Ni tal u Apolo viyol 
u Tiixh tu u Éfeso

24 As oon veßt umaßt u tiaal 
Israel uvaß Apolo tu u Éfeso, 
uvaß tzaanaj tu u Alejandría. As 
chßißumal iyolon naj, tan chuselik 
tibß naj tiß viyol u Tiixheß uveß 
tzßibßamal kan.
25 As ayaßlik chit ikßußl naj tiß 
ichusuneß. As kßuxh aß kuxh 
ootzimalik taßn naj uvaß nik 
taqßax kuß unqßa uxhchileß xeß u 
aßeß taßn u Xhuneß, as jik chit nik 
tal naj isuuchil u yoleß tiß inimal 
u bßaßnla chusbßaleß uvaß alel kan 
taßn u Kubßaal Jesús, tan maßtik 
ichusax naj tiß viyol Aakeß.
26 As aß chit u Apolo yeß nik 
ixoßveß tiß ichusuneß tu u atinbßaleß 

tetz nachbßal Tiixh. As tul tabßi 
veßt u Priscila tukß u Aquila, as 
bßex teqßo veßt el tzan chaßma u 
Apolo sijunal. As tal veßt chaßma 
unbßiit isuuchil te naj tiß inimal 
unqßa chusbßaleß tiß viyol u Tiixheß.
27 As tul tal u Apolo ibßen tu u 
Acaya, as toksa veßt unqßa qitzßin 
qatzikeß xeß taama. As itzßibßa 
veßt bßen umaßl u ußuj te unqßa 
qitzßin qatzikeß tzitziß, tiß uvaß la 
kßulpu u Apolo tibßaßnil tul la 
oon tu u Acaya. As tul oon veßt 
u Apolo tu u Acaya, as iloch veßt 
naj unqßa qitzßin qatzikeß uvaß 
maßtik ikßujbßaßt ikßußl tiß u Jesús 
tukß vibßaßnil u Tiixheß,
28 tan vatz chit unqßa tenameß 
nikat tal u Apolo isuuchil u yoleß 
tiß u Jesús. As tul tabßi unqßa 
tenameß u yoleß, as jit chee veßt 
iyol, tan aß chit isuuchil viyol u 
Tiixheß nik taleß uveß tzßibßamalik 
kan uvaß aß u Jesús u Cristo.

Nibßen u Pablo 
tu u Éfeso unpajte

19  1 As tul atik u Apolo tu u 
Corinto, as bßex iqßelu u 

Pablo unqßa qitzßin qatzikeß tulaj 
unqßa tenameß tu u Galacia tukß 
tu u Frigia. As tul bßaßnxi, as oon 
veßt u Pablo tu u Éfeso, uvaß kat 
bßex ilejkat kaßl unqßa niman tetz 
u yoleß uveß nik tal u Xhuneß.
2 As ech tal veßt u Pablo ileß 
ste: —¿Ma kat ekßul u Tiixhla 
Espíritu tu vetaanxelaleß tul kat 
enima viyol u Tiixheß uveß kat 
tal u Xhuneß sete?— tißk u Pablo. 
Ech tal veßt unqßa uxhchil ileß: 
—Yeß atixoj qabßi yol tiß uvaß at u 
Tiixhla Espíritu uveß naaleß,— tißk 
naj.

3 As ech tal u Pablo ileß: —¿As 
kam kat alpu qßi sete tul kat kuß 
ex xeß u aßeß?— tißk u Pablo. As 
ech tal unqßa uxhchil ileß: —Kat 
kunima u yoleß uvaß kat tal u 
Xhuneß sqe tiß kukuß xeß u aßeß 
tukß vibßii u Tiixheß,— tißk unqßa 
uxhchileß.
4 As ech tal veßt u Pablo ileß: 
—Kat taqß kuß ex u Xhuneß xeß u 
aßeß kßuchbßal tetz uvaß kat ekßaxa 
etibß tiß vepaaveß. As kat tal u 
Xhuneß sete tukß te unqßa tenameß 
uvaß la enima umaßl u uxhchil 
uvaß aßn la uli. As tul aß u Jesús 
uveß Cristo nik tal u Xhuneß,— 
tißk u Pablo.
5 As tul tabßi veßt unqßa uxhchileß 
u yoleß uveß nik tal u Pablo, as kuß 
veßt xeß u aßeß tukß vibßii u Kubßaal 
Jesús taßn u Pablo.
6 As tul taqß jeß u Pablo iqßabß 
tiß unqßa uxhchileß, as ok veßt u 
Tiixhla Espíritu tu u taanxelaleß. 
As tal veßt unqßa uxhchileß umaßt 
yolbßal uvaß yeß ootzimalik staßn 
tiß talat unqßa yoleß uvaß nik tal u 
Tiixhla Espíritu ste.
7 As kabßlaval u tachul unqßa 
najeß uveß atike.

8 As oxvaßl ichß uvaß nik tex 
u Pablo tu u atinbßaleß tetz 
nachbßal Tiixh tu u Éfeso, as yeß 
nik ixoßveß. Tan nik tal isuuchil 
te unqßa uxhchileß tiß u tijleßm u 
Tiixheß. As nik toksa u Pablo xeß 
taama unqßa uxhchileß tiß uvaß la 
ok xoßl unqßa tenameß uvaß at jaqß 
u tijleßm u Tiixheß.
9 Pet at uxhchil uvaß yeß nik 
inima u yoleß uvaß tal u Pablo, 
tan jit isaß tabßitaß. As vatz chit 
unqßa tenameß nik teesakat unqßa 
uxhchileß iqßii u akß chusbßaleß tiß 

u Jesús. Estißeß kat teesa veßt el 
tibß u Pablo kßatz unqßa uxhchileß. 
As kat imolo veßt tibß tukß unqßa 
niman tetz u Tiixheß tu umaßt u 
kabßal uvaß nik ichusunkat umaßl 
u naj uvaß Tiranno ibßii. As jun 
qßii nik iyolbße u Pablo u yoleß tiß 
u Jesús.
10 As ech nik ibßan u Pablo tu 
kaßvaßl yaabß. Estißeß uvaß nimal 
unqßa uxhchileß tu u Asia, kat 
abßin isuuchil u yoleß tiß u 
Kubßaal Jesús, kßuxh tiaal Israel 
as moj jit tiaal Israel.
11 As nimal chit unqßa nimla 
bßaßnileß kat ikßuch u Tiixheß taßn 
u Pablo. As kat chit teqßo taama 
unqßa tenameß staßn.
12 As at uxhchil kat eqßon veßt 
bßen kaßl unqßa ixbßußj as tukß 
unqßa vatz kux uvaß nik ibßanbße 
u Pablo. As tul kat oksal tiß unqßa 
aachßoßmeß, as kat bßaßnxiy veßt 
unqßa aachßoßmeß. As kat el veßt 
unqßa subßuleß tiß unqßa uxhchileß 
unpajte.

13 As atik kaßl unqßa tiaal 
Israel uvaß nik ixaan tulaj unqßa 
tenameß tiß teesal el unqßa 
subßuleß kßatz unqßa uxhchileß. As 
aß tal chajnaj uvaß tukß vibßii u 
Kubßaal Jesús la el unqßa subßuleß. 
As ech tal chajnaj ileß te unqßa 
subßuleß: —Tukß vibßii u Jesús 
uvaß ni tal u Pablo la val sete uvaß 
la el ex tiß unqßa uxhchileß,— tißk 
chajnaj.
14 As ech nik ibßan vujvaßl vikßaol 
u naj uvaß Esceva uvaß an chit 
tiaal Israel. As naj umaßl viqßesal 
oksan iyol tenam vatz Tiixh.
15 As tul maßtik talat vujvaßl 
vikßaol u Esceva te umaßl u 
subßul, as ech tal u subßul ileß: 

—Ootzimaleß u Jesúseß svaßn. As 
ateß sunkßußl uvaß abßil u Pablo. 
Pet ech koj ex, tan ¿abßiste 
ex?— tißk u subßuleß.
16 As yak kuxh isuti bßen tibß 
u najeß tiß chajnaj uveß atik u 
subßuleß skßatz. As olebß veßt naj tiß 
chajnaj, tan atik veßt iyakßil naj 
taßn u subßuleß. As ooj veßt unqßa 
najeß tu u kabßaleß, tan maßtik 
ikßaxbßisaleß as maßtik iqßixmu 
unqßa toksaßmeß taßn u najeß uvaß 
atik u subßuleß skßatz.

17 As tul tabßi veßt unqßa 
tenameß tu u Éfeso kam uvaß 
uchi, as xoßv veßteß, kßuxh tiaal 
Israel as kßuxh jit tiaal Israel. As 
ok veßt iqßii u Kubßaal Jesúseß taßn 
unqßa tenameß.
18 As nimal unqßa uxhchileß uveß 
kat niman veßt u Jesúseß, as 
ixoch veßt tibß vatz u Tiixheß tiß 

uvaß kam u vaßlexheß uveß maßtik 
ibßanataß.
19 As echat ibßan unqßa uxhchileß 
uvaß nik bßanon u txßißlaßmileß, 
tan nimal uxhchil kat teqßo 
veßt tzan unqßa tußujeß tetz u 
txßißlaßmileß. As tul kat ixmali, as 
laval toxkßal (50) mil puaj ijaßmil. 
As kat tzßeßsal veßt vijaßmileß vatz 
unqßa tenameß.
20 As pax veßt itzibßlal u yoleß 
tiß u Kubßaal Jesúseß. As ech 
iyakßin veßt vibßaßnileß xoßl unqßa 
tenameß. 

21 As tul maßtik ipal unqßa veeß 
uchi, as tal veßt jeß u Pablo ste tiß 
uvaß la bßen veßt tu u Jerusalén, 
tul uvaß maßtik tolebß tiß iqßelut 
unqßa qitzßin qatzikeß uveß at tu 
u Macedonia tukß tu u Acaya. As 
ech tal veßt jeß ileß ste: «As la atin 
unbßooj in tu u Jerusalén. As aßn 
la bßen veßt in tu u Roma,» tißke.
22 As ichaj veßt bßen u Pablo 
kaßvaßl unqßa lochol tetz tu u 
Macedonia, u Timoteo tukß u 
Erasto. As nimatel qßii ibßan kan 
u Pablo tu u Asia.

Niveqßelkabßan 
unqßa tenam tu u Éfeso

23 As tu unqßa qßiieß, as 
xoßvebßal chit iveqßelkabßan unqßa 
tenameß tu u Éfeso tiß unqßa 
chusbßaleß uveß nik tal u Pablo, 
tiß uvaß la inima unqßa tenameß u 
Jesús.
24 As ech ixeßt veßt unqßa tenameß 
veqßelkabßanoj. Tan atik umaßl 
u txeqßol chßichß uvaß Demetrio 
ibßii uvaß nik bßanon vivatzibßal u 
kabßaleß uvaß nik inachkat unqßa 
tenameß umaßl u tiixh uvaß Diana. 
As nimal puaj nik itxßak naj tukß 

unqßa imooleß uveß nik taqßonvu 
kßatz naj.
25 As imol veßt naj unqßa imooleß 
tukß unqßa uxhchileß uvaß eela 
u taqßon najeß stukß. As ech tal 
u Demetrio ileß: —Ootzimaleß 
setaßn uvaß tiß u qaqßoneß nu 
kutxßakkat u kupuajeß.
26 As abßimaleß setaßn as netileß 
uvaß nibßan u najeß uvaß Pablo, 
tan vaßl ixaan naj tiß talataß uvaß 
jit tiixh uveß nu kubßaneß. As 
nimax unqßa tenameß ipit naj. As 
jit kuxh tzitzaß tu u Éfeso. Pet 
echat chit nibßan naj tu unjoltu 
unqßa tenameß uvaß echen 
sukunajlich.
27 As la ibßaneß uvaß tuk tzßejxo 
oß tukß u kukßaßyeß. As jit kuxh 
oß uvaß tuk iyansa oß naj. Pet 
tuk eloj iqßii u kabßaleß uvaß 
ninachpukat u kutiixheß uvaß 
Diana. As la yaß veßt toksal 
iqßii. As tul aßeß ni qoksa iqßii 
tiß kunachataß tzitzaß tu u Asia. 
As echat nibßan unqßa tenameß 
skajayil vatz u txßavaßeß,— tißk u 
Demetrio.

28 As tul tabßi veßt unqßa najeß, 
as aal chit ul veßt iviß. As sikßin 
veßt chajnaj. As ech tal veßt ileß: 
—¡Nim iyolbßeleß u kutiixheß uveß 
Diana tzitzaß tu u Éfeso!— tißk 
chajnaj.
29 As oora kuxh imol veßt tibß 
unqßa tenameß, kßuxh yeß tootzaj 
kam stiß kßulikkat tibß. As yak 
kuxh bßex itxey veßt unqßa 
tenameß kaßvaßl u aa Macedonia 
uvaß Gayo tukß Aristarco, tan tiß 
uvaß xekik chajnaj tiß u Pablo. As 
iqini veßt ok chajnaj unqßa imool 
u Pablo tu uveß nimolkat tibß 
unqßa tenameß.

30 As tal veßt u Pablo uvaß la bßen 
tal isuuchil te unqßa tenameß. As 
jit isaß unqßa qitzßin qatzikeß.
31 As jit isaß kaßl unqßa iqßesal 
unqßa tenameß uvaß atik tu u Éfeso, 
tan tetz kßultziß tibß chajnaj tukß u 
Pablo. As taqß bßen chajnaj yol te 
u Pablo uvaß yeß la bßen toksa tibß 
u Pablo xoßl unqßa tenameß.
32 As unqßa tenameß uvaß molik 
tibß as at uxhchil vaßlen kuxh 
nikat taleß tul nik isikßineß. Pet 
ech koj unjolte, tan vaßlen nik tal 
unpajte, tan tiß uvaß yeß tootzaj 
kam stiß nik tuchkat u molibßeß.
33 As itxaa veßt unqßa tiaal Israel 
umaßl vimool uvaß Alejandro. As 
ijojpi veßt ok chajnaj vatz unqßa 
tenameß uvaß nik isikßineß. As taqß 
veßt jeß u Alejandro iqßabß tiß uvaß 
la yaß unqßa tenameß tiß isikßineß, 
tan nik isaß naj talat isuuchil te 
unqßa tenameß uvaß yeßl tokebßal 
unqßa tiaal Israel uvaß jejleßl tu u 
Éfeso tiß uveß nik ibßan u Pablo.
34 As tul texhla veßt unqßa 
tenameß uvaß an chit tiaal Israel 
u Alejandro, as aal chit sikßin veßt 
unqßa tenameß unpajte. As kamal 
kaßvaßl oora ibßana tiß isikßineß. As 
ech nik tal ileß: —¡Nim talcheß u 
kutiixheß uvaß Diana tzitzaß tu u 
Éfeso!— tißk unqßa tenameß.

35 As tul maßtik ipal veßt kaßvaßl 
oora, as olebß veßt u aatzßibßeß tiß 
ikuß iviß unqßa tenameß. As ech tal 
naj ileß: —Ex tenam tzitzaß tu u 
Éfeso, ootzimaleß sqaßn skukajayil 
uvaß oß xeol tetz u atinbßaleß uvaß 
ninachpukat u kunimla tiixheß 
uvaß Diana, tan aß kußkat chßußl 
vivatzibßal tu almikaß.
36 As yaßojtaj ex, tan yeßxhebßil 
la alon uvaß jit tiixh, tan 

ootzimaleß sqaßn skukajayil. 
As eyaßsataj uveß nebßaneß. As 
yeßxhkam kuxh ebßana tukß 
oojela tzii,
37 tan unqßa najeß uvaß kat eteqßo 
tzan, as yeßl iqßii u kutiixheß ni 
teesa chajnaj. As mitaßn umaj 
vaßlexh nibßan chajnaj tu u 
tatinbßal u kutiixheß.
38 Asoj at ipaav unqßa najeß 
vatz u Demetrio tukß kaßt unqßa 
imooleß uvaß txeqßol chßichß, as 
ech itxaßk unqßa bßanol tetz 
kusuuchileß ati. As bßenoj ixoch 
u Demetrio chajnaj vatz unqßa 
bßanol tetz kusuuchileß, tan aß 
chajnajeß la bßanon isuuchil.
39 Asoj at umaßtoj yol uvaß la 
exoch unqßa najeß stiß, as aß la 
bßen etalkat tijikil tu u atinbßaleß 
tetz nachbßal Tiixh uvaß kßujlu 
kan taßn u kuleyeß.
40 ¿As kam qßi la qaleß asoj la 
chßotil kutziß tiß u vaßlexheß uveß 
nu kubßaneß? As la ibßaneß uvaß la 
alax sqiß uvaß oß kuxh aachßaßo, 
tan jit kuxh ivatz uveß nu 
kubßaneß,— tißk u aatzßibßeß.
41 As tul maßtik talat naj u 
yoleß, as ech tal veßt naj ileß: 
—Bßenojtaj ex tekabßal,— tißk naj. 
As ijatx veßt tibß unqßa tenameß 
skajayil.

Nipal u Pablo tu u Macedonia 
tiß toon tu u Grecia

20  1 As tul yaß veßt 
iveqßelkabßan unqßa 

tenameß tu u Éfeso, as imolo veßt 
u Pablo unqßa qitzßin qatzikeß 
tiß iyakßinsal kan. As tul maßtik 
iqßalut veßt tibß u Pablo tukß unqßa 
qitzßin qatzikeß, as bßen veßt u 
Pablo tu u Macedonia.

2 As pal iqßelu veßt u Pablo unqßa 
qitzßin qatzikeß tu unqßa tenameß 
tu u Macedonia tiß iyakßinsaleß. 
As oon veßt tu u Grecia.
3 As oxvaßl ichß bßex ibßan u Pablo 
tzitziß. As tul tal veßt u Pablo tok 
tu u barco tiß ibßen tu u Siria, as 
alpu veßt ste uvaß nikat ichuk 
unqßa tiaal Israel txumbßal tiß 
itxeypeß, tan tiß uvaß yeß nikat 
isaß uvaß la ipaxsa u Pablo u 
yoleß tiß u Jesús. As tal veßt u 
Pablo uvaß la qßaavik bßen stoj 
vatz u txßavaßeß. As pal veßt tu u 
Macedonia unpajte.
4 As bßen veßt u Sópater stiß 
uvaß echen tu u Berea, tukß u 
Aristarco, tukß u Segundo uvaß 
tzaanaj tu u Tesalónica, tukß u 
Gayo uvaß tzaanaj tu u Derbe, 
tukß u Timoteo, tukß u Tíquico, 
tukß u Trófimo uvaß tzaanaj tu u 
Asia.
5 As bßax veßt unqßa qitzßin 
qatzikeß. As aß itxßebßkat oß tu u 
Troas.
6 As tul pal veßt unqßa qßiieß uvaß 
nik itxßaßpkat u paaneß uvaß yeßl 
levadura nikuß xoßl, as el veßt 
chßußl oß tukß u Pablo tu u Filipos 
tu u barco. As oßvaßl qßii stuul as 
bßex kukßul veßt qibß tukß unqßa 
qitzßin qatzikeß tu u Troas. As 
vujvaßl qßii atin veßt oß tzitziß.

Nipal iqßelu u Pablo unqßa 
niman tetz u Jesús tu u Troas
7 Tu bßaxa qßii tetz u 

xhemaanaeß as kumool veßt 
qibß tukß unqßa qitzßin qatzikeß 
tiß kujatxat u paaneß. As tul nik 
ichusun veßt u Pablo xoßl unqßa 
qitzßin qatzikeß, as yeß nik iyaß 
veßt tiß ichusuneß techal oon 

pokßoßch aqßbßal, tan ech veßt 
qßejal bßen veßt oß tukß u Pablo.
8 As atik oß titoxvu ichup u 
kabßaleß. As kalabß chit xamal 
matxike tu u kabßaleß.
9 As xonlik umaßl u chelem naj 
uvaß Eutico tu vitokebßal saj u 
kabßaleß. As tzaa veßt ivataßm u 
chelem najeß, tan antelik kuxh 
iyolon u Pablo. As vat veßt u 
chelem najeß tziß u tokebßal sajeß. 
As chajpik veßt tzan naj titoxvu 
ichup u kabßaleß. Tul ul xekpoj 
veßteß, as maßtik ikam veßteß.
10 As kuß veßt chßußl u Pablo. 
Jojebß veßt jeß tiibßa u chelem 
najeß. As ijele veßt u Pablo naj. As 
ech tal ileß: —Yeß kuxh xoßv ex, 
tan kat ulyu taama naj,— tißk u 
Pablo.
11 As qßaavik veßt jeß u Pablo. As 
tul maßtik ijatxpu veßt u paaneß 
sukuxoßl as maßtik kutxßaßn veßteß 
tukß unqßa qitzßin qatzikeß, as xeßt 
veßt u Pablo yolon techal isajbßu 
veßteß. As aßn bßen veßt oß.
12 As bßex aqßaxoj kan u chelem 
najeß tikabßal, tan isliktel naj. As 
chiibß veßt taama unqßa qitzßin 
qatzikeß.

Ni tel chßußl u Pablo 
tu u Troas as ni toon 

tu u Mileto
13 As bßax veßt oß tiß kubßen tu u 

barco. Tul oon veßt oß tu u Asón 
tiß pal qeqßot u Pablo, tan ech 
uvaß maßtik kuyolataß uvaß yeß la 
bßen u Pablo viß u aßeß. Pet stoj 
kuxh la bßenkat.
14 As tul kat pal qeqßo u Pablo 
tu u Asón, as jeß veßt u Pablo 
sukukßatz tu u barco. As ul veßt oß 
tu u Mitilene.

15 El veßt oß tu u Mitilene. As tu 
veßt umaßt qßii pal veßt oß najlich u 
Quío. As tu umaßl qßii as oon veßt 
oß tu u Samos uvaß tziß u mar. As 
umaßt qßii kuxaa viß u mar. As pal 
unbßiil oß tu u Trogilio. As oon 
veßt oß tu u Mileto,
16 tan atik ok tiviß u Pablo uvaß 
yaklu pal oß vatz u Éfeso, tan aß 
nik taleß uvaß yeß la kubßal qibß tu 
u Asia. As nik toojela tibß tiß toon 
tu u Jerusalén tiß uvaß la bßen til 
u nimla qßiieß uveß Pentecostés.

Niqßiila kan u Pablo unqßa 
iqßesal unqßa niman tetz 

u Jesús uvaß echen tu u Éfeso
17 Tul atik u Pablo tu u Mileto, 

as tal veßt bßen uvaß la ul unqßa 
iqßesal unqßa qitzßin qatzikeß uvaß 
echen tu u Éfeso tiß uvaß la ul 
yolon tukß u Pablo.
18 As tul ul veßt unqßa qitzßin 
qatzikeß uvaß tzaa tu u Éfeso, as 
ech tal u Pablo ileß: —Ootzimaleß 
setaßn kam kat unbßan sexoßl tul 
uvaß kat ul in tzitzaß tu u Asia 
uvaß bßaxa,
19 tan tul uvaß atik in sexoßl, 
as tukß chit bßaßnla aamail kat 
unnima kam uvaß kat tal u 
Kubßaal Jesús sve, as kßuxh tukß 
oqßel kat unkuy unqßa kßaxkßoeß 
uveß kat ul sviß taßn unqßa 
kumooleß uvaß tiaal Israel uvaß ni 
ixvan u Jesús.
20 As ootzimaleß setaßn uvaß yeß 
kat kaßkabßin unkßußl tiß valat u 
bßaßnla yoleß sete uvaß la txakon 
setiß. As kat chusun in tulaj 
kabßal as tulaj bßey unpajte.
21 As kßuxh tiaal Israel as kßuxh 
jit tiaal Israel, as kat val isuuchil 
te unqßa uxhchileß tiß uvaß la 

ikßaxa tibß tiß vipaaveß, as la qßaav 
kßatz u Tiixheß, as la ikßujbßaß 
ikßußl tiß u Kubßaal Jesús.
22 As cheel niyaßlu veßt in u 
Tiixhla Espíritu tiß uvaß la bßen 
in tu u Jerusalén. As yeß vootzaj 
kam ni txßebßon sviß tul la oon in.
23 Pet taßn kuxh ootzimal svaßn 
uvaß tul nunpal tulaj unqßa 
tenameß, as kat tal u Tiixhla 
Espíritu sve uvaß ni txßebßon u 
kaarsaeß sviß tukß unqßa mamaßla 
kßaxkßoeß.
24 As jankßal unqßa yoleß uvaß 
ni vabßi, as yeßl in nunxoßv 
staßn. As mitaßn vuntiichajileß la 
yaßsan sve. Pet aß ni valeß uvaß 
tukß chiibßichil la olebß kat in tiß 
unbßanat uveß kat tal u Kubßaal 
Jesús sve. As techal tuk unpaxsa 
u bßaßnla yoleß uvaß ni alon 
isuuchil vibßaßnil u Tiixheß sqe.

25 As tuk val sete, tan 
ootzimal svaßn uvaß jankßal ex 
uvaß kat atin in sexoßl tiß valat 
isuuchil u yoleß sete tiß u tenameß 
uvaß at jaqß u tijleßm u Tiixheß, as 
yeßl unpajte la qil veßt qibß.
26 Estißeß tuk val sete cheel, asoj 
yeß la enima u yoleß uveß kat val 
sete, as yeßl unpaav setiß,
27 tan yeß kat unmuj unqßa yoleß 
tiß valat sete kam unqßa bßaßnileß 
uvaß alel kan sqiß taßn u Tiixheß.
28 As tuk val sete uvaß la chit etil 
etibß sevatzaj. As la etil unqßa 
qitzßin qatzikeß uveß ni niman u 
Jesús uvaß kat ikßujbßaß kan ex 
u Tiixhla Espíritu stiß, tiß uvaß la 
elocheß tan aß u Kubßaal Jesúseß 
kat loqßon unqßa uxhchileß tukß 
vikajaleß.
29 Tan vootzajle tul uvaß yeßl veßt 
in, as la ul veßt kaßl unqßa uxhchil 

sexoßl uvaß ech vitxumbßaleß echeß 
unqßa xoßeß tiß iyansal etxumbßal. 
As yeß la yaß veßteß tiß teesal unqßa 
qitzßin qatzikeß tu bßey.
30 As at uxhchil uvaß at sexoßl 
cheel uvaß la xeßt veßt chusun tiß 
ijalpul isuuchil u bßaßnla yoleß, 
tan aß isaß uvaß la xekebß veßt 
unqßa qitzßin qatzikeß stiß.
31 Estißeß ni val sete uvaß atoj chit 
enachbßal. As la etulsa sekßußl 
uvaß oxvaßl yaabß kat atin in 
sexoßl. As kat unbßeya sete sqßiil 
as aqßbßal. As chajpuul nik voqß 
setiß sejununila.

32 Cheel, vitzßin vatzik, ni 
voksa kan ex tiqßabß u Tiixheß. 
As ni val kan isuuchil u bßaßnla 
yoleß sete tiß vibßaßnil u Tiixheß, 
tan aß vibßaßnil u Tiixheß la aqßon 
sete tiß eyakßinsat etibß sevatzaj. 
As Tiixh la bßanon uvaß la qootzi 
kuvaatzil kßatz Aak, jankßal ex 
uvaß txaael veßt ex taßn u Tiixheß.
33 As ootzimal setaßn uvaß yeß 
atixoj unjaj voksaßm te umaj 
uxhchil. As mitaßn unpuaj nunjajeß.
34 Pet ateß sekßußl uvaß kat 
aqßonvu veßt in tukß vunqßabßeß tiß 
unchukat unpuaj uvaß la txakon 
sviß tukß unqßa qitzßin qatzikeß 
uveß xekel sviß.
35 Tan jankßal uvaß kat unbßan 
sexoßl as kat unchus kan ex uvaß 
ech la ebßaneß echeß uvaß kat 
unbßana, tan la aqßonvu veßt ex 
tiß elochat unqßa uxhchileß uvaß 
meebßaß. As la qulsa sukukßußl 
uvaß tal kan u Kubßaal Jesús 
uvaß ech tal ileß: «Achvebßal chit 
oß uvaß oß la oyan tiß uvaß oß la 
kßulun,» tißk Aak,— tißk u Pablo 
te unqßa iqßesal unqßa qitzßin 
qatzikeß uvaß echen tu u Éfeso.

36 As tul tzojpu veßt u Pablo 
tiß iyoloneß, as kuß veßt qaaloj. As 
inach veßt Tiixh tukß unqßa qitzßin 
qatikeß skajayil.
37 As oqß veßteß. As iqßalu veßt 
unqßa qitzßin qatzikeß u Pabloeß. 
As itzßubß veßt txala itziß,
38 tan txumun veßt unqßa qitzßin 
qatzikeß tiß u yoleß uvaß tal u 
Pablo uvaß yeßl unpajte la til veßt 
tibß ivatz. As bßex chajpuloj veßt 
kan tu u barco.

Ni toon veßt u Pablo 
tu u Jerusalén

21  1 Tul qaqß veßt unqßa 
qitzßin qatzikeß, as jeß 

veßt oß tu u barco. As jikik chit 
kubßen tu u tenam uvaß Cos. As 
tu umaßt qßii as bßen veßt oß tu u 
Rodas. As el oß tzitziß. As oon veßt 
oß tu u Pátara.
2 Tul bßex kulej umaßl u barco 
uveß yakik tu u Sirofenicia, as ok 
veßt oß tu u barco. As bßen veßt oß.
3 As tul pal oß viß u mar, as 
qil veßt bßen u tal txßavaßeß uveß 
Chipre. As aß kaakat tu kumax. 
Kukßaj veßt qibß tu u Siria. As oon 
veßt oß tu u Tiro, tan tiß uvaß kat 
pal kaaoj u ijatzeß tzitziß.
4 As bßex kukßul qibß tukß unqßa 
qitzßin qatzikeß uvaß ni niman u 
Jesús. As vujvaßl qßii atin oß tzitziß. 
As tal veßt unqßa qitzßin qatzikeß 
te u Pablo uvaß yeß la bßen tu u 
Jerusalén, tan aß u Tiixhla Espíritu 
kat alon te unqßa qitzßin qatzikeß.

5 Tul pal vujvaßl u qßiieß, as el 
veßt chßußl oß tu u Tiro, tukß unqßa 
ixojeß, tukß unqßa talaj intxaßeß, 
tan ul iqßajsa veßt el tzan oß tziß 
u tenameß uveß tziß u mar. As kuß 
veßt oß qaaloj tiß kunachat Tiixh.

6 As kuqßalu veßt qibß sukuvatzaj 
tiß kuqßiilat kan unqßa qitzßin 
qatzikeß. As jeß veßt oß tu u 
barco. As qßaav veßt unqßa qitzßin 
qatzikeß tulaj ikabßal.

7 As tul el veßt chßußl oß tu u 
Tiro, as kukßaj veßt qibß viß u 
mar unpajte. As oon veßt oß tu u 
Tolemaida. As kuqßiila veßt qibß 
tukß unqßa qitzßin qatzikeß. As 
umaßl qßii kubßan tzitziß.
8 As ech qßejal stuul, el veßt oß 
tukß u Pablo. As oon veßt oß tu u 
Cesarea. As bßen veßt oß tikabßal 
u Pißleß uvaß nik paxsan u bßaßnla 
yoleß xoßl unqßa tenameß. As aß 
kaakat oß tikabßal naj, tan naj 
umaßl uveß at xoßl vujvaßl unqßa 
locholik tetz unqßa apóstol.
9 As aß u Pißleß vibßaal kajvaßl 
unqßa ixoj uvaß yeßlik itzumel. As 
nik iqßajsa chaßma viyol u Tiixheß 
xoßl unqßa qitzßin qatzikeß.

10 As tul atin veßt oß kaßl qßii 
tikabßal u Pißleß, as bßex uloj 
umaßt u qßajsan tetz viyol u 
Tiixheß uvaß tzaa tu u Judea. As 
Agabo ibßii naj.
11 As tul ul veßt u Agabo, as itxey 
veßt naj vikßalbßal u Pablo. As 
ikßal naj iqßabß tukß toj. As ech tal 
naj ileß: —Ech ni tal u Tiixhla 
Espíritu ileß: «Tan tul la oon 
vibßaal u kßalbßaleß tu u Jerusalén, 
as la kßalpu taßn unqßa tiaal Israel 
uveß yeß ni niman u Jesús. As la 
aqßpik ok tiqßabß unqßa uxhchileß 
uveß jit tiaal Israel,» tißk sve,— 
tißk u Agabo.
12 As tul qabßi u yoleß uvaß tal 
u Agabo, oß tukß unqßa qitzßin 
qatzikeß tu u Cesarea, as kubßeya 
te u Pablo tiß uvaß yeß la bßen tu u 
Jerusalén.

13 Ech tal u Pablo ileß sqe: 
—¿Kam qßi uvaß nu kuxh etoqßeß 
as netxumunsa in? Tan kßujleßl 
chit svaßn uvaß jit kuxh tiß uvaß la 
kßalpu veßt in, pet kßuxh la kam 
in tu u Jerusalén tiß talpu vibßii u 
Kubßaal Jesús,— tißk u Pablo.
14 As tul jit olebß oß tiß tok u yoleß 
tiviß, as ech qal veßt ileß: —Ibßan 
u Kubßaal Jesús kam uvaß ni tal 
taama seeß,— chßoß qal veßt ste.

15 As tul pal veßt unqßa qßiieß, as 
kubßan veßt qucheß. As bßen veßt oß 
tu u Jerusalén.
16 As bßen veßt kaßl unqßa qitzßin 
qatzik sqiß uveß echen tu u 
Cesarea. As eqßol veßt oß tikabßal 
u Mnasón, u aa Chipre, tan 
naßxnik inimat naj viyol u 
Tiixheß. As naj aqßon kuvatbßal.

Nitxeypu veßt u Pablo 
vatz iqßanal u tostiixh

17 Tul oon oß tu u Jerusalén, as 
chiibß veßt unqßa qitzßin qatzikeß 
tiß ikßulat oß.
18 Tu veßt umaßt qßii as bßex veßt oß 
tukß u Pablo tiß iqßelul u Santiago. 
As tzitziß kßulikkat tibß unqßa 
iqßesal unqßa qitzßin qatzikeß.
19 As tul maßtik itiixhin u Pablo, 
as xeßt tal veßteß kam chit uvaß 
kat ibßan u Tiixheß xoßl unqßa 
uxhchileß uveß jit tiaal Israel. As 
junun chit talat veßt u Pablo ste 
kam kat ibßan taßn u Tiixheß.
20 As tul tabßi veßt unqßa iqßesal 
unqßa qitzßin qatzikeß viyol u 
Pablo, as toksa veßt iqßii u Tiixheß.

As ech tal ileß te u Pablo: 
—Ootzimaleß aßn uvaß mamaßla 
tenam kat nimanyu viyol u 
Tiixheß, jankßal oß tiaal Israel. As 
aß ni tal chajnaj uvaß techal la 

nimal u yoleß uvaß tzßibßamal kan 
taßn u Moisés.
21 As kat alpiy te chajnaj seeß 
uvaß naal te unqßa kumooleß uvaß 
tiaal Israel uvaß echen tulaj kaßt 
unqßa tenameß tiß uvaß yeß la 
nimal u tzaqßiteß uvaß tzßibßamal 
kan taßn u Moisés. As naaleß uvaß 
yeßl unbßiil vichißol unqßa talaj 
xaakeß la tzokßax el. As yeß la 
xekebß unqßa kumooleß tiß joltu 
unqßa txumbßaleß.
22 ¿Kam tuk kubßaneß? Tan tuk 
tabßi unqßa tenameß uvaß kat ulyu 
veßt axh. As tuk imol veßt tibß 
unqßa tenameß seeß.
23 Pet aal bßaßneß uvaß la anima 
kam uvaß la qal see. Tan at 
kajvaßl u naj uveß at sukuxoßl uvaß 
techal tuk bßen itzojpisa viyoleß 
uvaß alel staßn uvaß la ibßaneß.
24 As eqßo chajnaj seeß tu u 
tostiixheß. As la bßen abßan oocheß 
tukß chajnaj. As la bßen achoo 
unqßa oyeß tetz chajnaj aqßal uvaß 
la uch itzokßat chajnaj u xißl ivißeß. 
As tzitziß la ilpukat uvaß jitßeßch 
u yoleß uvaß ni talpu seeß. Pet 
axh niman tetz u tzaqßiteß uvaß 
tzßibßamal kan taßn u Moisés.
25 As unqßa uxhchileß uveß jit 
tiaal Israel uvaß kat niman viyol 
u Tiixheß, tan kat kutzßibßal bßen 
ste kam uvaß kat kukßujbßaß. As yeß 
la uch techbßul unqßa chibßeß uvaß 
ni toyal vatz unqßa tzeß tiixheß. 
As mitaßn u kajaleß la echbßuli. 
As yeß la echbßul vichibßil unqßa 
txooeß uveß maßt tikßat tibß. As yeß 
la teesa tibß umaj naj tu bßey tukß 
umaßtoj ixoj,— tißk unqßa iqßesal 
unqßa qitzßin qatzikeß te u Pablo.

26 As teqßo veßt u Pablo kajvaßl 
u najeß stiß. As tu veßt umaßt qßii 

as ibßan veßt chajnaj tucheß. As 
ok veßt chajnaj vatz iqßanal u 
tostiixheß tiß bßen talataß uvaß 
jatu la itzojpisa chajnaj kam uvaß 
tal chajnaj te u Tiixheß as jatu 
la bßen taqß chajnaj unqßa oyeß 
sijununila.

27 As tul bßiitik kuxh itzojpu 
veßt vujvaßl u qßiieß, as ilpu veßt u 
Pablo vatz viqßanal u tostiixheß 
taßn kaßl unqßa tiaal Israel uvaß 
tzaa tu u Asia. As veqßelkabßan 
veßt chajnaj tukß unqßa tenameß tiß 
u Pablo. As itxey veßt chajnaj u 
Pablo.
28 As sikßin veßt chajnaj. As ech 
tal veßt chajnaj ileß: —¡Ex kumool 
tiaal Israel, elochtaj oß! ¡Tan aß 
najeß u vißlaß uvaß nixaan tulaj 
unqßa tenameß tiß ichusat umaßt 
txumbßal te unqßa kumooleß tiß 
teesal iqßii u kutenameß tukß u 
kutostiixheß as tukß unqßa yoleß 
uvaß tzßibßamal kan taßn u Moisés! 
¡As cheel kat teqßol ok tzan naj 
kaßt unqßa naj uvaß jit kumool 
qibß stukß tu u kutostiixheß! 
¡As ni teesa naj iqßii u tiixhla 

atinbßaleß!— tißk unqßa najeß tul 
nik isikßineß,
29 tan maßtik tilat chajnaj u 
Pablo tukß u Trófimo, u aa Éfeso, 
tu u Jerusalén. As titzßa chajnaj 
uvaß kamal maßtik teqßot ok u 
Pablo u Trófimo vatz viqßanal u 
tostiixheß uveß nik tal chajnaj.
30 Estißeß veqßelkabßan veßt unqßa 
tenameß skajayil tu u Jerusalén. 
As qßax toon veßt unqßa tenameß 
tiß itxeypu u Pablo. As ijitil veßt 
el tißeßl viqßanal u tostiixheß. As 
oora chit ijup veßt chajnaj unqßa 
bßeyeß uvaß ni tokkat unqßa 
tenameß. 

31 As tul aalik chit iyatzßpu veßt 
u Pablo taßn unqßa tenameß, as 
bßex alpo te viqßesal unqßa soleß 
tetz u Roma, tan kajayil chit 
unqßa tenameß tu u Jerusalén nik 
iveqßelkabßan veßteß.
32 As imolo veßt viqßesal unqßa 
soleß visoleß tukß kaßt unqßa 
imool uveß atik tijleßm. As qßax 
ibßen veßt chajnaj tu uveß nikat 
iveqßelkabßankat unqßa tenameß. 
As tul til unqßa tenameß tul 
viqßesal u soleß tukß unqßa soleß, 
as iyaßsa veßt unqßa tenameß 
iqßosat u Pablo.
33 As tul oon veßt viqßesal u 
soleß tukß unqßa isoleß xoßl unqßa 
tenameß, as itxey veßt naj u Pablo. 
As tal veßt naj uvaß la kßalpu u 
Pablo taßn kaßvaßl kateena. As 
tul maßtik ikßalpu u Pablo, as 
ichßoti veßt viqßesal unqßa soleß te 
u Pablo uvaß kam ibßii as kam 
ipaav uvaß kat ibßana.
34 As yeß nik ipal veßt viqßesal 
u soleß stuul, tan tul nikat 
iveqßelkabßan unqßa tenam, as 
vaßlen nikat tal unjolol. As vaßlen 

nikat tal unjolte. Estißeß tal veßt 
viqßesal unqßa soleß teqßol u Pablo 
tu u tatinbßal unqßa soleß.
35 As tul oon veßt chajnaj tu 
uveß tankalte tu u tatinbßal unqßa 
soleß, as chelel veßt jeß u Pablo 
taßn unqßa soleß, tan tiß uvaß yeß la 
itxey veßt unqßa tenameß u Pablo 
unpajte,
36 tan xekelik unqßa tenameß 
stiß. As ech nik tal unqßa tenam 
ileß tul nik isikßineß: —¡Yatzßpoj 
naj!— tißk unqßa tenameß.

Niqßal tibß u Pablo vatz 
unqßa tenameß

37 As tul aalik toksal veßt u 
Pablo tu u tatinbßal unqßa soleß, 
as ech tal veßt u Pablo ileß te 
viqßesal unqßa soleß: —¿Ma la uch 
unyolon unbßooj seeß?— tißk u 
Pablo. As ech tal viqßesal unqßa 
sol ileß: —¿Ma nayolon bßa tu 
yolbßal griego?
38 ¿As ma jit axh u aa Egipto 
uvaß kat imol kajvaßl mil (4,000) 
unqßa najeß uvaß naßytzan tiß ibßen 
tu tzuukin txßavaßeß tiß ul ibßanat 
chßaßo?— tißk naj.
39 As ech tal veßt u Pablo ileß: 
—Yeßle, tan in tiaal Israel. As 
aß itzßebßnalkat in tu u Tarso, u 
tenam uvaß nim iyolbßeleß uvaß 
echen tu u Cilicia. Pet bßan 
bßaßnil sve uvaß la yolon unbßooj 
in xoßl unqßa tenameß,— tißk u 
Pablo.
40 As tul tal veßt viqßesal 
unqßa soleß uvaß la uch iyolon 
u Pablo, as txakebß veßt u 
Pablo tu uveß tankalte. As 
kßuchun veßt tukß iqßabß tiß 
uvaß la yaß veßt iveqßelkabßan 
unqßa tenameß. As tul yaß unqßa 

tenameß, as yolon veßt u Pablo 
tu yolbßal hebreo.

22  1 Ech tal ileß: —Vitzßin 
vatzik tukß ex bßaal 

tenam, etabßitaj u yoleß uveß tuk 
val sete tiß valat isuuchil u yoleß 
uveß netal sviß,— tißk u Pablo.
2 Tul tabßi unqßa tenameß iyolon 
u Pablo tu yolbßal hebreo, as aal 
chit yeß tiin veßt unqßa tenameß.
3As ech tal veßt u Pablo ileß 
ste: —As jik chit tuk val sete, 
tan in tiaal Israel echeß ex. As 
aß itzßebßnalkat in tu u Tarso uveß 
tu u Cilicia. As aß kat chßiikat 
in tzitzaß tu u Jerusalén. As kat 
ichus kan in u Gamaliel tiß unqßa 
chusbßaleß uvaß kßujlu kan taßn 
unqßa qßesla kubßaaleß. As ayaßl 
chit unkßußl kat unnima uveß ni 
tal viyol u Tiixheß echeß uveß 
nebßan cheel.

4 As nik untilu unqßa uxhchileß 
tiß iyatzßpeß uveß xekelik tiß u 
bßaßnla yoleß. As nikat untxeyeß. 
As kßuxh naj as kßuxh ixoj as nik 
voksa tu u kaarsa.
5 As ootzimalik taßn viqßesal 
oksan iyol tenam vatz Tiixh 
as ootzimalik taßn unqßa bßaal 
tenameß unpajte, tan chajaakeß 
kat aqßon unqßa ußujeß sve uvaß 
bßex unkßuch te unqßa kumooleß 
tu u Damasco. As oon in tu u 
Damasco tiß untxeyat tzan unqßa 
niman tetz u Jesúseß, aqßal uvaß 
la qßospi as la oksal tu u kaarsa.

Ni tal u Pablo tiß uvaß kam kat 
ibßana uvaß kat inima u Jesús

Hechos 9.1-19; 26.12-18
6 As aßeß nik unbßaneß tul 

nik unxaan tu bßey. As tul 
uvaß unbßiitik kuxh voon tu 

u Damasco, as chaqßaal chit 
qßii. As aat kuxh vil ikuß chßußl 
umaßl u saj uvaß xoßvebßal chittuß 
tu almikaß, tan vaßlik chit 
ilitzßkabßaneß. As itxiju veßt in.
7 As pumel unbßen veßt tu txßavaß. 
As vabßi veßt umaßl u tuul viß uvaß 
ech tal ileß sve: «¿Saulo, Saulo, 
kam qßi uveß nu kuxh atilu in?» 
tißk u yoleß.
8 As ech val veßt ileß: «¿Abßil axh 
qßi, Pap?» chßin vala. As ech tal 
veßt ileß: «Ineß in Jesús uvaß aa 
Nazaret. As ineß uvaß natilu in,» 
tißke.
9 As jik chit la val sete, tan yak 
kuxh xoßv veßt unqßa uxhchileß 
uveß xekelik sviß tul til u sajeß. As 
jit tabßi u yoleß uveß alpu sve.
10 As ech val veßt ileß: «¿Kam qßi, 
Pap, la unbßaneß uvaß naaleß?» 
chßin vala. As ech tal veßt ileß: 
«Txakpen. Kuxh tu u Damasco, 
tan tzitziß la alpukat isuuchil see 
kam uvaß kßujlu kan seeß uvaß la 
abßaneß,» tißk u yoleß tal sve.
11 As ichßiji veßt bßen in unqßa 
unmooleß uvaß xekelik sviß, tan 
maßtik itzotqßisat in u sajeß uveß 
nik ilitzßloßlaneß. As oon veßt oß tu 
u Damasco.

12 As bßex til veßt in umaßl u naj 
uvaß Ananías. As nik toksa taama 
tiß inachat Tiixh, as nik inima 
uvaß tzßibßamal kan taßn u Moisés. 
As bßaßnik iyolbßel veßt naj taßn 
unqßa kumooleß uvaß jejlik tzitziß.
13 As tul bßex til in u Ananías, 
as ech tal veßt ileß sve: «Keche, 
vitzßin vatzik Saulo, tuk bßaßnxojeß 
vavatzeß,» tißk sve. As tul kuxh 
tal u yoleß sve, as yak kuxh ilon 
veßt in unpajte. As unsaji veßt u 
Ananías.

14 As ech tal veßt ileß sve unpajte: 
«Txaael veßt axh taßn u kuTiixheß 
uvaß nikat inima unqßa qßesla 
kubßaaleß, aqßal uvaß la pal axh 
stuul kam uvaß ni tal taama Aak. 
As la eel u jikla Jesús. As la aabßi 
u tuul iviß Aakeß tul la yolon Aak 
see.
15 As axh la bßen alon isuuchil 
te unqßa tenameß skajayil tiß uvaß 
kam la tal Aak see as tukß uvaß 
kam la ikßuch Aak see.
16 ¿As kam natxßebßeß? Pet oora 
bßan oocheß. As kußen xeß u aßeß 
tukß vibßii u Tiixheß. As jaj bßaßnil 
te u Tiixheß, aqßal uvaß la josqßil 
el u paaveß tu u aanxelaleß,» tißk 
u Ananías tal sve.

17 As qßaav veßt in tu u 
Jerusalén. As tul nik unnach 
Tiixh tu u tostiixheß, as ikßuch 
tibß umaßl u vaaß sve echeß vatzikß 
tunvatz.
18 As ech tal ileß sve: «Oora chit 
el axh tu u Jerusalén, tan yeß la 
inima unqßa uxhchileß u yoleß 
uveß la aal sviß,» tißk sve.
19 Ech val ileß: «Ootzimal in, Pap, 
taßn unqßa uxhchileß skajayil uvaß 
nik vex tulaj unqßa atinbßaleß tetz 
nachbßal Tiixh tu unqßa tenameß 
tiß unchukat unqßa niman eetzeß, 
as tiß voksat tu u kaarsa, as tiß 
iqßospeß.
20 As tootzi veßt unqßa uxhchileß 
uvaß antik in tul uvaß aßs iyatzßpu 
u Esteban uvaß nik alon isuuchil 
vayoleß. As bßaßnik sve uvaß la 
yatzßpu veßt u Esteban, tan kat 
unxee kan u toksaßm chajnajeß 
tul nik iyatzß chajnaj u Esteban,» 
chßin kat val te Aak.
21 As ech tal veßt ileß sve: «Kuxh, 
tan tuk unchaj bßen axh xoßl 

unqßa tenameß uveß jit tiaal 
Israel uvaß naach echenkat,» tißk 
Aak sve,— tißk u Pablo te unqßa 
tenameß.

Ni tal viqßesal unqßa sol 
iqßospu veßt u Pablo

22 As tul tabßi unqßa tenameß u 
yoleß uvaß tal u Pablo tiß uvaß kat 
ichaj bßen u Jesús u Pablo xoßl 
unqßa tenameß uvaß jit tiaal Israel, 
as xeßt veßt unqßa tenameß sikßin 
unpajte. As ech tal ileß: —¡U 
najeß as yeß la uchi uvaß la isebß 
naj! ¡Pet sotzoj ivatz naj vatz u 
txßavaßeß!— tißk unqßa tenameß.
23 As tul til veßt viqßesal unqßa 
soleß uvaß antelik kuxh isikßin 
unqßa tenameß, as nik ichitu u 
toksaßmeß, as nik isuti jeß u pojoeß 
tu kajiqßeß,
24 as tal veßt viqßesal unqßa soleß 
toksal ok u Pablo tu u tatinbßal 
unqßa soleß. As tal veßt naj iqßospeß 
tiß uvaß la tal u Pablo uvaß kam 
stiß nik isikßinkat unqßa tenameß 
stiß.

25 As tul ikßal veßt unqßa soleß u 
Pablo tiß iqßospeß, as ech tal veßt 
u Pablo ileß te u soleß uvaß atik 
tijleßm: —¿Ma at bßa teqßabß uvaß 
la eqßos in? Tan in aa Roma. As 
tul yeßxnaj bßanchu unsuuchil,— 
tißk u Pablo.
26 As tul tabßi u najeß uvaß atik 
tijleßm, as ech bßex tal naj ileß te 
viqßesal unqßa soleß: —¿Kam la 
abßan tukß u najeß? Tan aa Roma 
u najeß,— tißk naj.
27 As bßex veßt viqßesal unqßa soleß 
kßatz u Pablo. As ech tal veßt naj 
ileß: —¿Ma an chittuß uvaß axh 
aa Roma?— tißk naj. —Kanoj, an 
chiteß,— tißk u Pablo.

HECHOS 22

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



358

28 As ech tal veßt viqßesal unqßa 
sol ileß: —As mamaßla puaj 
kat unsotzsa tul kat ok in aa 
Romail,— tißk naj. Ech tal u 
Pablo ileß: —Ech koj in, tan aß 
itzßebßkat in tu u Roma,— tißk u 
Pablo.
29 As ijetzß veßt el tibß unqßa soleß 
kßatz u Pablo. As echat ibßan veßt 
viqßesal unqßa soleß tul tabßi naj 
uvaß aa Roma u Pablo, tan xoßv 
veßt naj tiß uvaß kat ikßal naj u 
Pablo. As yeßl u Pablo kat qßospu 
veßteß.

Ni toksal u Pablo vatz unqßa 
iqßesal unqßa tenameß

30 As tu veßt umaßt qßii, nik isaß 
veßt viqßesal unqßa soleß tootzitaß 
uvaß kam stiß nik ixochonkat 
unqßa tiaal Israel tiß u Pablo. As 
teesa veßt naj unqßa kateenaeß tiß 
u Pablo. As imolo veßt naj unqßa 
iqßesal oksan iyol tenam vatz 
Tiixh tukß kaßt unqßa iqßesal unqßa 
tenameß tiß ibßanat isuuchil u 
Pablo. As oksal veßt ok u Pablo 
vatz chajnaj.

23  1 As isaji veßt u Pablo 
unqßa iqßesal unqßa 

tenameß uveß molik tibß. As ech 
tal veßt u Pablo ileß: —Vitzßin 
vatzik, jik chit nunbßan vatz u 
Tiixheß tul kat chßii in. As echat 
nunbßan cheel,— tißk u Pablo.
2 As tal veßt bßen u Ananías, 
viqßesal unqßa oksan iyol tenam 
vatz Tiixh, te unqßa uxhchileß 
uvaß at kßatz u Pablo uvaß la 
tzßichon ok qßabß viß itziß u Pablo.
3 As tul maßtik itzßichpu ivatz u 
Pablo, as ech tal veßt ileß: —¡U 
Tiixheß la bßanon ichßexel see 
kam uvaß noolbße in! Tan axh 

kuxh kaßvatz, tan il axh xonleßl 
axh tzitzaß tiß abßanat unsuuchil 
echeß uvaß ni tal u kuleyeß. As 
yeß nabßaneß kam uvaß ni tal u 
kuleyeß, tan kat aal unqßospeß,— 
tißk u Pablo.
4 As ech tal veßt unqßa uxhchil 
ileß uveß atik kßatz u Pablo: —¿Ma 
yeß naxoßveß tiß atzaqßbßet viqßesal 
unqßa oksan iyol tenam vatz 
Tiixh?— tißk chajnaj.
5 Ech tal veßt u Pablo ileß: 
—Vitzßin vatzik, esotzsataj 
unpaav, tan yeß vootzaj asoj 
aak viqßesal unqßa oksan iyol 
tenam vatz Tiixh, tan ech ni tal 
umaßl u yol ileß uvaß tzßibßamal 
kan: «Atzaqßbßek umaj u bßaal 
tenameß,» tißk u yoleß,— tißk u 
Pabloeß.

6 As tul til veßt u Pablo uvaß 
at uxhchil uvaß saduceo as at 
uxhchil uvaß fariseo, as taqß 
veßt jeß tuul iviß. Ech tal veßt 
ileß: —¡Vitzßin vatzik, tiß uvaß 
nunnima uvaß la ul taama unqßa 
kamnajeß unpajte as kßujleßl 
unkßußl stiß, as estißeß nebßankat 
unsuuchil, tan in fariseo, tan 
fariseo vunbßaaleß!— tißk u Pablo.

7 As tul tal u Pablo u yoleß, as 
xeßt iyaa veßt tibß unqßa fariseo tukß 
unqßa saduceo. As ok veßt ixoßl 
unqßa tenameß uvaß molik tibß,
8 tan ni tal unqßa saduceo uvaß 
yeßl unqßa kamnajeß la ul taama 
unpajte. As yeßl ángel ati, mitaßn 
espíritu. Pet ech koj unqßa 
fariseo, tan ninima chajnaj uvaß 
at unqßa ángel tukß unqßa espíritu. 
As la ul taama unqßa kamnajeß 
unpajte uvaß ni tal chajnaj.
9 As mamaßla sikßißm uchi. As 
txakpu veßt kaßl unqßa uxhchil 

uvaß fariseo uvaß chusel tibß tiß 
unqßa tzaqßiteß. Ech tal chajnaj 
ileß: —As yeßl umaj vaßlexh 
nibßan u najeß ni qileß. As 
yeßxhkam kuxh kubßan vatz u 
Tiixheß, tan kamal umaj ángel 
kat yolon te naj. As moj umaj 
espíritu,— tißk chajnaj.
10 Tul til veßt viqßesal unqßa soleß 
uvaß aal chit niyaa veßt tibß unqßa 
tenameß svatzaj, as xoßv veßt naj, 
tan titzßa veßt naj uvaß kamal la 
iyatzß veßt unqßa tenameß u Pablo 
uveß nik tal naj. As imolo veßt naj 
kaßl unqßa sol tiß bßen teqßol el 
tzan u Pablo xoßl unqßa tenameß 
as tiß toksal ok tu u tatinbßal 
unqßa soleß unpajte.

11 Tu veßt umaßt aqßbßal, as 
ikßuch veßt tibß u Kubßaal Jesús te 
u Pablo. As ech tal veßt Aak ileß: 
—Bßan atiaal, Pablo, tan kam chit 
uvaß naal te unqßa tenameß sviß 
tzitzaß tu u Jerusalén, as echat 
tuk abßan tu u Roma,— tißk Aak.

Nichuk kaßl unqßa tiaal Israel 
txumbßal tiß iyatzßat u Pablo
12 As tu veßt umaßt qßii, as ikßul 

veßt tibß iyol kaßl unqßa tiaal Israel 
tiß iyatzßat u Pablo. As taltziß veßt 
tibß chajnaj uvaß techal la ul 
umaj kßaxkßo tiß chajnaj asoj la 
txßaßn chajnaj as la ukßaß chajnaj 
as tul yeßxnaj kam u Pablo uveß 
tal chajnaj.
13 As pal tachul tiß kaßviinqil 
unqßa najeß uveß ikßul tibß viyoleß 
tiß uvaß la iyatzß chajnaj u Pablo.
14 As bßex veßt chajnaj vatz 
unqßa iqßesal oksan iyol tenam 
vatz Tiixh tukß vatz unqßa bßaal 
tenameß. As ech tal veßt chajnaj 
ileß: —Kat qaltzißl veßt qibß tiß uvaß 

techal tul umaj kßaxkßo sqiß asoj 
la txßaßn oß as la ukßaß oß, as tul 
yeßxnaj kuyatzß u Pablo, uvaß ni 
qaleß.
15 Pet kulochtaj qibß cheel. As ex 
tukß unjoltu unqßa iqßesal unqßa 
tenameß la alon te viqßesal unqßa 
soleß uvaß la oksal ok u Pablo 
unpajte sevatz qßejal sqßalaßm. As 
la etaleß uvaß la echßoti kaßtoj yol 
te naj tiß uvaß kam nibßan naj. As 
tul il oß nu kutxßebßon tu bßey tiß 
kuyatzßat naj,— tißk chajnaj.

16 As nik tabßi ok u tal u tanabß 
u Pablo u yoleß uveß nik tal unqßa 
najeß. As bßex tal veßt naj te u 
Pablo tu u tatinbßal unqßa soleß.
17 As imolo veßt u Pablo umaßl u 
sol uvaß at tijleßm. Ech tal ileß: 
—Bßan bßaßnil. Eqßo u chelem 
najeß vatz vaqßesaleß, tan at umaßl 
u yol la bßen tal naj ste,— tißk u 
Pablo.
18 As teqßo veßt ok u soleß uvaß 
at tijleßm u chelem najeß vatz 
viqßesaleß. Ech tal naj ileß: —Kat 
imolo in u preexhueß uvaß Pablo. 
As kat ijaj bßaßnil sve uvaß la 
veqßo tzan u chelem najeß savatz, 
tan at umaßl u yol tuk tal naj 
see,— tißk u soleß tala.
19 As itxey veßt viqßesal unqßa 
soleß iqßabß u chelem najeß. As 
eqßol veßt ok naj sijunal. As ech 
tal viqßesal unqßa sol ileß: —¿Kam 
qßi tuk aal sve?— tißk naj.
20 Ech tal veßt u chelem naj ileß: 
—Kat ikßullu tibß iyol kaßl unqßa 
naj uvaß an kuxh tiaal Israel tiß 
ijajpu see uvaß qßejal qßalaßm la 
eqßol bßen u Pablo vatz unqßa 
iqßesal unqßa tenameß unpajte tiß 
ichßotil kaßtoj yol te u Pablo tiß 
uvaß kam nibßaneß.

21 As animak u yoleß uveß la ul 
alpu see, tan pal tachul chajnaj 
tiß kaßviinqil uveß tuk txßebßon u 
Pablo tu bßey. As kat taltzißl tibß 
chajnaj tiß uvaß techal tul umaj 
kßaxkßo tiß chajnaj asoj la txßaßn 
chajnaj as la ukßaß chajnaj as tul 
yeßxnaj iyatzß chajnaj u Pablo uveß 
ni taleß. As ni txßebßon chajnaj 
tiß uvaß kam qal aaleß,— tißk u 
chelem najeß.
22 As tul ichajpu veßt el tzan 
viqßesal unqßa soleß u chelem 
najeß, as tal veßt naj te u chelem 
najeß uvaß yeßxhebßil la tal naj ste 
kam uvaß at skßußl naj.

Niqßajsal u Pablo vatz u Félix
23 As imolo veßt viqßesal unqßa 

soleß kaßvaßt unqßa soleß uvaß at 
tijleßm. As tal veßt naj te chajnaj 
uvaß la bßanchu tuch laakßalal 
(200) sol uvaß la bßen stoj, as lavat 
imutxß (70) u soleß uvaß la bßen tiß 
kaay, tukß laakßalat (200) sol uvaß 
la bßen tukß chßichß. As la bßen tu u 
Cesarea tu bßeluval oora aqßbßal.
24 As tal veßt viqßesal unqßa 
soleß uvaß la bßanchu veßt tuch 
kaßt unqßa kaay unpajte uvaß la 
jeß u Pablo stiß, tan aß tal naj uvaß 
tiichal kuxh toon u Pablo tul la 
oon vatz u Félix uvaß bßanol ivatz 
u ijlenaaleß.
25 As itzßibßa bßen viqßesal unqßa 
soleß umaßl u yol tu ußujeß uveß 
ech tal ileß:

26 «As ineß in Claudio Lisias, 
as ni vaqß bßen untzii see. As tuk 
untzßibßa bßen umaßl u ußuj see, 
pap Félix, tan nim ayolbßeleß, tan 
axh bßanol ivatz u ijlenaaleß.
27 As tuk vaqß bßen umaßl u 
naj see uvaß kat itxey unqßa 

tiaal Israel, tan aal iyatzßat veßt 
chajnaj u najeß. As tul kat vabßi 
uvaß aa Roma u najeß, as kat 
bßex veesa el tzan naj xoßl unqßa 
tenameß tukß unqßa unsoleß.
28 As kat voksa ok naj xoßl unqßa 
iqßesal unqßa tenameß tiß ibßanax 
isuuchil naj, tan nik unsaß uvaß la 
vootzi kam stiß nixochpukat naj 
taßn chajnaj.
29 As kat pal veßt in stuul uvaß 
tiß kuxh viley chajnajeß vil 
nibßankat. As yeßl umaj ipaav 
u najeß uvaß la kam naj stiß as 
mitaßn uvaß la oksal naj tu u 
kaarsa.
30 As tul kat alpu umaßl u yol 
sve uvaß nichuk unqßa tiaal Israel 
txumbßal tiß iyatzßpu naj, as yak 
kuxh ni vaqß bßen naj see. As 
kat vallu te unqßa najeß uveß ni 
cheesan ipaav naj uvaß la bßen tal 
chajnaj see uvaß kam ipaav naj,» 
tißk u ußujeß uvaß itzßibßa bßen 
viqßesal unqßa soleß.
31 As ibßan unqßa soleß kam uvaß 
alpu te chajnaj. As teqßo veßt 
chajnaj u Pablo aqßbßal. As oon 
veßt chajnaj tu u Antípatris.

32 As tul sajbßu veßteß, as qßaav 
veßt unqßa soleß uvaß nik ixaan 
stoj tu u tatinbßal unqßa soleß tu 
u Jerusalén. Ech koj unqßa soleß 
uvaß atik jeß tiß kaay, tan ikßaj veßt 
tibß chajnaj tu u Cesarea tukß u 
Pablo.
33 Tul oon veßt unqßa soleß tu u 
Cesarea, as taqß veßt ok chajnaj 
u ußujeß te u bßanol ivatz u 
ijlenaaleß. As taqß veßt ok chajnaj 
u Pablo unpajte.
34 As tul maßtik isikßlet u bßanol 
ivatz u ijlenaaleß u ußujeß, as 
ichßoti veßt naj uvaß abßiste tenam 

tzaanajkat u Pablo. As tul tootzi 
veßt naj uvaß aß tzaanajkat u 
Pablo tu u Cilicia,
35 as ech tal veßt naj ileß: —La 
vabßi vayoleß tul uvaß tuk uloj 
unqßa xochol eetzeß,— tißk naj. As 
tal veßt naj uvaß la xeep u Pablo 
tu umaßl u kaarsa uvaß atik tu 
vikabßal u Herodes.

Nixochax u Pablo vatz u Félix

24  1 Pal veßt oßvaßl qßii stuul. 
As oon veßt u Ananías tu 

u Cesarea uvaß bßooqßol iqßesal 
oksan iyol tenam vatz Tiixh. As 
antik kaßt unqßa bßaal tenam 
tukß umaßt u oksan tetz yol 
uvaß Tértulo. As ok veßt chajnaj 
skajayil vatz u bßanol ivatz u 
ijlenaaleß tiß ixochat u Pablo.
2 As tul eqßol veßt ok u Pablo, 
as xeßt ixoch veßt ok u Tértulo 
u Pablo. As ech tal naj ileß te 
u Félix: —Taßntiixh see, pap 
Félix, tiß unqßa bßaßnla txumbßaleß 
uveß kat abßana. As estißeß nu 
kutxuqßtxun seeß, tan bßaßn kuxh 
qatineß. As tukß kuxh vabßaßnla 
aamaileß kat abßanlu bßaßnil te u 
kutenameß.
3 Axh pap Félix uvaß bßaßn 
ayolbßeleß, tan kat kuxh la 
kßulpukat axh tibßaßnil. As kßuxh 
kam kuxh qßii la kßulpu veßt axh 
tibßaßnil, tan ni qaqß taßntiixh see 
tiß vabßaßnileß.
4 As yeß kusaß uvaß la kubßal axh. 
Pet nu kujaj bßaßnil see uvaß la 
aabßi oß tukß unbßiil vas kuyoleß, 
tan tiß uvaß qootzajle uvaß bßaßn 
atxumbßal.
5 As u najeß vißleß, tan niyansa 
naj u kutenameß. As katil kuxh 
nitoonkat naj as ni toksa naj 

chßaßo xoßl unqßa tenameß vatz 
u txßavaßeß skajayil, tan naj ni 
bßooqßolin unqßa uxhchileß uvaß ni 
toksa tibß kßatz umaßl u naj uvaß 
aa Nazaret.
6 As kat tal naj teqßot ok unqßa 
uxhchileß uveß jit tiaal Israel tiß 
iyansal u kutostiixheß. Estißeß kat 
kutxey naj. As aß kat qala uvaß la 
kubßan isuuchil naj kam uvaß ni 
tal u kuleyeß.
7 Pet kat toksa veßt tibß viqßesal 
unqßa soleß uveß Lisias. As tukß 
chit veßt chßaßo kat imaa veßt naj 
u najeß tu kuqßabß.
8 As kat tal veßt naj uvaß see la 
ul kuxochkat u najeß. As an chit 
axh tuk ootzin isuuchil tul tuk 
abßan isuuchil u najeß,— tißk u 
Tértulo.
9 As kaßl unqßa tiaal Israel uvaß 
atik kßatz u Tértulo, as iyakßinsa 
veßt ok chajnaj u yoleß uveß tal u 
Tértulo. As ech tal chajnaj ileß: 
—As ech chiteß skajayil,— tißk 
chajnaj.

10 As tul kßuchun veßt u bßanol 
ivatz u ijlenaaleß tukß iqßabß 
uvaß la yolon u Pablo, as yolon 
veßt u Pablo. As ech tal ileß: 
—Ootzimaleß svaßn uvaß nimax 
veßt yaabß ook tiß abßanat isuuchil 
u kutenameß. As ayaßl chit unkßußl 
la unqßal vibß savatz.
11 As la uch aabßit untzibßlal uvaß 
aßn kuxh kabßlavax qßii vul tu u 
Jerusalén tiß unnachat Tiixh.
12 As jit yaaibß kat unbßana, tul 
kat txeypu veßt in. As yeßl unqßa 
tenameß kat veqßelkabßan svaßn 
tu u tostiixheß, as mitaßn tu unqßa 
atinbßaleß tetz nachbßal Tiixh, as 
mitaßn vatz unqßa tenameß tu 
bßey.

13 As yeß la chee iyol chajnaj 
uvaß jik chittuß tiß unxochpik ok 
savatz.
14 Pet tuk val isuuchil see, u 
Tiixheß uvaß nik inach unqßa 
qßesla kubßaaleß, as aßeß uveß 
nunnacheß tul nunnima u 
txumbßaleß. As kßuxh ni tal 
unqßa xochol vetzeß uvaß vaßlexh 
nunbßaneß, as nunnima jankßal 
viyol u Tiixheß uvaß tzßibßamal 
kan.
15 As kßujleßl unkßußl tiß u Tiixheß 
tiß uvaß la ul taama unqßa 
kamnajeß unpajte, echeß uvaß ni 
tal unqßa najeß. As la ul taama 
unqßa jikla aamaeß tukß unqßa 
txßißla aamaeß.
16 Estißeß nunyaßlu vibß tiß uvaß 
bßaßn chit untxumbßal la ibßan 
vatz u Tiixheß as vatz unqßa 
tenameß unpajte.

17 As kat ul in tu u Jerusalén 
tiß voksat bßiil u oy tu u tostiixheß 
as tiß vaqßat u lochbßaleß te unqßa 
qitzßin qatzikeß, tan nimal yaabß 
kat el in.
18 As aßeß nik unbßaneß tul bßex 
ilej in kaßl unqßa unmool uvaß 
tiaal Israel uvaß tzaa tu u Asia, 
tan nik unbßan vucheß vatz 
iqßanal u tostiixheß. As jik kuxh 
kat bßex in tu u tostiixheß, tan 
yeßl unqßa tenameß xekelik sviß. As 
yeßxhebßil nik iveqßelkabßan sviß.
19 Asoj at unpaav vatz chajnaj, 
as chajnajeß la ul savatz tiß tul 
ixochat in.
20 As la tal chajnaj kam umaj 
vaßlexh kat unbßana tul kat oksal 
ok in vatz unqßa bßaal tenameß tu 
abßißmeß.
21 Aateß bßa, asoj kat vaqß jeß 
unbßooj tuul unviß xoßl unqßa 

bßaal tenameß tul uvaß kat vala tiß 
u tulebßal taama unqßa kamnajeß 
unpajte, as estißeß uvaß la abßan 
unsuuchil cheel,— tißk u Pablo.

22 Tul tabßi u Félix u yoleß 
uvaß tal u Pablo, as tal veßt 
naj uvaß xamtel la ibßan naj 
isuuchil u Pablo, tan maßtik 
tabßit naj isuuchil u yoleß tiß u akß 
txumbßaleß. As ech tal naj ileß: 
—Lanal ul u Lisias, viqßesal unqßa 
soleß. As aßn la unbßan esuuchil tiß 
veyoleß uvaß netaleß,— tißk u Félix.
23 As tal veßt u Félix te viqßesal 
unqßa soleß uvaß la kaa u Pablo tu u 
kaarsa. As la uch ul tilat unqßa tetz 
kßultzißeß tiß ilochpeß. As yeßxhebßil 
la majli tul la ul qßeluloj.

24 As tu veßt kaßt qßii, as oon 
veßt u Félix tukß u tixqeleß uvaß 
Drusila, tan tiaal Israelik ixoj. As 
tal veßt naj imolol veßt u Pablo. 
As tabßi veßt naj u yoleß uveß nik 
tal u Pablo tiß u kßujlebßal kßußleß 
tiß u Jesucristo.
25 As tul tal u Pablo isuuchil u 
yoleß tiß uvaß la iyaßlu tibß unqßa 
uxhchileß tiß ibßanat u jikla 
txumbßaleß as tiß imajat jeß tibß tiß 
ibßanat u vaßlexheß, as xoßv veßt u 
Félix tul tabßi naj umaßt u yoleß 
uvaß tal u Pablo tiß u kßaxkßoeß 
uvaß tuk uloj tiß unqßa uxhchileß 
uvaß yeß ni niman. As ech tal u 
Félix ileß: —Kuxh veßteß. As jatu 
la uch sunvatz, as aßn la unmolo 
veßt axh unpajte,— tißk naj,
26 tan aß nikat tal naj uvaß la taqß 
u Pablo ipuaj naj. As la ichajpu 
el tzan naj u Pablo. As estißeß uvaß 
jatpajul kuxh nik imolo naj u 
Pablo tiß iyolon stukß.

27 Tul pal veßt kaßvaßl yaabß, as 
el veßt u Félix tiß u tijleßmeß. As aß 

veßt u Porcio Festo kaa sichßexel 
u Félix. As taqß veßt kan u Félix 
u Pablo tu u kaarsa, tan aß nik 
isaß naj uvaß la oksal iqßii naj taßn 
unqßa iqßesal unqßa tenameß uvaß 
tiaal Israel.

Ni toksal u Pablo vatz u Festo

25  1 As tul oon veßt u 
Festo tu u tenameß uvaß 

Cesarea tiß ikßulat u tijleßmeß, as 
oxvaßl qßii stuul as bßex veßt naj 
tu u Jerusalén.
2 As unqßa iqßesal oksan iyol 
tenam vatz Tiixh tukß kaßt unqßa 
tiaal Israel uveß atik tijleßm, as 
ul veßt chajnaj vatz u Festo tiß 
ixochat u Pablo.
3 As ul ijaj veßt chajnaj bßaßnil te 
u Festo uvaß la tal naj teqßol tzan 
u Pablo tu u Jerusalén, tan aß tal 
chajnaj uvaß la ichaj bßen chajnaj 
kaßt unqßa naj tiß iyatzßpu u Pablo 
tu bßey.
4 As ech tal u Festo ileß: —At veßt 
ok u Pablo tu u kaarsaeß tu u 
Cesarea. As tul yeß kuxh jatvaßt 
qßii tuk qßaavoj in tzitziß.
5 As la uch ibßen kaßvoßj ex sviß, 
ex iqßesal unqßa tenameß. Asoj at 
umaj ipaav u najeß kat ibßana, as 
tzitziß la exochkat naj sve,— tißk 
u Festo.

6 As kaa veßt u Festo vaaxit qßii 
moj lavat qßii. As aßn qßaav veßt 
naj tu u Cesarea. As tu umaßt 
qßii stuul tul maßtik toon naj tu 
u Cesarea, as xonebß veßt naj tu 
vixonlebßaleß tu u abßibßaleß. As 
tal veßt naj teqßol tzan u Pablo.
7 Tul ok veßt u Pablo, as imol veßt 
ok tibß unqßa tiaal Israel tiß u 
Pablo uvaß tzaa tu u Jerusalén. 
As mamaßla chit ipaav u Pablo 

uvaß kßaxkßo talcheß kat icheesa 
chajnaj. As jit kuxh ivatz u yoleß 
uveß nik tal chajnaj.
8 As ech tal u Pablo ileß tiß iqßalat 
tibß: —Yeßl unpaav ati tiß viley 
unqßa tiaal Israeleß. As mitaßn tiß 
teesal iqßii u tostiixheß. As mitaßn 
vatz u ijlenaaleß uvaß César 
nunpaavinkat,— tißk u Pablo.
9 As ech tal veßt u Festo ileß: 
—¿Ma la asaß uvaß la bßen axh 
sviß tu u Jerusalén tiß ibßanchu 
asuuchil sunvatz tzitziß tiß unqßa 
yoleß uveß ni talpu seeß?— tißk u 
Festo, tan aß nik isaß naj uvaß la 
oksal iqßii naj taßn unqßa iqßesal 
unqßa tenameß uvaß tiaal Israel.
10 Ech tal veßt u Pablo ileß: —Il 
oß at oß tzitzaß tu umaßl u abßibßal 
uvaß kßujlu kan taßn u ijlenaal 
tu u Roma uvaß César. As la 
uchi uvaß tzitzaß la bßanchukat 
unsuuchil. As ootzimal chiteß aßn 
uvaß yeßl umaj vaßlexh nunbßan 
vatz unqßa iqßesal unqßa tenameß.
11 Tan asoj at unpaav uvaß ni tal u 
leyeß uvaß la kam in stiß, as kamojnu 
veßt in, tan yeß la unpißu vibß tiß 
unkameß. Pet asoj yeßl unpaav ati tiß 
uveß ni tal chajnaj sviß, as yeß la uchi 
uvaß la oksal ok in tiqßabß chajnaj. 
Pet aß u ijlenaaleß tu u Roma la 
bßanon unsuuchil,— tißk u Pablo.
12 As tul maßtik ichßotit u Festo te 
unqßa najeß uvaß nik aqßon itxumbßal 
u Festo, as ech tal veßt naj ileß te u 
Pablo: —Tan tiß uvaß kat aal abßen 
vatz u ijlenaaleß tu u Roma, as tzitziß 
la bßanchukat asuuchil,— tißk naj.

Ni toksal u Pablo 
vatz u Agripa

13 As tul pal veßt kaßl unqßa 
qßii, as ul veßt umaßt u bßanol 

ivatz u ijlenaaleß uvaß Agripa tukß 
u tixqeleß uvaß Berenice tiß ul 
iqßelut u Festo tu u Cesarea.
14 As nimal chit qßii atin u 
Agripa tukß u tixqeleß tu u 
Cesarea. As tal veßt ok u Festo 
isuuchil u yoleß tiß u Pablo te u 
Agripa. As ech tal naj ileß: —At 
umaßl u naj uvaß kaaik kan tu u 
kaarsa taßn u Félix.
15 As tul kat bßex in tu u 
Jerusalén, as oon veßt unqßa 
iqßesal oksan iyol tenam vatz 
Tiixh tukß kaßt unqßa iqßesal unqßa 
tiaal Israel. As ijaj chajnaj sve 
uvaß la vaqß unyol tiß iyatzßpu u 
Pablo.
16 As kat val te chajnaj uvaß 
yeß la uchi uvaß la qal iyatzßpu 
umaj uxhchil, as tul yeßxnaj ul 
unqßa xochonaaleß svatz tiß talpu 
vipaaveß ste. As lanal yolon u 
aapaaveß tiß iqßalat tibß unpajte.
17 As tu umaßt qßii tul kat ul 
unqßa najeß tzitzaß, as yeß kat 
unbßal vibß tiß unbßanat isuuchil. 
Pet kat xonebß veßt in tu u 
abßibßaleß. As kat val teqßol tzan 
u najeß.
18 As tul ul veßt unqßa najeß uveß 
nik ixoch naj, as yeßl umaj ipaav 
naj kat tal chajnaj echeß uvaß nik 
vitzßa.
19 Pet aß kuxh unqßa yoleß ul tal 
chajnaj sve tiß unqßa txumbßaleß 
tiß uvaß kam inachat chajnaj 
Tiixh as tiß umaßt u naj uvaß Jesús 
uvaß kamyu veßteß. Pet aß ni tal u 
Pablo uvaß isleßltel u Jesús.
20 As kat kaßkabßin vaama tiß uveß 
kam la unbßaneß. As kat unchßoti 
veßt te naj tiß uvaß ma la isaß naj 
ibßen tu u Jerusalén tiß ibßanchu 
isuuchil naj.

21 As an chit u najeß kat jajon 
uvaß aß u César uvaß Augusto 
la bßanon isuuchil naj. As kat 
vala uvaß la kaaik kan naj tu u 
kaarsaeß. As la val ibßen naj vatz 
u César,— tißk u Festo.
22 As ech tal veßt u Agripa ileß: 
—Aß ni valeß uvaß la vabßi kam la 
tal u najeß,— tißk u Agripa. Ech 
tal veßt u Festo ileß: —Qßejal la 
aabßi kam la tal naj,— tißk naj.

23 As tu veßt umaßt qßii as toksa 
veßt u Agripa u bßaßnla oksaßmeß 
tukß u tixqeleß uvaß Berenice. As 
ok veßt naj tukß u tixqeleß tu u 
abßibßaleß uvaß molikkat tibß unqßa 
iqßesal unqßa soleß tukß unqßa najeß 
uveß nim iyolbßeleß. As tal veßt 
u Festo teqßol tzan u Pablo tu u 
abßibßaleß.
24 As tul maßtik toon u Pablo, as 
ech tal veßt u Festo ileß: —Agripa, 
bßanol ivatz ijlenaal, tukß ex uvaß 
at ex tzitzaß, as u najeß, u vißleß, 
as aß najeß uvaß xochpu sve taßn 
unqßa tiaal Israel tul atik in tu u 
Jerusalén. As tul kat ul chajnaj 
tzitzaß tu u Cesarea, as yeß niyaß 
chajnaj tiß ijajat sve tukß mamaßla 
sikßißm tiß uvaß la kam u najeß.
25 As tul kat vila uvaß yeßl ipaav 
naj ati uvaß la yatzßpu naj stiß, 
as an chit naj ni alon uvaß aß la 
bßanchukat isuuchil naj vatz u 
ijlenaaleß uvaß tu u Roma, uveß ni 
taleß. Estißeß kat unkßujbßaß veßteß 
uvaß la bßen oksal ok naj vatz u 
ijlenaaleß tu u Roma.
26 As yeßl umaj unyol ati uvaß la 
untzßibßa bßen te u ijlenaaleß uvaß 
tu u Roma. As estißeß kat veqßo 
tzan naj savatz, Agripa tukß ex 
uvaß at ex tzitzaß, aqßal uvaß la 
echßoti te naj, as la chee umaj 

yol uvaß la untzßibßa bßen te u 
ijlenaaleß tu u Roma,
27 tan ootzimal svaßn uvaß 
vaßlexh kuxheß uvaß la vaqß bßen 
umaj preexhu te u ijlenaaleß. As 
tul yeß la val bßen uvaß kam stiß 
preexhukat naj,— tißk u Festo.

Niqßal tibß u Pablo 
vatz u Agripa

26  1 As ech tal veßt u Agripa 
ileß te u Pablo: —La uch 

ayoloneß tiß aqßalat eebß,— tißk 
naj. As taqß veßt jeß u Pablo iqßabß, 
tul xeßt veßt yolon xoßl unqßa 
uxhchileß uvaß molik tibß tu u 
abßibßaleß.
2 As ech tal veßt u Pablo ileß: 
—Vaßl untxuqßtxun cheel, bßanol 
ivatz ijlenaal Agripa, tan il in 
at in savatz tiß unqßalat vibß tiß 
unqßa yoleß uvaß nicheesal sviß 
taßn unqßa tenameß.
3 As tuk unjaj bßaßnil see uvaß 
la akuy unbßooj in tul la aabßi 
vunyoleß, tan ootzimaleß aßn 
uvaß kam bßan taßn itxumbßal 
vuntenameß tiß uvaß nu kuyaa qibß 
stiß.

Ni tal u Pablo 
kam stiß nixochpukat

4 As ootzimaleß taßn unqßa 
tenameß kam uvaß nik unchuseß 
tul uvaß inik talintxaß tul atik in 
tu vuntenameß. As an kuxheß kat 
ul unchusa tu u Jerusalén.
5 Asoj la isaß chajnaj talataß, 
as ateß skßußl chajnaj uvaß inik 
fariseo, tan in chit nik eqßon 
unqßa txumbßaleß tetz unqßa 
fariseo.
6 As estißeß kat eqßol tzan in 
tzitzaß tiß ibßanax unsuuchil, tan 

tiß uvaß kßujleßl unkßußl tiß u yoleß 
uvaß alel kan taßn u Tiixheß te 
unqßa qßesla kubßaaleß tiß uvaß 
la tulsa u Tiixheß taama unqßa 
kamnajeß unpajte.
7 As aßeß uvaß nu kutxßebßeß, 
jankßal oß uvaß oß tiaal kabßlaval 
unqßa ikßaol u qßesla kubßaaleß 
uvaß Israel, tan sqßiil as aqßbßal 
ninima unqßa unmooleß u Tiixheß. 
Pet tiß kuxh uvaß nunkßujbßaß 
unkßußl tiß u yoleß uvaß alel kan 
taßn u Tiixheß, as estißeß nixochkat 
in chajnaj.
8 As tuk unchßoti sete, ¿kam qßi 
uvaß yeß nenima u yoleß tiß uvaß 
la tulsa u Tiixheß taama unqßa 
kamnajeß unpajte echeß kat ibßan 
u Tiixheß te u Jesús?

9 As tuk val isuuchil sete tiß 
uvaß nik unbßan bßaxa. Tan nik 
valeß uvaß techal chit la unbßan u 
vaßlexheß tiß unqßa niman tetz u 
Jesús uvaß aa Nazaret.
10 As kat chit unbßana tu u 
Jerusalén, tan nimal unqßa 
niman tetz u Jesús kat voksa 
tu u kaarsa, tan aß unqßa iqßesal 
oksan iyol tenam vatz Tiixh kat 
aqßon tunqßabß uvaß la unlaqßbßa 
unqßa niman tetz u Jesús. 
As achaßvik chit sve tul nik 
iyatzßpeß.
11 As jatpajul kuxh kat bßen in 
tiß unkßaxbßisat unqßa niman tetz 
u Jesús tu unqßa atinbßaleß tetz 
nachbßal Tiixh. As nik unyaßlu 
unqßa uxhchileß tiß uvaß la teesa 
tibß tiß u kßujlebßal ikßußleß. As tukß 
chit txßißtzißl nik unbßan ste. As 
kat bßex in tiß unlaqßbßat unqßa 
niman tetz u Jesús uvaß jejleßlik 
xoßl unqßa tenameß uvaß jit tiaal 
Israel.

HECHOS 25 ,  26

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



366

Ni tal u Pablo tiß uvaß kam kat 
ibßana uvaß kat inima u Jesús

Hechos 9.1-19; 22.6-16
12 As tul bßex in tu u Damasco 

unpajul, as aßeß nik vitzßa tiß 
unbßanataß, tan aß unqßa iqßesal 
oksan iyol tenam vatz Tiixh kat 
chajon bßen in tukß umaßl u ußuj.
13 As chaqßaal chit qßii tul nik 
unxaan tu bßey tiß unbßen tu u 
Damasco, as vil umaßl u saj tu 
almikaß uvaß xoßvebßal chittuß, 
tan pal ilitzßkabßaneß tiß u qßiieß. 
As kat iseteßru tibß sviß as tiß 
unqßa uxhchileß uvaß xekelik sviß 
unpajte.
14 As kajayil chit oß kat pumel 
kubßen tu txßavaß staßn. As kat 
vabßi umaßl u tuul viß uvaß yolon 
sve. As ech tal ileß tu yolbßal 
hebreo: «Saulo, Saulo, ¿kam 
qßi uveß nu kuxh atilu in? Tan 
axh kuxheß nakßaxbßisa jeß eebß 
sajunal,» tißk u yoleß sve.
15 Ech val veßt ileß: «¿Abßiste axh 
qßi, Pap?» chßin ste. As ech tal 
veßt u Kubßaal ileß sve: «Ineß in 
Jesús uvaß natilu in.
16 As txakpen. As bßan oocheß, 
tan tuk val see kam stiß kat ulkat 
in savatz, tan tuk untxakonsa 
veßt axh tiß bßen aalat isuuchil tiß 
unqßa uvaß kat eela as tukß uvaß 
tuk unkßuch see.
17 As la unloch axh tiß apal vatz 
u kßaxkßoeß uvaß la ibßan unqßa 
tenameß see tukß uvaß la ibßan 
unjoltu unqßa tenameß see uvaß jit 
tiaal Israel, tan tuk unchaj bßen 
axh xoßl unqßa tenameß uvaß jit 
tiaal Israel
18 tiß uvaß la aal itxumbßal unqßa 
tenameß, uvaß echen tu u qßej 

toktoeß, as la el chßußl vatz u 
sajeß. As la eesal kßatz viyakßil 
u Satanás. As la ok veßt kßatz 
u Tiixheß, aqßal uvaß la isotzsa 
veßt Aak ipaav. As la ikßul veßt 
vivaatzileß kßatz unqßa uxhchileß 
uvaß txaael taßn u Tiixheß, tan tiß 
uvaß nikßujbßaß ikßußl sviß,» tißk u 
Jesús sve.

Ninima u Pablo 
u yol uvaß alpu ste

19 Pap Agripa, as kat unnima 
kam uvaß kat alpu sve tul kat 
vabßi iyolon kuß tzan tu almikaß.
20 As bßaxel kat val kan te unqßa 
uxhchileß uvaß at tu u Damasco 
tiß uvaß la ikßaxa tibß. As la ijalpu 
vitxumbßaleß tiß tok kßatz u 
Tiixheß. As bßex veßt in tiß valat u 
yoleß tu u Jerusalén tukß tu unqßa 
talaj tenameß tu u Judea, as tukß 
xoßl unqßa tenameß uvaß jit tiaal 
Israel tiß uvaß la ikßaxa tibß. As la 
ijalpu vitxumbßaleß tiß tok kßatz u 
Tiixheß. As la ibßan veßt u bßaßneß 
tiß ikßuchataß uvaß kat ijalpul 
vitxumbßaleß.
21 As estißeß uvaß kat itxey veßt in 
unqßa unmooleß uvaß tiaal Israel 
tul atik in tu u tostiixheß. As kat 
tal veßt chajnaj unyatzßpeß.
22 Pet kat iloch in u Tiixheß. As il 
in atiltel in sexoßl. As yeß yaßoj in 
tiß talax isuuchil unqßa yoleß xoßl 
unqßa uxhchileß uvaß at tijleßm 
tukß unqßa uxhchileß uvaß yeßl 
tijleßm ati. As yeßl umaßtoj yol 
ni valeß. Pet an kuxh unqßa yoleß 
uvaß kat tal kan u Moisés tukß 
kaßt unqßa qßajsan tetz viyol u 
Tiixheß tiß uvaß kam la uchi.
23 As aßeß uvaß nik taleß tiß uvaß 
la kam u Cristo. As bßaxel la 

ul taama unpajte vatz unqßa 
uxhchileß uvaß kamnajle aqßal 
uvaß la alpu isuuchil u bßaßnla 
yoleß. As la txijun veßt sukuxoßl 
uvaß oß tiaal Israel as xoßl unqßa 
tenameß uvaß jit tiaal Israel,— tißk 
u Pablo.

Nibßeya u Pablo te u Agripa
24 As tul tal u Pablo unqßa 

yoleß tiß iqßalat tibß, as taqß jeß u 
Festo tuul iviß. Ech tal naj ileß: 
—¡Chßußjileß, Pablo, elnallukat 
axh! Tan mamaßla chusiibß uveß 
nabßaneß. As estißeß kat elyu veßt 
axh chßußjil,— tißk u Festo.
25 As ech tal veßt u Pablo ileß: 
—Yeßle, pap Festo, bßanol ivatz 
ijlenaal. Jit chßußjileß elnallukat 
in, tan aß isuuchil u jikla yoleß 
uveß ni valeß.
26 As yeßl in nunxoßveß tiß valat 
unqßa yoleß vatz u bßanol ivatz 
u ijlenaaleß uvaß Agripa uvaß 
at tzitzaß, tan at sunkßußl uvaß 
ootzimaleß unqßa yoleß skajayil 
staßn tiß uvaß kat bßanax te u 
Jesúseß, tan vatz unqßa tenameß 
kat bßanaxkat unqßa kßaxkßoeß te 
u Jesús.
27 ¿As kam ni tal axh, pap 
Agripa? ¿Ma nanima unqßa yoleß 
uvaß tzßibßamal kan taßn unqßa 
qßajsan tetz viyol u Tiixheß? As 
ootzimaleß svaßn uvaß nanima,— 
tißk u Pablo.
28 As ech tal veßt u Agripa ileß: 
—¿Ma aß naaleß uvaß bßiit kuxh 
yeß la olebß axh sviß tiß uvaß la 
unnima veßt u Cristo?— tißk u 
Agripa.
29 Ech tal veßt u Pablo ileß: —La 
koj ibßan Tiixh bßaßnil uvaß kßuxh 
yeßxh jatvaßtoj yol la valeß as 

moj nimatel yol la valeß as la koj 
ebßan etetz echeß uvaß nunbßaneß, 
jankßal ex uvaß ni abßin vunyoleß 
cheel. As yeßl koj u kateenaeß la 
ok setiß echeß uveß nunpalebße,— 
tißk u Pablo.

30 As tul yaß veßt u Pablo tiß 
talat unqßa yoleß, as txakpu veßt u 
Agripa uvaß bßanol ivatz u ijlenaaleß 
tukß u tixqeleß uvaß Berenice as tukß 
umaßt u bßanol ivatz u ijlenaaleß 
uvaß Festo. As bßen veßteß tukß 
unqßa uxhchileß uvaß xonlik kßatz 
chajnaj tu u abßibßaleß.
31 As teesa veßt el tibß chajnaj 
sijunal. Ech tal chajnaj ileß 
svatzaj: —Yeßl ipaav u najeß ati 
uvaß la tal u kuleyeß iyatzßpu naj 
stiß. As mitaßn uvaß la kaa naj tu 
u kaarsa, tan kam chaj ipaav naj 
kat ibßana,— tißk chajnaj.
32 As ech tal veßt u Agripa ileß te 
u Festo: —La uch ichajpul eleß 
u najeß uvaß yeß koj kat tal naj 
ibßeneß tiß ibßanchu veßt isuuchil 
vatz u ijlenaaleß tu u Roma,— tißk 
u Agripa.

Niqßajsal u Pablo tu u Roma

27  1 As tul ikßujbßaß veßt 
chajnaj uvaß la bßen 

oß tukß u Pablo tu u Italia, as 
aqßpik veßt ok u Pablo tukß kaßt 
unqßa preexhueß te umaßt viqßesal 
unqßa soleß uvaß Julio ibßii. As 
naj iqßesal xoßl oßkßalal (100) sol 
uvaß Augusta ibßii uvaß tetzik u 
ijlenaaleß tu u Roma.
2 As ok veßt oß tu u umaßt u barco 
uvaß tzaanaj tu u Adramitio, 
tan aalik ibßen tziß u mar tetz u 
Asia. As bßen veßt oß. As xekik u 
Aristarco sqiß uvaß aa Tesalónica 
uvaß echen tu u Macedonia.

3 Tu veßt umaßt qßii as oon veßt 
oß tu u Sidón. As bßaßn veßt 
itxumbßal u Julio ibßana te u 
Pablo tzitziß. As ichajpu veßt naj 
u Pablo tiß bßen iqßelut unqßa tetz 
kßultzißeß tiß uvaß la lochpu veßt 
unbßooj u Pabloeß.
4 As tul ok oß tu u barco unpajte, 
as el veßt oß tu u Sidón. As yakik 
veßt oß viß u mar. As ech kupal 
veßt txala u Chipre tiß uvaß imaj u 
txßavaßeß u kajiqßeß sqiß, tan aalik 
itzaa u kajiqßeß sukuvatz.
5 As pal veßt oß viß u mareß uveß 
vatz u Cilicia tukß u Panfilia. As 
oon veßt oß tu u Mira uvaß echen 
tu u Licia.

6 As tul ilej veßt iqßesal unqßa 
soleß uvaß Julio umaßt u barco 
uvaß tzaanaj tu u Alejandría, as 
ok veßt oß tu u barco, tan aalik 
ibßen u barco tu u Italia.
7 As nimal qßii kuxaa viß u 
mareß, tan qßoonik kuxh kubßen 
veßteß, tan aalik itzaa u kajiqßeß 
sukuvatz. As tukß chit kßaxkßo kat 
oon veßt oß kßatz u tal tenam uvaß 
Gnido. As ech kupal veßt vatz u 
txßavaß uvaß Salmón uvaß echen 
tu u Creta. As pal veßt oß txala 
u Creta, tan aß u txßavaßeß nik 
lochon oß tiß imajat u kajiqßeß sqiß.
8 As mamaßla kßaxkßo kupalebße 
taßn u kajiqßeß tiß kupal txala u 
Creta. As qßoon oon veßt oß tu 
umaßl u atinbßal uvaß «Bßaßnla 
kolbßal tetz barco» uvaß najlich 
umaßl u tenam tziß u mar uvaß 
Lasea ibßii.

9 As tul nimal chit qßii kat 
bßalax veßt oß tzitziß, as ibßeya veßt 
u Pablo te unqßa olin tetz u barco 
as tukß te viqßesal unqßa soleß, tan 
xoßvebßalik chit veßt kuxaan viß 

u mareß, tan maßtik ipal u qßiieß 
uvaß nik kukuy kuvaßy. As ech tal 
u Pablo ileß:
10 —Ex pap, ni vileß uvaß tuk 
kupalebße kßaxkßo, asoj tuk 
bßenoj oß cheel viß u mareß. As 
nimal tzßejoßm la uchi. As jit 
kuxh unqßa ijatzeß tukß u barco 
la tzßejxi. Pet antu veßt oß la kam 
oß,— tißk u Pablo.
11 As jit inima viqßesal unqßa soleß 
viyol u Pablo. Pet aß inima naj 
viyol u najeß uveß nik olin u barco 
tuk u najeß uveß etzin tetz u barco.
12 As nimal unqßa najeß alon uvaß 
la el chßußl u barco tzitziß, tan 
vaßlexhik u atinbßaleß uveß atikkat 
u barco tul uvaß la ok u qßalaeß. 
As aß tal chajnaj uvaß kamal la 
olebß chajnaj tiß toon tu umaßt u 
tenam uvaß echen tu u Creta uvaß 
Fenise ibßii, tan tzitziß la kolaxkat 
u barco tu u qßalaeß.

Ni tul umaßl u mam 
kajiqß jabßal viß u mar

13 As tul til chajnaj uvaß aalik 
itzaa unbßiil u kajiqßeß viß u mareß, 
as tal veßt chajnaj uvaß la uch 
kubßen tukß u barco tu u Fenise 
echeß uvaß nik titzßa chajnaj. As 
teqßo veßt jeß chajnaj u chßichßeß 
uvaß ancla ibßii uvaß xeßabß tetz u 
barcoeß xeß u aßeß. As bßen veßt oß 
txala u Creta tiß qoon tu u Fenise 
uvaß nik tal chajnaj.
14 As tul bßiilik kuxh kubßeneß, 
as ul veßt umaßl u mam kajiqß 
sqiß uvaß xoßvebßal chittuß uvaß 
Euroclidón chßelel, tan ech itzaa 
txala u bßuuqßebßal qßiieß. As ech 
tul tiß u barco uli.
15 As jit olebß veßt oß tiß ibßen u 
barco uvaß nik qalkat kubßeneß, 

tan ijojpi veßt u kajiqßeß u barco 
viß u mareß. As kutxßebßkßula kuxh 
kubßen veßteß taßn u kajiqßeß.
16 As tul pal veßt oß txala umaßl 
u tal txßavaß uvaß Clauda ibßii, as 
tukß chit mamaßla kßaxkßo kat 
olebß veßt chajnaj tiß teqßol jeß 
u tal tzßupla barco tu u nimla 
barco uvaß eqßonik qetz.
17 As tul maßtik tolebß veßt 
chajnaj tiß ijeß u tal barco tu u 
nimla barco, as ikßal veßt chajnaj 
u nimla barco taßn ijvil, tan nik 
ixoßv veßt chajnaj tiß uvaß jit kuxh 
nim la bßen tava tibß u barco tu u 
sanabßeß xeß u aßeß uvaß Sirte ibßii. 
As eqßol veßt kuß tzan unqßa nimla 
chaj ixbßußjeß uveß nik eqßon u 
barco. As nik kuxh kutxßebßkßula 
ibßen veßt u barco taßn u kajiqßeß.
18 Ech veßt eßtal stuul, as antelik 
kuxh iyakßin u kajiqßeß. As isuti 
veßt bßen unqßa uxhchileß unqßa 
ijatzeß tu u mar.
19 As tu veßt itoxvu qßii as isuti 
veßt bßen unqßa olin tetz u barco 
unqßa tetzeß skajayil uveß nik 
itxakon stiß tu u barco. As isuti 
veßt bßen chajnaj tu u mar taßn 
iqßabß.
20 As yeß koßlel qßii stuul uvaß 
yeß kat qil veßt u qßiieß tukß u 
txßumileß, tan xoßvebßalik chit 
u mam kajiqßeß. As kamal tuk 
kamoj oß skukajayil uvaß kat qala.

21 As tul nimalik veßt qßii stuul 
uvaß yeß nik kutxßaßn veßteß, as 
txakpu veßt u Pablo xoßl unqßa 
olin tetz u barco. As ech tal veßt 
ileß: —Aal bßaßneß uvaß enima koj 
u yoleß uvaß val sete tiß uvaß yeß la 
el chßußl oß tu u Creta. As yeßleßxh 
unqßa qetzeß kat tzßejxi. As yeßl u 
kßaxkßoeß kat kupalebße.

22 Pet tuk val sete, eyakßinsataj 
etaama. As yeß xoßv ex, tan yeßl 
umaj oß la kam oß taßn u kajiqß 
jabßaleß. Pet taßn kuxh u barco 
tuk tzßejxo.
23 Tan cheel tu u aqßbßalaß, kat 
ul umaßl u ángel sunkßatz taßn u 
Tiixheß uvaß nimamal svaßn, tan 
in tetz Aak.
24 As ech tal ileß sve: «Yeß xoßv 
axh, Pablo, tan tuknal chit oonoj 
axh vatz u ijlenaal tu u Roma. 
As tuk ibßan u Tiixheß bßaßnil tiß 
uvaß kat ajaj ste, tan yeßl umaj 
uxhchil tuk kamoj uvaß atoßk tu 
u barco sakßatz,» tißk u ángel sve.
25 As estißeß ni val sete, 
etiibßisataj chit etaama, tan 
kßujleßl unkßußl tiß u Tiixheß uvaß 
tuk chit ibßan Aak kam chit uvaß 
kat tal Aak sve.
26 As tuknal chit oonoj oß tu 
umaj tal txßavaß uvaß at tu u 
mar,— tißk u Pablo.

27 As tul pal veßt kaalaval 
aqßbßal tiß kuxaan viß u mar uvaß 
Adriático ibßii, as nik kubßen 
sunjalil tukß sunjaliteß taßn u 
kajiqßeß. As kamal pokßoßch 
aqßbßal as bßen veßt te unqßa olin 
tetz u barco uvaß najlik veßt oß 
kßatz umaßl u txßavaß.
28 As tul ipaa veßt chajnaj tuul 
u aßeß, as viinqil jaul atik bßen u 
aßeß. Unbßiil kuxh stuul as ipaa 
chajnaj unpajte. As oßlaval kuxh 
jaul atik bßen u aßeß.
29 As xoßv veßt chajnaj, tan 
kamal la bßen iputzß tibß u barco 
tiß unqßa sivaneß uvaß atik xeß u 
mareß, uvaß nik tal chajnaj. As 
isuti veßt bßen chajnaj kajvaßl 
u chßichßeß uveß ancla ibßii uveß 
xeßabß tetz u barcoeß xeß u aßeß 

uvaß yeß la xaan veßt u barcoeß. 
As aß nik tal chajnaj uvaß oora 
koj sajbßi.
30 As itzip kuxh unqßa eqßon tetz 
u barco ibßanax tuch unqßa ancla. 
As tul aß u tal tzßupla barco isuti 
bßen chajnaj tu u mareß, tan nik 
tal chajnaj toojeß.
31 As ech tal veßt u Pablo ileß te 
viqßesal unqßa soleß as tukß te 
unqßa soleß: —Asoj la ooj unqßa 
najeß uvaß ni eqßon u barco, as 
exeß bßa yeß la etxßol veßt eteleß 
vatz u kßaxkßoeß,— tißk u Pablo.
32 As itzokß veßt unqßa soleß 
unqßa ijvileß uveß txeyol tetz u 
tal tzßupla barco. As ichajpu veßt 
bßen chajnaj tu u mareß.

33 As tul aalik isajbßu veßteß, 
as ibßeya veßt u Pablo te unqßa 
uxhchileß uvaß la txßaßn veßteß. As 
ech tal veßt ileß: —Kat ibßanlu 
veßt kaalaval qßii cheel uvaß 
yeßl ex netxßaßneß, tan nu kuxh 
etxßebßoneß tiß etootzitaß tiß uvaß 
kam tuk uchoj.
34 As nunjaj bßaßnil sete, txßaßnoj 
ex aqßal uvaß at eyakßil, tan 
mitaßn umaj u xißl evißeß tuk 
tzßejxo,— tißk u Pablo.
35 As tul maßtik talat u Pablo 
unqßa yoleß, as itxey veßt u paaneß. 
As taqß veßt taßntiixh te u Tiixheß 
stiß. As sukuvatz chit ijatx veßt u 
paaneß. As xeßt veßt txßaßon.
36 As tul qil itxßaßn u Pablo, as 
yakßin veßt qaama. As txßaßn veßt 
oß unpajte,
37 tan vajlaval ikaalaval kßalal 
(276) u qachuleß uvaß atik ok oß 
tu u barco.
38 As tul maßtik inoo veßt 
unqßa olin tetz u barco taßn 
unqßa echbßubßaleß uveß maßtik 

techbßutaß, as isuti veßt bßen 
chajnaj unqßa trigo tu u mareß 
aqßal uvaß yeß al veßt u barco.

Ni teßp u barco tu sanabß
39 As tul sajbßu veßteß, as til 

unqßa olin tetz u barco umaßl 
u txßavaß. As jit texhla chajnaj 
uvaß abßiste u txßavaßeß. As til 
chajnaj uvaß atik umaßl atinbßal 
tokebßal barco tziß u mar. As 
iyaßlu veßt chajnaj ibßen u barco 
tziß u mareß.
40 As itzokß veßt chajnaj unqßa 
ikßaßjil u chßichßeß uvaß ancla. As 
ichajpu veßt bßen chajnaj tu u 
mareß. As iqotxqßisa veßt chajnaj 
unqßa kßalbßal tetz u olibß tetz 
u barco. As taqß veßt jeß chajnaj 
umaßl u ixbßußjeß tiß ijetzßet ok u 
barco tziß u mareß.
41 As bßex itxßap veßt tibß u barco 
tu sanabßeß. As abßil koj la tiinsan 
veßteß. As tul nik teßp veßt u tiß 
iqul u barco taßn viyakßil u mareß 
tukß u kajiqßeß.

42 As tal veßt unqßa soleß 
iyatzßat unqßa preexhueß tiß uvaß 
yeßxhebßil la ooj veßteß tiß tel 
chßußl tukß achißm.
43 Pet ech koj viqßesal unqßa 
soleß, tan jit isaß naj uvaß la 
yatzßpu u Pablo. Estißeß tal naj 
te unqßa soleß uvaß yeßl unqßa 
preexhueß la yatzßpi. As tal veßt 
naj uvaß bßaxel la isuti bßen 
tibß unqßa soleß uvaß nik itxßol 
achißm tu u mareß tiß toon vatz 
txßavaß.
44 Pet ech koj oß tan viß aqßen 
tukß viß unqßa ipaßxil u barco 
kat elkat chßußl oß tiß qoon vatz 
txßavaß. As yeßl umaj oß kat kam 
oß.

Ni toon u Pablo tukß 
unqßa uxhchil tu u tal 
txßavaß uvaß Malta ibßii

28  1 Tul maßt kutxßolat qel 
chßußl viß u mareß, as 

qabßi veßt yol uvaß Malta ibßii u 
tal txßavaßeß uvaß viß u aßeß.
2 As kat iloch veßt oß unqßa 
uxhchileß uvaß jejlik tzitziß. As 
toksa veßt xamal, tan nik ikuß veßt 
jabßal. As kßulpu veßt oß tibßaßnil 
skukajayil, tan vaßlik chit taqßbßu 
cheßv. 

3 As bßex imol u Pablo kaßl 
unqßa tzaji siß. As tul nik taqßoßk 
tu u xamal, as aat kuxh til 
chajnaj tel chßußl umaßl u 
txßißlatxoo tiß tooj taßn u xamaleß. 
As ichiß veßt txoo iqßabß u Pablo.
4 As tul til unqßa aa tenameß 
uvaß ichiß u txßißlatxooeß viqßabß u 
Pablo, as ech tal veßt ileß svatzaj: 
—¡As yatzßol aamaeß bßa u najeß! 
As kßuxh kat itxßol naj tel chßußl 
tu u mareß, as yeß la itxßol naj 
iqßalput tibß vatz u kutiixheß uvaß 
jik chit vitxumbßaleß,— tißk unqßa 
tenameß.

5 As ipaqß veßt bßen u Pablo 
u txßißlatxooeß tu u xamaleß. As 
yeßxhkam kat ipalebße taßn u 
txßißlatxooeß.
6 As nik kuxh itxßebß veßt unqßa 
uxhchileß uvaß la sipkßu veßt 
viqßabß u Pablo. As moj tuk 
pumeloj ibßen tu txßavaß tiß ikameß 
uveß nik tal unqßa uxhchileß. As 
nimal unbßiil stuul uvaß nik 
itxßebßon unqßa uxhchileß tiß 
uvaß kamal la kam u Pablo nik 
tal unqßa uxhchileß, as til veßteß 
uvaß yeßxhkam kuxh nik bßanon. 
As ijalpu veßt unqßa uxhchileß 

itxumbßal. As tal veßteß uvaß tiixh 
u Pablo.

7 As tu u tal txßavaßeß as atik 
itxßavaß umaßl u naj uvaß nim 
iyolbßeleß. As Publio ibßii naj. As 
naj kat aqßon veßt kuvatbßal. As 
oxvaßl qßii kat atin veßt oß tikabßal 
naj.
8 As bßex ikßulvatzi uvaß koxhlik 
vibßaal u Publio viß chßach taßn 
xamal chßoßm. As kaj chit nik 
ichukßu. As ok veßt u Pablo skßatz 
tiß inachat Tiixh. As taqß veßt jeß 
iqßabß tiß u aachßoßmeß. As bßaßnx 
veßteß.
9 As tul til veßt unqßa tenameß 
uveß atik tu u tal txßavaßeß, as 
teqßo veßt tzan unqßa aachßoßmeß 
vatz u Pablo. As bßaßnx veßteß.
10 As taqß veßt unqßa uxhchileß 
unqßa qetzeß kam uvaß la txakon 
sqiß. As tul qal veßt qok tu u 
barco tiß kubßeneß, as taqß veßt 
unqßa uxhchileß unqßa qetzeß uveß 
la txakon sqiß tul la bßen oß.

Ni toon u Pablo tu u Roma
11 As tul maßtik ibßanat oxvaßl 

ichß qatin tu u tal txßavaßeß, as 

ok veßt oß tu umaßt u barco uvaß 
tzaanaj tu u Alejandría, tan atik 
kuxh u barco tzitziß taßn u qßalaeß. 
As atik ok ivatzibßal unqßa tiixheß 
stiß uvaß Cástor tukß u Pólux.
12 As tul oon oß tu u tenam uvaß 
Siracusa, as atin oß oxvaßl qßii 
tzitziß.
13 As el veßt oß tzitziß. Ech kupal 
veßt najlich tziß u txßavaß uvaß 
Sicilia. As oon veßt oß tu u Regio. 
As tu veßt eßtal stuul, as bßen veßt 
oß, tan ul veßt kajiqß uvaß aalik 
itzaa tu bßenebßal kajiqß. As tu 
veßt ikaßv qßii, as oon veßt oß tu u 
Puteoli.
14 As kulej kaßl unqßa qitzßin 
qatzik uvaß ijaj bßaßnil sqe uvaß la 
kaa oß vujvaßl qßii tzitziß. As kaa 
veßt oß. As aßn bßen veßt oß tu u 
Roma.

15 As tul tabßi veßt unqßa qitzßin 
qatzikeß uvaß la oon oß tu u Roma, 
as ul ikßul veßt oß tu u tenam uvaß 
Foro tziß u nimla bßey uvaß Apio 
as tukß tu umaßt u tal tenam uvaß 
Oxvaßl Tabernas ibßii. As tul til 
u Pablo unqßa qitzßin qatzikeß, as 
taqß veßt taßntiixh te u Tiixheß. As 
yakßin veßt taama.
16 As tul oon veßt oß tu u Roma, 
as taqß veßt ok viqßesal unqßa 
soleß unqßa preexhueß te viqßesal 
unqßa xeen tetz unqßa preexhueß. 
Pet ech koj u Pablo, tan atin veßt 
sijunal. As umaßl kuxh sol kat 
xeeon veßteß.

Ni tal veßt u Pablo 
viyol u Tiixh tu u Roma

17 As tul ibßan oxvaßl qßii qooneß, 
as imolo veßt u Pablo viqßesal 
unqßa tiaal Israel. Tul molik veßt 
ok tibß, as ech tal veßt u Pablo 

ileß: —Vitzßin vatzik, kat oksal 
ok in tiqßabß unqßa soleß tu u 
Jerusalén. As yeßl unpaav ati. 
As yeßxhkam nunbßan te unqßa 
tenameß as mitaßn te unqßa 
itxumbßaleß kam uvaß eqßomal 
staßn tetz unqßa qßesla chaj 
kubßaaleß.
18 As kat ichßoti unqßa soleß untziß. 
As kat tal chajnaj uvaß la chajpul 
in, tan tiß uvaß yeßl unpaav at 
vatz chajnaj uvaß la kam in stiß.
19 As yeß kat isaß unqßa iqßesal u 
tenameß uvaß la chajpul in. Estißeß 
kat unjaj bßaßnil te u bßanol ivatz 
u ijlenaaleß uvaß la ichaj tzan 
in tzitzaß tu u Roma tiß ibßanax 
unsuuchil vatz u ijlenaaleß. As 
yeßl in kat ul in tiß ul uncheesat 
ipaav unqßa iqßesal u tenameß.
20 As estißeß kat unmolo ex, tiß 
qilat qibß as tiß unyolon unbßooj 
setukß, tan tiß kuxh uvaß kßujleßl 
unkßußl tiß u yoleß uvaß alel kan 
taßn u Tiixheß te unqßa qßesla 
kubßaaleß. As estißeß uvaß xeemal 
in taßn u soleß cheel,— tißk u 
Pablo.
21 As ech tal veßt unqßa iqßesal 
unqßa tiaal Israel ileß: —As 
yeßl umaj ußuj nu kukßuleß uvaß 
tzßibßamal tzan seeß taßn unqßa 
qitzßin qatzikeß tu u Judea. As 
yeßl umaj qitzßin qatzik kat uli tiß 
ul ixochat axh tiß uvaß kam apaav 
kat abßana.
22 As nu kusaß uvaß la aal sqe 
kam neetzßa tiß u yoleß uvaß aßn 
xeßtnajle, tan ootzimal sqaßn uvaß 
yeß nisaß unqßa uxhchileß u akß 
chusbßaleß tulaj unqßa tenameß 
skajayil,— tißk chajnaj.

23 As ikßujbßaß veßt chajnaj 
umaßt qßii tiß iyolataß. As nimal 

chit uxhchil ul veßt tu u kabßaleß 
uvaß kßamik taßn u Pablo. As tal 
veßt u Pablo isuuchil te unqßa 
uxhchileß tiß u tenameß uvaß 
at jaqß u tijleßm u Tiixheß. As 
ijikonsa veßteß, tan qßalaßm chit 
xeßt veßt u Pablo tiß talax isuuchil. 
As techal ikuß qßii tiß ichusuneß tiß 
u Jesús. As tukß unqßa yoleß uvaß 
tzßibßamal kan taßn u Moisés as 
tukß unqßa veeß alel kan taßn kaßt 
unqßa qßajsan tetz viyol u Tiixheß, 
as ichuk veßt u Pablo txumbßal tiß 
tok u yoleß tiviß unqßa uxhchileß 
tiß u Jesús.
24 As at uxhchil kat niman kam 
uvaß kat tal u Pablo. As at kaßt 
uxhchil yeß kat niman.
25 As tul yeßxnik ijatx tibß unqßa 
uxhchileß, as til veßt u Pablo uvaß 
jit ikßul tibß iyol svatzaj. As ech 
tal veßt u Pablo ileß: —An chiteß 
uvaß tal kan u Tiixhla Espíritu 
tiß unqßa qßesla kubßaaleß, tan ech 
tal kan ileß te u Isaías uvaß nik 
qßajsan viyol u Tiixheß:
26 «Kuxh al isuuchil te unqßa 
tenameß. As ech la aal ileß:

Kßuxh netabßineß, as yeß nepal 
stuul.

As kßuxh netiloneß, as yeß 
netexhla, chaj axh la aal 
ste,

 27 tan yannal u taanxelal unqßa 
tenameß.

As yeß ni tok yol tiviß tiß 
tabßitaß.

As jupel vivatzeß staßn.
Estißeß yeß ni tiloneß,
as yeß ni tabßineß.
As estißeß yeß nipal tu u yoleß,
as yeß nijalpu vitxumbßaleß
tiß uvaß la unbßan bßaßn ste,» 

tißk u Tiixhla Espíritu.
28 Estißeß uvaß paloj ex stuul, tan 
antu veßt unqßa tenameß uveß 
jit tiaal Israel kat bßex alpo ste 
tiß uvaß la isotzsa veßt u Tiixheß 
ipaav. As antu veßt unqßa tenameß 
la niman veßt viyol Aakeß,— tißk 
u Pablo.
29 As tul kuxh tal u Pablo unqßa 
yoleß, as bßen veßt unqßa tiaal 
Israel. As nimal yol nik iyol veßt 
chajnaj svatzaj tul sibßeneß.

30 As kaßvaßl yaabß atin veßt 
u Pablo tu umaßl u kabßal uvaß 
kßamik staßn. As tzitziß nik 
ikßulkat unqßa uxhchileß uveß nik 
tex qßelun.
31 As nik tal veßt u Pablo isuuchil 
u yoleß tiß u tenameß uvaß at jaqß 
u tijleßm u Tiixheß. As achaßvik 
kuxh ichusun veßteß tiß talat 
isuuchil tiß u Kubßaal Jesucristo, 
tan yeßxhebßil nik yaaon veßteß. 

